УЛСЫН ИХ ХУРЛЫН 2012 ОНЫ НАМРЫН ЭЭЛЖИТ

ЧУУЛГАНЫ 10 ДУГААР САРЫН 26-НЫ ӨДРИЙН 

ХУРАЛДААНЫ ТЭМДЭГЛЭЛИЙН ТОВЬЁГ
	№
	Баримтын агуулга
	Хэдээс хэдэд

	1.
	Хэлэлцэх асуудал
	1-2

	2.
	Гар тэмдэглэл
	3-8

	3.
	Соронзон бичлэг: 
1.”Хууль, Улсын Их Хурлын тогтоолын төслүүд буцаах тухай” Улсын Их Хурлын тогтоолын төсөл (хэлэлцэх эсэх)
2.Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төсөл (хэлэлцэх эсэх)
3.Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төсөл (Монгол Улсын 2013 оны төсвийн тухай хуулийг дагалдан өргөн мэдүүлсэн, эцсийн хэлэлцүүлэг)
4.Иргэний эрүүл мэндийн даатгалын тухай хуулийн шинэчилсэн найруулгын төсөл болон холбогдох хууль тогтоомжид нэмэлт, өөрчлөлт оруулах тухай хууль, Улсын Их хурлын тогтоолын төслүүд (хэлэлцэх эсэх)
5.Эцсийн найруулга

6.”Хүний хөгжил сангаас Монгол Улсын иргэнд 2012 онд хүртээх хишиг, хувийн хэмжээг тогтоох тухай” Улсын Их Хурлын 2011 оны 53 дугаар тогтоолын хэрэгжилтийн талаар Улсын Их Хурлын гишүүн Г.Уянгаас Сангийн сайдад тавьсан асуулгын хариуг сонсох
	9-15

15-29

29-35

35-55

79-83

55-61

61-79  

	4.
	Санал хураалт
	 84-87


Монгол Улсын Их Хурлын 2012 оны намрын ээлжит чуулганы 10 дугаар сарын 26-ны өдөр (Баасан гариг)-ийн нэгдсэн хуралдаан 11 цаг 00 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.


Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Өглөөний нэгдсэн хуралдаанд ирвэл зохих 71 гишүүнээс 46 гишүүн ирж, 64.8 хувийн ирцтэй байв. Үүнд:


Чөлөөтэй: Н.Алтанхуяг, О.Баасанхүү, Ж.Батзандан, С.Баярцогт, Л.Болд, Б.Болор, М.Зоригт, Б.Наранхүү, Ч.Сайханбилэг.


Өвчтэй: С.Батболд, Д.Ганхуяг, С.Одонтуяа, Я.Санжмятав, У.Хүрэлсүх.


Тасалсан: Р.Амаржаргал, Н.Батбаяр, Су.Батболд, Х.Баттулга, Б.Бат-Эрдэнэ, Л.Гантөмөр, Ё.Отгонбаяр, Я.Содбаатар, Д.Хаянхярваа, Ч.Хүрэлбаатар, Б.Чойжилсүрэн.


Хоцорсон: Д.Ганбат-0:30, О.Содбилэг-1:30, Д.Тэрбишдагва-0:20, С.Эрдэнэ-0:20.


Нэг. “Хууль, Улсын Их Хурлын тогтоолын төслүүд буцаах тухай” Улсын Их Хурлын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Хууль зүйн байнгын хорооны зөвлөх Б.Баасандорж, референт К.Пүрэвсүрэн нар байлцав.


Тогтоолын төслийн талаарх Хууль зүйн байнгын хорооны санал, дүгнэлтийг Улсын Их Хурлын гишүүн Д.Батцогт танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүн Д.Оюунхоролын асуусан асуултад Улсын Их Хурлын гишүүн Д.Батцогт хариулж, тайлбар хийв.


Улсын Их Хурлын гишүүн Р.Гончигдорж, Ц.Нямдорж нар санал хэлэв.


З.Энхболд: -“Хууль, Улсын Их Хурлын тогтоолын төслүүд буцаах тухай” Улсын Их Хурлын тогтоолын төслийг хэлэлцэх нь зүйтэй гэсэн санал хураалт явуулъя.


Зөвшөөрсөн

21


Татгалзсан

27


Бүгд


48


43.7 хувийн саналаар дэмжигдсэнгүй.


Уг асуудлыг 11 цаг 20 минутад хэлэлцэж дуусав.


Хоёр. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төсөл (хэлэлцэх эсэх)

Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Батмөнх, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нар байлцав.


Хуулийн төслийн талаарх төсөл санаачлагчийн илтгэлийг Улсын Их Хурлын гишүүн Л.Цог, Төрийн байгуулалтын байнгын хорооны санал, дүгнэлтийг Улсын Их Хурлын гишүүн Р.Гончигдорж нар танилцуулав.


Төсөл санаачлагчийн илтгэл болон Байнгын хорооны санал, дүгнэлттэй  холбогдуулан Улсын Их Хурлын гишүүн Ц.Баярсайхан, Р.Гончигдорж, Д.Лүндээжанцан нарын асуусан асуултад Улсын Их Хурлын гишүүн Л.Цог, Ц.Даваасүрэн, Н.Батцэрэг нар хариулж, тайлбар хийв.


Улсын Их Хурлын гишүүн Н.Батцэрэг, Д.Эрдэнэбат, С.Бямбацогт, Ц.Баярсайхан, Р.Гончигдорж, С.Дэмбэрэл нар санал хэлэв.


З.Энхболд:  -Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн санал хураалт явуулъя.


Зөвшөөрсөн

33


Татгалзсан

14


Бүгд


47


70.2 хувийн саналаар дэмжигдлээ.


Хуулийн төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэв.


Уг асуудлыг 12 цаг 05 минутад хэлэлцэж дуусав.


Гурав. Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төсөл (Монгол Улсын 2013 оны төсвийн тухай хуулийн дагалдан өргөн мэдүүлсэн, эцсийн хэлэлцүүлэг)

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх С.Энхцэцэг, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байлцав.


Хуулийн төслийг эцсийн хэлэлцүүлэгт бэлтгэсэн талаарх Нийгмийн бодлого, боловсрол, соёл, шинжлэх ухааны байнгын хорооны танилцуулгыг Улсын Их Хурлын гишүүн А.Бакей танилцуулав.


Байнгын хорооны танилцуулгатай холбогдуулан Улсын Их Хурлын гишүүн Ц.Нямдорж, Д.Дэмбэрэл нарын асуусан асуултад Улсын Их Хурлын гишүүн А.Бакей, З.Баянсэлэнгэ нар хариулж, тайлбар хийв.


З.Энхболд: - Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төслийг баталъя. 


Зөвшөөрсөн

35


Татгалзсан

12


Бүгд


47


74.5 хувийн саналаар хууль батлагдлаа.


Уг асуудлыг 12 цаг 25 минутад хэлэлцэж дуусав.


Дөрөв. Иргэний эрүүл мэндийн даатгалын тухай хуулийн шинэчилсэн найруулгын төсөл болон холбогдох хууль тогтоомжид нэмэлт, өөрчлөлт оруулах тухай хууль, Улсын Их Хурлын тогтоолын төслүүд (хэлэлцэх эсэх)

Хэлэлцэж буй асуудалтай холбогдуулан Эрүүл мэндийн сайд Н.Удвал, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх Н.Тунгалаг, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа
нар байлцав.


Тогтоолын төслийн талаарх төсөл санаачлагчийн илтгэлийг Улсын Их Хурлын гишүүн С.Ганбаатар, Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн З.Баянсэлэнгэ нар танилцуулав.


Төсөл санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Р.Гончигдорж, С.Бямбацогт, Д.Дэмбэрэл, А.Тлейхан, Ц.Нямдорж, Д.Оюунхорол, Ж.Энхбаяр нарын асуусан асуултад Улсын Их Хурлын гишүүн С.Ганбаатар, ажлын хэсгээс Н.Удвал нар хариулж, тайлбар хийв.


 Үдээс өмнөх хуралдаан 13 цаг 28 минутад завсарлаж, үдээс хойшхи хуралдаан 15 цаг 50 минутад үргэлжлэв.


Үдээс хойшхи хуралдаанд ирвэл зохих 71 гишүүнээс 36 гишүүн ирж, 50.7 хувийн ирцтэй байв. Үүнд:

Чөлөөтэй: Н.Алтанхуяг, О.Баасанхүү, Ж.Батзандан, С.Баярцогт, Л.Болд, Б.Болор, М.Зоригт, Б.Наранхүү, Ч.Сайханбилэг.


Өвчтэй: С.Батболд, Д.Ганхуяг, С.Одонтуяа, Я.Санжмятав, У.Хүрэлсүх.


Тасалсан: Р.Амаржаргал, Су.Батболд,  Д.Бат-Эрдэнэ, Р.Гончигдорж, Д.Лүндээжанцан, Н.Номтойбаяр, Ц.Нямдорж, Ё.Отгонбаяр,  С.Оюун, Я.Содбаатар, О.Содбилэг, М.Сономпил, Д.Тэрбишдагва, Д.Хаянхярваа, Ч.Хүрэлбаатар, Л.Цог, Ц.Цолмон,  Б.Чойжилсүрэн, Ж.Энхбаяр, С.Эрдэнэ, Ж.Эрдэнэбат.


Тав. “Хүний хөгжил сангаас Монгол Улсын иргэнд 2012 онд хүртээх хишиг, хувийн хэмжээг тогтоох тухай” Улсын Их Хурлын 2011 оны 53 дугаар тогтоолын хэрэгжилтийн талаар Улсын Их Хурлын гишүүн Г.Уянгаас Сангийн сайдад тавьсан асуулгын хариуг сонсох.


Асуулгатай холбогдуулан Сангийн сайд Ч.Улаан, тус яамны Төсвийн бодлогын газрын дарга Ж.Ганбат, Төрийн сангийн санхүүжилтийн тайлан бүртгэлийн хэлтсийн дарга Ц.Ариунсанаа, Баялгийн сангийн удирдлагын хэлтсийн дарга О.Хуягцогт, Хүн амын хөгжил, нийгмийн хамгааллын яамны Стратегийн бодлого, төлөвлөлтийн газрын дарга Л.Мөнхцэцэг, Нийгмийн халамж, үйлчилгээний ерөнхий газрын дарга Д.Баярсайхан, “Эрдэнэс Тавантолгой” ХК-ний гүйцэтгэх захирал Я.Батсуурь, “Эрдэнэс МГЛ” ХХК-ний гүйцэтгэх захирал Я.Долгоржав, дэд захирал Г.Тэмүүлэн, Улсын Их Хурлын Байнгын хороодын ажлын албаны ахлах референт Ц.Цэрэн нар байлцав.


Асуулгын хариу, мэдээллийг Сангийн сайд Ч.Улаан хийв.


Мэдээлэлтэй холбогдуулан Улсын Их Хурлын гишүүн С.Бямбацогт, Г.Уянга, Д.Оюунхорол, Д.Батцогт, Н.Батцэрэг, Л.Энх-Амгалан нарын асуусан асуултад Сангийн сайд Ч.Улаан, ажлын хэсгээс Ж.Ганбат, О.Хуягцогт, Я.Батсуурь нар хариулж, тайлбар хийв.


Асуулга тавьсан Улсын Их Хурлын гишүүн Г.Уянга үг хэлэв.


Асуулгын хариуг 17 цаг 00 минутад сонсов.


 Иргэний эрүүл мэндийн даатгалын тухай хуулийн шинэчилсэн найруулгын төсөл болон холбогдох хууль тогтоомжид нэмэлт, өөрчлөлт оруулах тухай хууль, Улсын Их Хурлын тогтоолын төслүүд (хэлэлцэх эсэх) үргэлжлэв.


Төсөл санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Л.Энх-Амгалан, Д.Оюунхорол, А.Тлейхан нар санал хэлэв.


З.Энхболд: -Иргэний эрүүл мэндийн даатгалын тухай хуулийн шинэчилсэн найруулгын төсөл болон холбогдох хууль тогтоомжид нэмэлт, өөрчлөлт оруулах тухай хууль, Улсын Их Хурлын тогтоолын төслүүдийг хэлэлцэх нь зүйтэй гэсэн санал хураалт явуулъя.


Зөвшөөрсөн

34


Татгалзсан

  5


Бүгд


39


87.2 хувийн саналаар дэмжигдлээ.


Тогтоолын төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.


Бусад. Эцсийн найруулга.

Улсын Их Хурлын дарга З.Энхболд Төсвийн тухай хуульд өөрчлөлт оруулах тухай, Хувь хүний орлогын албан татварын тухай хуульд нэмэлт оруулах тухай, Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай, Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай, Концессын тухай хуульд нэмэлт, өөрчлөлт оруулах тухай, Нийгмийн даатгалын тухай хуульд өөрчлөлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай, Тамхины хяналтын тухай хуульд нэмэлт, өөрчлөлт оруулах тухай Монгол Улсын хууль, Хүний хөгжил сангаас Монгол Улсын иргэнд 2013 онд хүртээх хишиг, хувийн хэмжээг тогтоох тухай Улсын Их Хурлын тогтоол болон хуулийн эцсийн найруулгуудыг уншиж танилцуулав.


Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.


Улсын Их Хурлын гишүүд дээрх хууль, тогтоолын эцсийн найруулгуудыг сонсов. (16:00)

Х

Улсын Их Хурлын дарга З.Энхболд Боловсролын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай Монгол Улсын хуулийн эцсийн найруулгыг уншиж танилцуулав.

Дээрх хуулийн эцсийн найруулгатай холбогдуулан Улсын Их Хурлын гишүүн Д.Дэмбэрэл санал хэлж, Улсын Их Хурлын гишүүн А.Бакей тайлбар хийв.

  Улсын Их Хурлын гишүүд дээрх хуулийн эцсийн найруулгыг сонсов. (16:05)

Улсын Их Хурлын дарга З.Энхболд Төсвийн тухай хуульд нэмэлт, өөрчлөлт оруулах тухай Монгол Улсын хуулийн эцсийн найруулгыг уншиж танилцуулав.

Эцсийн найруулгатай холбогдуулан Улсын Их Хурлын гишүүн Ж.Батсуурийн асуусан асуултад Сангийн сайд Ч.Улаан хариулж, тайлбар хийв.

Улсын Их Хурлын гишүүд дээрх хуулийн эцсийн найруулгыг сонсов. (16:08)

 Улсын Их Хурлын дарга З.Энхболд Засгийн газрын үнэт цаас гаргахыг зөвшөөрөх тухай Монгол Улсын Их Хурлын тогтоолын эцсийн найруулгыг уншиж танилцуулав.

Эцсийн найруулгатай холбогдуулан Улсын Их Хурлын гишүүн С.Дэмбэрэл санал хэлэв.

Улсын Их Хурлын гишүүд дээрх тогтоолын эцсийн найруулгыг сонсов. (16:10)

11.40-11.45 цагт Улсын Их Хурлын гишүүн Ц.Даваасүрэнгийн урилгаар Хөвсгөл аймгийн малын эмч нарын төлөөлөл, 11.50-11.55 цагт Улсын Их Хурлын гишүүн Х.Болорчулууны урилгаар Дорнод аймгийн малчдын төлөөлөл, 16.10-16.15 цагт Улсын Их Хурлын гишүүн Л.Энх-Амгалангийн урилгаар Хөвсгөл аймгаас их, дээд сургуульд суралцаж байгаа Хөвсгөл аймгийн шилдэг оюутнуудын төлөөлөл, 16.20-16.25 цагт Улсын Их Хурлын гишүүн З.Баянсэлэнгийн урилгаар МАХН-ын гишүүдийн төлөөлөл болох мянгат, зуутын дарга нар, 16.40-16.45 цагт Улсын Их Хурлын гишүүн Н.Энхболдын урилгаар Төв аймгийн сонгогчдын төлөөлөл Улсын Их Хурлын чуулганы нэгдсэн хуралдааны үйл ажиллагаатай танилцав. (Нэрсийг хавсаргав)
Хуралдаан 17 цаг 16 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА




   Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГ
Ч


      Д.ЭНЭБИШ

   УЛСЫН ИХ ХУРЛЫН 2012 ОНЫ НАМРЫН ЭЭЛЖИТ ЧУУЛГАНЫ

2012 ОНЫ 10 ДУГААР САРЫН 26-НЫ ӨДӨР (БААСАН ГАРИГ)-ИЙН

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 11 цаг 00 минутад эхлэв.


З.Энхболд: -Суудалдаа сууцгаана уу. Улсын Их Хурлын намрын ээлжит чуулганы 2012 оны 10 сарын 26-ны өдрийн нэгдсэн хуралдаанд ирвэл зохих 71-ээс 37 гишүүн ирсэн учраас 52.1 хувийн ирцээр хуралдаан эхэлж байна.


Өнөөдрийн нэгдсэн чуулганы хэлэлцэх асуудлыг танилцуулъя.


Нэгдүгээрт, Хууль, Улсын Их Хурлын тогтоолын төслүүд буцаах тухай Улсын Их Хурлын тогтоолын төсөл.


Хоёрт, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх.


Гуравт, Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төсөл. Монгол Улсын 2013 оны төсвийн тухай хуулийг дагалдан өргөн мэдүүлсэн, эцсийн хэлэлцүүлэг.


Дөрөвдүгээрт, Иргэний эрүүл мэндийн даатгалын тухай хуулийн шинэчилсэн найруулга, Нийгмийн даатгалын тухай хуульд нэмэлт оруулах тухай, Эрүүл мэндийн тухай хуульд өөрчлөлт оруулах тухай, Иргэний эрүүл мэндийн даатгалын тухай хууль хүчингүй болсонд тооцох тухай хуулийн болон тогтоолд өөрчлөлт оруулах тухай Улсын Их Хурлын тогтоолын төслийн хэлэлцэх эсэх.


Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийн хэлэлцэх эсэх.


Дараагийн асуудал. Хүний дархлал хомсдлын вирусын халдвар, дархлалын олдмол хомсдлоос сэргийлэх тухай хуулийн төслийн шинэчилсэн найруулга, Хүний дархлал хомсдлын вирусын халдвар, дархлалын олдмол хомсдлоос сэргийлэх тухай хууль хүчингүй болсонд тооцох тухай, Садар самуун явдалтай тэмцэх тухай хуулийн зарим заалт хүчингүй болсонд тооцох тухай, Гадаадын иргэний эрх зүйн байдлын тухай хуулийн зарим заалт хүчингүй болсонд тооцох тухай, Хувь хүний нууцын тухай хуульд нэмэлт оруулах тухай, Хөдөлмөрийн тухай хуульд нэмэлт оруулах тухай хуулийн төслүүдийн хэлэлцэх эсэх.


Хамгийн сүүлийн асуудал. Цэцэрлэг, ерөнхий боловсролын сургуулийн хичээлийн болон дотуур байр, биеийн тамирын заалны барилга хангамжийн талаар хэрэгжүүлэх зарим арга хэмжээний тухай Улсын Их Хурлын тогтоолын төслийн хэлэлцэх эсэх.


Үдээс хойш 15.00 цагаас Уянга гишүүний Сангийн сайдад тавьсан асуулгын хариуг сонсоно. Асуулгын гарчиг нь бол Хүний хөгжил сангаас Монгол Улсын иргэнд 2012 онд хүртээх хишиг хувийн хэмжээг тогтоох тухай Улсын Их Хурлын 2011 оны 53 дугаар тогтоолын хэрэгжилтийн талаар юм байна.


Хэлэлцэх асуудал дээр саналтай гишүүд байна уу? Хэлэлцэх асуудал дээр саналтай гишүүд алга байна. 


Эхнийхээ асуудалд оръё.


Хууль, Улсын Их Хурлын тогтоолын төслүүд буцаах тухай Улсын Их Хурлын тогтоолын төслийг хэлэлцье.


Хууль зүйн байнгын хорооны санал, дүгнэлтийг Улсын Их Хурлын гишүүн Батцогт танилцуулна. Батцогт гишүүнийг индэрт урьж байна.


Д.Батцогт: -Улсын Их Хурлын дарга, эрхэм гишүүд ээ,


Хууль, тогтоолын төсөл буцаах тухай Улсын Их Хурлын тогтоолын төслийг Улсын Их Хурлын чуулганы 2012 оны 10 сарын 18-ны өдрийн нэгдсэн хуралдаанаараа хэлэлцэж, уг асуудлыг дахин хэлэлцүүлэхээр Хууль зүйн байнгын хороонд шилжүүлсэн билээ.


Хууль зүйн байнгын хороо Улсын Их Хурлын чуулганы хуралдааны дэгийн тухай хуулийн 361 дүгээр зүйлийн 361.3-т заасны дагуу дээрх асуудлыг 2012 оны 10 сарын 24-ний өдрийн хуралдаанаараа дахин хэлэлцлээ.


Тус Байнгын хорооны хуралдаанаар Улсын Их Хуралд өргөн мэдүүлэгдээд шийдвэрлэгдээгүй байгаа нийт 35 хууль, Улсын Их Хурлын бусад шийдвэрийн төслүүдийн заримынх нь төсөл санаачлагч гишүүдийн олонхийн бүрэн эрхийн хугацаа дууссан. Зарим төслийг дахин боловсруулах шаардлагатай гэж үзэж дээрх төслүүдийг хууль санаачлагчид нь буцаах тухай Улсын Их Хурлын тогтоолын төслийг дахин хэлэлцэж, чуулганы нэгдсэн хуралдаанд танилцуулж байна.


Тухайлбал, хуралдааны тухай хуулийн төслийг гадаад худалдааны асуудал нь Гадаад хэргийн сайдын эрхлэх асуудлын хүрээнээс Эдийн засгийн хөгжлийн сайдад хамаарах болсон тул дахин боловсруулж, Засгийн газрын хуралдаанаар хэлэлцүүлэх шаардлагатай. Монгол Улсын эрүүгийн хуулийн төслийг Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуулийн 10 дугаар зүйлийн 10.1.1-д үндсэн чиглэлийн төсөл, төрийн байгуулалт, эрүү, иргэний зэрэг салбарын бус нийтлэг харилцааг зохицуулсан хуулийн төслийг хариуцан боловсруулах гэж заасны дагуу Хууль зүйн яамнаас дахин боловсруулах нь зүйтэй.


Нэмэгдсэн өртгийн албан татварын тухай хуульд өөрчлөлт оруулах тухай хуулийн төслийг хууль санаачлагч бүх гишүүдийн бүрэн эрхийн хугацаа дууссан гэсэн үндэслэлээр тус тус төсөлд тусгалаа. 


Түүнчлэн 2012 оны 10 сарын 18-ны өдрийн чуулганы нэгдсэн хуралдаанаар дээрх асуудалтай холбогдуулж гишүүдээс гарсан саналыг Байнгын хорооны хуралдаанаар нэг бүрчлэн хэлэлцсэн бөгөөд Улсын Их Хурлын гишүүн Н.Батбаяр нарын Улс төрийн намын тухай болон холбогдох бусад хуульд нэмэлт, өөрчлөлт оруулах тухай хуулийн төслүүд, мөн Улсын Их Хурлын гишүүн Н.Батбаяр нарын Орон нутгийн Хурлын сонгуулийн тухай хуульд өөрчлөлт оруулах тухай болон холбогдох хуульд нэмэлт, өөрчлөлт оруулах тухай хуулийн төслүүд, Улсын Их Хурлын гишүүн Оюунхорол нарын Гэр бүлийн тухай хуульд нэмэлт, өөрчлөлт оруулах тухай, Засгийн газрын тухай хуульд нэмэлт оруулах тухай, Хүүхдийн эрхийг хамгаалах тухай хуульд нэмэлт оруулах тухай, Иргэний хуульд нэмэлт оруулах тухай хуулийн төслүүдийг хууль санаачлагчид нь буцаах нь зүйтэй гэж үзсэн тул Хууль, тогтоолын төсөл буцаах тухай Улсын Их Хурлын тогтоолын төсөлд тусгасан болно.


Хууль, тогтоолын төсөл буцаах тухай Улсын Их Хурлын тогтоолын төслийг Та бүхэнд тараасан болно.


Улсын Их Хурлын эрхэм гишүүд ээ,


Хууль зүйн байнгын хорооноос боловсруулсан Хууль, тогтоолын төсөл буцаах Улсын Их Хурлын тогтоолын төслийг хэлэлцэн баталж өгөхийг Та бүхнээс хүсье.


Анхаарал тавьсанд баярлалаа.


З.Энхболд: -Батцогт гишүүнд баярлалаа. Байнгын хорооны санал, дүгнэлттэй холбогдуулан асуух асуулттай гишүүд нэрээ өгнө үү. Оюунхорол гишүүнээр асуулт тасаллаа. Оюунхорол гишүүн асууя.


Д.Оюунхорол: -Би нэг зүйлийг тодруулъя гэж бодсон юмаа. Гэр бүлийн тухай хуульд нэмэлт, өөрчлөлт оруулах тухай хуулийн төслийг санаачилж, өргөн бариад Улсын Их Хурлын чуулганаар хэлэлцүүлэхээр бид ер нь бас жаахан бэлтгэл хийж байсан.


Тэгэхдээ Монгол Улсын Засгийн газраас Гэр бүлийн тухай хуулийн шинэчилсэн найруулгыг оруулж ирнэ гэж бас ер нь 2 жил бэлдсэн. Хууль зүйн яаман дээр дэд сайд Удвалыг байхад ажлын хэсэг ахалж байсан. Ер нь бол Гэр бүлийн тухай хууль нь иргэний болон эрүүгийн хуулийн олон харилцааг зохицуулах, тэгээд өмчлөл эрхтэй холбоотой, хүүхдийн үрчлэлийн асуудалтай холбоотой, хүүхдийн эрхтэй холбоотой, хүүхдийн өмчлөх эрхтэй холбоотой олон асуудлуудыг энэ хуулиар зохицуулах учраас энэ хуулийг би Хууль зүйн яамны ажлын хэсэг өргөн барьж оруулж ирээд, одоо энэ буцааж байгаа бид нарын татуулж байгаа энэ хуулийг тэнд давхар ярилцаад, саналыг нь оруулж ирж болох юм байнаа гэж ойлгож байгаа юм.


Гэхдээ уг нь бол Их Хурал гишүүдийн өргөн барьчихсан байгаа энэ хуулийг цааш нь үргэлжлүүлээд бол хэлэлцчих ёстой байсан юмаа. Тэр тусмаа Гэр бүлийн тухай хууль бол өнөөдөр Монгол Улсын нийгэмд гэр бүлийн үнэт зүйл алдагдаж байгаа, гэр бүлийн одоо хүүхдийн эрх ашиг хохирч байгаа, хүүхдийн өмчлөлийн асуудал шийдэгдэж чадахгүй байгаагаас үүдэлтэйгээр өрх толгойлсон эмэгтэйчүүд бол эдийн засгийн хувьд нэлээн хараат байдалтай, хүүхдийн эдийн засгийн эрх мэдэл, өмчлөлийн асуудал нь бол шийдэгдэхгүй байгаа гэсэн ийм их гомдлууд байдаг учраас үүнийг зохицуулах зорилготойгоор энэ хуулийн төслийг санаачилж өргөн барьсан юмаа.


Өөрөөр хэлбэл хүүхдийн өмчлөх эрхийг Гэр бүлийн тухай хуулиар бол зохицуулж өгье. Энэ бол өнөөдөр нийгэмд одоо тулгамдсан, хүлээгдэж байгаа маш чухал асуудал. Гэр бүлийн задрал яагаад хүчтэй явагдаж байгаагийн гол учир шалтгаан нь яг энэ хуультай холбоотой байнаа гэж бид нар үзэж байгаа юм. Өөрөөр хэлбэл аавд гэр бүлийн өмчийг үр хүүхэддээ үлдээх ийм хууль эрх зүйн орчин зохицуулалт байхгүй, дундын өмчлөлд үүссэн зөвхөн орон байр, машин тэрэг гээд граш нэг ийм юмнуудаа бол үлдээж өгөөд, яг том үйлдвэрээ гэрийн эзэн аваад явчихдаг учраас тэр хүүхдийн эрх ашигт бол өмч нь үлдэхгүй байнаа гэдэг ийм саналаар энэ хуулийг бол боловсруулсан.


Хамгийн гол нь бол бид нар хүүхэд төрсөн цагаасаа эхлээд өмчийн эзэн байх ёстой гэдэг ийм хуулийг бол гол нь хуульчилж өгөх шаардлагатай гэж энэ хуулийн төслийг бол санаачилж өргөн барьсан юмаа. Тэгээд харамсалтай нь энийг ингээд Хууль зүйн байнгын хороон дээр дараагийн шатны хэлэлцүүлэг рүү буцаая гээд ингээд татаж байгаа юм байна. Тэгээд яахав дараагийн одоо Засгийн газраас оруулж ирж ажиллах ажлын хэсэг дээр энэ асуудлыг ярих нь зөв байх гэж бодож байгаа юм. 


Хоёрдугаарт, энэ хуулийг бол Хууль зүйн яам болон Хууль зүйн байнгын хороо энэ асуудлыг бол авч хэлэлцэх нь зүйтэй. Эрүүгийн болон иргэний хуулийг бол Нийгмийн бодлого, боловсрол, соёл, шинжлэх ухааны байнгын хороон дээр ярих нь бол арай зохимжгүй. Ер нь бол энэ харилцааг зохицуулах олон асуудлууд нь бол бас яригдах учраас ийм одоо саналтай байгаа.


Тийм учраас энэ асуудлуудыг яг харьяа холбогдох яам, эсвэл Байнгын хороо нь яг энэ асуултанд хариулж өгөөч ээ. Энэ хуулийг аль яаман дээр боловсруулаад, аль Байнгын хороон дээр хэлэлцэхээр Их Хурал дээр ярина гэсэн бодолтой байгаа вэ гэдэг гол асуултыг асууж байна.


З.Энхболд: -Хууль зүйн байнгын хорооноос хэн хариулах вэ. Түвдэндорж байхгүй байна. Хууль зүйн сайд бас алга байна. Илтгэгч нь хариулъя. Батцогт. Байнгын хороон дээр Гэр бүлийн хуулийг буцаахдаа Засгийн газраас бэлдэж байгаа Гэр бүлийн хуулин дотроо Оюунхорол гишүүний саналыг тусгаад ороод ирэх юм байгаа биз дээ гэдэг асуулт асууж байна. 

Аль яам нь голчилж боловсруулж байгаа юм. Тэгээд тэрэн дотор нэгэнт буцаж байгаа бол Засгийн газрын өргөн барих хуулин дотор саяын ярьсан хүүхдийн өмчлөх эрхтэй холбоотой зүйлүүдийг оруулмаар байнаа гэж байна. 


Д.Батцогт: -За ойлголоо, анхаарч ажиллая гэж хэлье. Өөр надад хариулах юм алга.


З.Энхболд: -Энэ чинь үгтэй билүү. Үгтэй юм байна. Асуулт дууссан. Одоо үг хэлэх гишүүд байна уу. Яахав хариулах ёстой хүн нь байхгүй байна л даа тийм. Үг хэлэх гишүүд кнопоо дараадах. Нямдорж гишүүнийх гарахгүй байна. Нямдорж гишүүнээр үг тасаллаа. Гончигдорж гишүүн.


Р.Гончигдорж: -Баярлалаа. Сая Оюунхорол гишүүн ч асууж байна. Бусад хууль санаачлагчид хуулийн төслүүдийг нь буцааж байгаа зүйлүүд бол нэг хоёр л үндсэн шалтгаан байгаа шүү дээ тиймээ. 

Нэгдүгээрт нь бол хууль санаачлагчдын тодорхой бүрэлдэхүүн нь бол энэ Улсын Их Хурлын бүрэлдэхүүнд байхгүй байгаа. Нөгөөх нь бол одоо энэ хуулиудыг шинэ Засгийн газрын мөрийн хөтөлбөр, бусад зүйлтэй нийцүүлэх замаар ахиж боловсруулж, өргөн барих энэ хоёр харилцааны үндсэн дээр л энэ хуулиуд бол буцаж байгаа. 

Тэрнээс огт хэрэггүй хууль гэсэн утгаар бол буцахгүй байгаа гэж ойлгож байгаа. Тухайлах юм бол одоо Оюунхорол гишүүний хэлээд байгаа тэр Гэр бүлийн тухай хуулинд нэмэлт, өөрчлөлт оруулахад энэ Гэр бүлийн тухай хуулин дээр тэр өмнө нь санаачилсан хуулиудад байгаа үзэл санаануудыг тусгах, тэр одоо өмч, ялангуяа гэр бүл дэх өмчлөлийн харилцаа, гэрээслэлийн харилцаа яг зах зээлийн эдийн засгийн үе дэх гэр бүлийн харилцаа гэдэг тэр шинэ социалист нийгмийн гэр бүлийн харилцаанаас зах зээлийн нийгмийн харилцаан дахь гэр бүлийн харилцаа гэдэг тэр агуулгаар шинэтгэлийн юмнууд нь бол нэлээн тусгагдаж орж ирсэн. 

Ялангуяа хүүхдийн эрхийг хамгаалах тал дээр нь бол. Тэр энэ тэр тусаж орж ирэх ёстой буюу өөрөөр  хэлэх юм бол энэ тогтоолуудыг буцаахдаа Засгийн газарт бол энд хэлэлцэж байгаа хэлэлцүүлгийн протоколыг албан ёсоор хүргүүлээд, Засгийн газраас энэ эдгээртэй холбогдсон хуулиудыг санаачлах хуулиудад өөрчлөлт оруулахдаа өмнө нь өргөн барьсан хуулиудад өргөн бариад, буцаагдсан хуулиудын үзэл санаануудыг тусгах талаар анхаарч ажиллах нь зүйтэй гэсэн ийм зүйлийг бол дотор нь тусгаж өгөх нь бол зайлшгүй шаардлагатай гэж ингэж үзэж байгаа юмаа.

Энийг бол би бас Улсын Их Хурлын удирдлага, манай Тамгын газрынхан энэ хуулиудыг буцаах тогтоолыг бид нар батална шүү дээ. Тэр тогтоолдоо бол бас нэг ийм үг үсэг, өгүүлбэр оруулаад, ингээд явах нь зүйтэй.

Ер нь бол бид нар хуулийг хэлэлцэхээ болилоо гээд нэг тогтоол гардаг. Энэ тогтоол хэтэрхий нүцгэн тогтоол гараад байгаа байхгүй юу. Яагаад буцаасан гэдэг шалтгаан энэ дотор орох юм бол уулаасаа энүүгээр зохицуулагдах эрх зүйн харилцааны цоорхой байж л байгаа. Тэрнийг нөхөн гүйцээж хийхэд бол энэ хуулийн төслийг буцаахдаа ийм ийм зүйл нь хангалттай биш байнаа гэж үзсэн учраас. Ийм ийм зүйлүүд нь бол одоогийн баримтлалаас зөрөөтэй байнаа гэж үзсэн учраас буцаасан юм гэдэг агуулга тэр тогтоол дотор орох юм бол ерөнхийдөө энэ хууль эрх зүйн зохицуулалтын доторх энэ чиглэлийн шугаман дээр бас нэг цаашдаа хууль боловсруулах, хууль өргөн мэдүүлэх, хууль тогтоох явцад бол нэг түүх үлдэж байх ёстой.

Энэ чиглэлээр бол манай Тамгын газар бол анхаараад, цаашдаа бол хуулийн төслийг буцаасугай гэдэг нь бол ганц өгүүлбэртэй биш ийм ийм Улсын Их Хурлаар хэлэлцээд, ийм ийм үндэслэлээр энийг хэлэлцэх шаардлагагүй ээ гэж үзэж, буцаасугай гэсэн ийм агуулгын багтаамжийг бол гаргаж өгөх хэрэгтэй. Тэгж байж бид нар бол одоо бас нэг утга учиртай болно.

Энэ хууль тогтоох үйл ажиллагааны залгамж холбоосууд нь хэлхэгдэж чадна. Мөн хууль тогтоох чиглэл дээр энэ чиглэлийн харилцааны шинэчлэл болон уламжлалынх нь бол динамик нь бол харагдаж ингэж явах ёстой. Энэ бол өөрөө бас нэг манай Монгол Улсын хууль эрх зүйн ерөнхий нэг хэлхээсийг бол хангаж явнаа гэсэн ийм үзэл санаа байна. Энийг бол одоо би заавал хэлэх нь зүйтэй байх. Энэ чиглэлд бол одоо Тамгын газар, манай Улсын Их Хурлын холбогдох институцүүд бол Засгийн газар, бусад хууль санаачлагчдын хүрээнд бол ажилланаа гэж ингэж бодож байна. Баярлалаа.

З.Энхболд: -Нямдорж гишүүн үг хэлнэ.

Ц.Нямдорж: -Энэ АН-ын бүлгийн дарга нь энд сууж байна. Их Хурлын удирдлага байна. Энэ эрх баригчид ирцээ бүрдүүлээч дээ та нар. Энэ 6-хан хүн байж байна шүү дээ. Үеийн үед АН-ынхан томилгоо, огцруулах хоёр дээр бүрэн бүрэлдэхүүнээрээ орж ирдэг. Бусад үед нь тааллаараа Их Хуралд ирдэг ийм л нам шүү дээ танай нам. Анархи нь дэндчихсэн. Нэрийг нь дуудаад, хэн ямар шалтгаанаар хаашаа алга болсныг нь өглөө болгон чуулганд танилцуулж баймаар байна. Би танилцуулдаг байсан юм наана чинь сууж байхдаа. Энэ арай дэндэж байна шүү дээ.

Одоо энд сууж байгаа хүмүүсийг тоолоод үз. Бие даагчид байж байна. Эвслийн хэдэн гишүүн байж байна. Манай хэд байж байна. Танайхаас 6-хан л хүн байна шүү дээ Эрдэнэбат даргаа. Эд нар чинь амарч зугаа цэнгэл хөөцөлдөж яваа юм уу хаашаа юм. 

Төсөлтэй холбогдуулаад хэлэх үг байна. Энэ Батболдын Засгийн газрын үед би оруулсан хуулийн төсөл өө. Иргэний нийгмийн байгууллагууд, энэ чиглэлээр үйл ажиллагаа явуулдаг төрийн бус байгууллагуудад өгч саналыг нь аваад, энэ төслийг оруулж ирсэн юмаа. Одоо мөрдөж байгаа хууль нь 1990-ээд оны сүүлч үеэр Гончигдорж даргыг Их Хурлын дарга байхад батлагдсан хууль аа. Тэрнээс хойш 10-аад жил болчихсон харилцаа шинэчлэгдэж байгаа юмаа.

Тэр бүхнийг тооцож үзээд өргөн мэдүүлсэн юмаа. Засгийн газар гэдэг субъект нь хэвээрээ байгаа. Учир ийм байгаа учраас энэ буцаахын оронд Байнгын хороон дээрээ хэлэлцээд, ажлын хэсэг гаргаад, одоо энэ Гончигдорж гишүүн, Оюунхорол гишүүн нар тодорхой саналууд байвал санал хураалгаад, энэ хугацаа жаахан хожмоор байгаа юм л даа. 

Эцсийн дүндээ энэ хуулийг Их Хурал л батална шүү дээ. Хэн нь өргөн мэдүүлсэн нь сонирхолтой сэдэв биш шүү дээ. Ингэж хугацаа алдах хэрэггүй л байгаа юм даа. Би ийм санал хэлэх гэсэн юм. 

Тэгээд би АН-ынхныг энэ ирцээ бүрдүүл гэж дахин шаардах гэж байна. Ер нь бол телевизээр юм ярихаараа нэг их ард түмэндээ хайртай, гоё юм яриад л, чуулган болохоор орж ирдэггүй чинь АН-ын архагшсан өвчин шүү дээ. Симптомын дээд цэгтээ хүрчихсэн ийм үзэгдэл шүү дээ. Албан тушаал хуваарилах болохоороо бүгдээрээ гүйж орж ирдэг. Огцруулах болохоор бүгдээрээ гүйж орж ирдэг. Бусад үед нь дандаа л ийм байдаг шүү дээ. 20 жил АН ингэж сууж байгаа шүү. Үнэнийг хэлэх юм бол. Энэ ирцээ бүрдүүлээч дээ. Юм хүчиндэх болохоороо нэг ирцээ бүрдүүлдэг. Одоо өөрийгөө өмөөрөх гээд л Эрдэнэбат, Гончигдорж эд нараас гар өргөөд л эхэлж байна. Энэ наятай чавганц энэ шүд шигээ суудлуудаа хар. Ийм л байдалтай байж байгаа юм. Эсэргүүцлийг хүлээж авахгүй за.

З.Энхболд: -Хэлэлцэж байгаа асуудалтай холбоотой юм ярих хэрэгтэй. Ирцийн талаар бол би шалтгаантай улсуудын нэрийг уншаадахъя. Гадаадад томилолттой Батзандан, Баярцогт, Болд, Наранхүү, Баасанхүү нар байна. Дотоодод томилолттой Зоригт гишүүн байна. Өвчтэй Одонтуяа, Санжмятав, Сүхбаатарын Батболд гурав Ганхуяг дөрөв байна. Бусад нь бол энд ирсэн байна. Шалтгаангүй ирцэнд бүртгүүлээгүй хүмүүс бол тасалсан гэдэгт тооцогдож байгаа улсууд бол Алтанхуяг, Амаржаргал, Баттулга Х, Батчимэг, Гантөмөр, Сайханбилэг, Эрдэнэ, Батболд Сундуйн, Отгонбаяр, Содбаатар, Содбилэг, Тэрбишдагва, Оюун ийм байдалтай байнаа өнөөдрийн ирцийн байдал.

Ер нь бол АН-ын тал ирц муу байна өнөөдөр. Бүлгийн дарга ирцээ бүрдүүлэх арга хэмжээ аваарай. Тайлбар бол дэгээр байхгүй байнаа. 

Одоо тогтоолын төслийг батлах санал хураалт явуулна. Санал хураалт. Хууль, тогтоолын төсөл буцаах тухай Улсын Их Хурлын тогтоолын төслийг баталъя гэсэн санал хураалт явуулъя.  Санал хураалт явагдаж байна. 

Санал хураалтад оролцсон 48, зөвшөөрсөн 21, 43.7 хувиар энэ санал дэмжигдсэнгүй. Эдгээр хуулиуд буцахгүй боллоо. Хэлэлцүүлэг нь  үргэлжилнэ гэсэн үг.

Ирц гэдэг ийм чухал байгаа юм Эрдэнэбат даргаа, ирцээ бүрдүүл одоо. Сая би шалтгаантай улсуудыг бүгдийг дурдчихсан байгаа. 

Дараагийн хэлэлцэх асуудалдаа орох юм уу яах юм. 

Дараагийн хэлэлцэх асуудал.

Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг хэлэлцэж эхэлье. Хууль санаачлагчийн илтгэлийг Улсын Их Хурлын гишүүн Цог танилцуулна. Цог гишүүнийг индэрт урьж байна.

Л.Цог: -Их Хурлын дарга, эрхэм гишүүд ээ,

Монгол Улсын Ерөнхийлөгч Чингис хааны одонг бий болгосон тогтоолыг гаргасан байгаа. 2002 оны 5 сарын 17-ны өдрийн. Тэгээд энд одонг Чингис хааны төрсөн өдөр буюу 11 сарын 14-ний өдөр тохиохоор хийгээд энэ ойг тохиолдуулан тэр тэмдэглэлт өдрийг одоо бидний түрүүчийн баталсан хуулийн нийтээр тэмдэглэх баярын болон тэмдэглэлт өдрийн тоололд хамруулах ийм шаардлага гарсан. Энийг үндэслэн энэ хуулийн төслийн нэмэлтийг өргөн барьж байгаа юмаа.

Үнэн хэрэг дээрээ энэ юу бол нийтээрээ амрахгүй байгаа. Тэгэхээр энэ түрүүчийн гаргасан тохиолдолд хамруулаад 11 сарын 14-ний өдөр бол Монгол даяараа амрах ийм баярын тэмдэглэлт өдөр болгоё гэж байгаа юм. Энэ нэмэлт өөрөө гуравхан заалттай. Товчхон ийм зүйл бий. 

Байнгын хорооны хурал дээр бас нэг яригдсан зүйл бол 11 сарын 26-ны өдөр буюу Монголын анхны үндсэн хууль баталж байгаа өдөр нийтээрээ амарч байгаа. Энэ өдрийг шилжүүлж болох юмаа гэсэн санал гарсан учраас өдөр бол нэмэгдэхгүй үнэн хэрэг дээрээ. Тэр 11 сарын 26-ны өдөр шилжээд, одоо Чингис хааны төрсөн өдрөөр тохиох ийм болгож нэмэлт оруулж байгаа юмаа. Энэ асуудлыг хэлэлцэн баталж өгөхийг хүсье.  

Анхаарал тавьсанд баярлалаа.

З.Энхболд: -Хууль санаачлагчийн илтгэл болон Байнгын хорооны санал дүгнэлттэй холбогдуулан. Биш юу байна. Төрийн байгуулалтын байнгын хорооны санал, дүгнэлтийг Улсын Их Хурлын гишүүн Гончигдорж танилцуулна. Гончигдорж гишүүнийг индэрт урьж байна.

Р.Гончигдорж: -Улсын Их Хурлын дарга, эрхэм гишүүд ээ,

Улсын Их Хурлын гишүүн С.Баярцогт, Н.Батцэрэг, Ц.Даваасүрэн, С.Оюун, Л.Цог, Д.Эрдэнэбат нар Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг санаачлан боловсруулж, Монгол Улсын Их Хуралд 2012 оны 10 сарын 18-ны өдөр өргөн мэдүүлсэн билээ.

Улсын Их Хурлын 2002 оны 21 дүгээр тогтоолд нэмэлт оруулж, Чингис хаан одонг жил бүрийн 11 сарын 14-ний өдөр буюу Монголын бахархлын өдөр олгож байхаар тусгасантай холбогдуулан нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг санаачлан боловсруулсан байна.

Төрийн байгуулалтын байнгын хороо уг төслийг 2012 оны 10 сарын 23-ны өдрийн хуралдаанаараа хэлэлцлээ.

Хуулийн төсөлтэй холбогдуулан Улсын Их Хурлын гишүүн Х.Тэмүүжин, Д.Батцогт, Л.Цог нар өөрсдийн байр сууриа илэрхийлж, Улсын Их Хурлын гишүүн Н.Батцэрэг Монгол бахархлын өдрийг үндэсний бахархлын өдөр болгон өөрчлөх гэсэн санал гаргасан болно.

Нийтээр тэмдэглэх баярын болон тэмдэглэлт өдрүүдийн тухай хуулийн төслийг хэлэлцэх эсэх асуудлыг Байнгын хорооны хуралдаанд оролцсон гишүүд санал нэгтэй дэмжиж, Улсын Их Хурлын чуулганы нэгдсэн хуралдаанд оруулах нь зүйтэй гэж үзлээ.

Улсын Их Хурлын эрхэм гишүүд ээ,

Нийтээрээ тэмдэглэх баярын болон тэмдэглэлт өдрүүдийн тухай хуулийн төслийг хэлэлцэх эсэх асуудлаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

З.Энхболд: -Хууль санаачлагчийн илтгэл болон Байнгын хорооны санал, дүгнэлттэй холбогдуулан асуух асуулттай гишүүд нэрээ өгнө үү. Болоо юу тиймээ. Лүндээжанцан гишүүнээр асуулт тасаллаа. Баярсайхан гишүүн асууя.

Ц.Баярсайхан: -Баярлалаа. Би хууль санаачлагчаас нэг л зүйл асуух гэсэн юм. Өмнө нь бол энэ Чингис хааны төрсөн өдрийн талаар бол янз янзын хугацаа яригдаад, Засгийн газрын бас нэг шийдвэр гараад, 6 сарын 1-нийг бас төрсөн өдөр нь гээд тэмдэглэх нэг ийм шийдэл гарч байсныг бас санаж байх юм.

Тэгээд энэ цаг хугацааны хувьд бол одоо маргаангүйгээр шийдэгдсэн үү гэдгийг нэгдүгээрт тодотгож асуух гэж байгаа юм. 

Хоёрдугаарт нь, 1924 онд батлагдсан шинэ үндсэн хууль бол өнөөдөр ч манай одоогийн мөрдөгдөж байгаа үндсэн хуулийн дагуу Бүгд Найрамдах Улсыг тунхагласан ийм одоо чухал шийдвэрээ гэж ингэж ойлгож байгаа. Тийм учраас 11 сарын 26-ны өдрийг заавал одоо бүх нийтээр амардаг өдрийг өөрчилж, тэмдэглэлт өдөр болгож өөрчлөх одоо шаардлага нь юу байв аа. Шинээр Чингис хааныхаа мэндэлсэн өдрийг бол тэмдэглэж болноо. Тэгэхдээ гол одоо Монгол Улсынхаа энэ бүгд найрамдах засаглалыг тогтоосон энэ түүхэн өдрийг бол өөрчлөх нь би бол хувьдаа зохисгүй юмаа. Энэ өдөр байдгаараа байж байг ээ гэсэн ийм л саналтай байна л даа.

Тийм чухал шийдвэр гарсан шүү дээ. Тийм учраас энийг бол тодотгож хариулт хүсч байна.

З.Энхболд: -Цог гишүүн хариулъя.

Л.Цог: -За би хариулъя Баярсайхан гишүүний. Тэгэхээр би ярих уу эрх авснаараа зэрэг яриад байх ёстой юм уу. Тэгээд энэ асуудал урд нь яригдсан тэр хугацааны хувьд бол. Одоо хүртэл маргадаг юм байна лээ. Төрсөн өдөр нь одоо сая Чингис хааны академийнхан гэж бидэнтэй уулзсан л даа. Бас л өөр юм ярьж явна лээ. 

Тэгэхээр энийг бол урд нь Ерөнхийлөгчийн тамгын газар нягтлаад, эцэст нь шийдвэрлэчихсэн юм билээ. Энийг тэр Байнгын хорооны хурал дээр бид нар нягталж асуугаад, Ерөнхийлөгчийн тамгын газрын төлөөлсөн хүн бидэнд хэлсэн. Энэ маргахааргүй болсон. 11 сарын 4 гэсэн. Тэгээд одоо энэ чинь 850 жилийн ойг хийх гээд байна шүү дээ. Тэгэхээр энд маргаан байхгүй болсон гэж ойлгох нь зүйтэй юм билээ. Ер нь маргаж байгаа хүн бол зөндөө. Эцсийн хувьд цэгэлчихсэн гэж бид ойлгож байгаа.

Хоёрдугаар асуудал дээр анхны үндсэн хуулийн ой тэмдэглэх асуудлыг. Бид нь бол баярын өдрийг хэвээр нь байлгаж байгаа шүү дээ. Нийтээр амрахгүй гэдэг утгаар нь зөв юм гэж бодож байгаа юм. Хоёрдугаарт, манай хороон дээр бас яриа хөөрөө гарсан. Түүхчид, судлаачдын олон байр суурь байдаг юм байнаа. Анхны үндсэн хууль ч гэлээ гэсэн яг үзэх юм бол бас монголын ард түмнийг ардуудад дотор нь ангилсан, ялгасан тийм олон юм байгаа учраас заавал одоо амраад байх хэрэг байна уу гэсэн хүртэл юм гарсан юм. Тэгээд Байнгын хорооны гишүүдийн олонхийн саналаар бидний одоо эцсийн томъёоллоор орж ирж байгаа нь энэ ээ.

Тэгээд хамгийн гол нь бид баярын өдөр гэж бүр авч байгаа юм биш шүү дээ. Нийтээр амрахаас нь болиулж л байгаа ийм хэрэг шүү дээ. Баярын өдөр нь энгийн хэвээрээ.

З.Энхболд: -Гончигдорж гишүүн асууя.

Р.Гончигдорж: -Баярлалаа. Бүх нийтээр амрах өдрийг олон боллоо гээд одоо хасч орлуулж байгаа юм уу. Ер нь бол заавал нэг тэмдэглэлт өдөр, амралтын өдрийг бий болгосноор нөгөө амралт, бүх нийтээр амарч тэмдэглэх ёслолыг цөөрүүлж байгаа нь энэ амралтын өдрүүдийн баланс алдагдаж байна гэж үзэж  байгаа юм уу.

Ер нь бол яагаад ч жишээлэх юм бол хоёулаа амралтын өдөр байж болохгүй гэж. Бүх нийтээр амарч тэмдэглэдэг баярын өдөр байж болохгүй гэж. Энэ тухай асуудал хэрхэн яригдсан бэ гэдэг асуудлыг яая. Түрүүн асуудал давхардлаа. Бас бид нарт энд тэндээс бичгүүд ирээд эзэн Богд Чингисийн төрсөн өдрийг одоогийн он цаг тоолол руу шилжүүлэхэд хэдэн сарын хэдний өдөр байх вэ гэдэг дээр бас маргаанууд байсан. Энэ үнэхээр бас эцэслэгдсэн гэж ойлгож болох уу. Тэгээд энэ хоёр асуудлыг асууя. Тэгээд дараа нь санал дээрээ саналуудаа хэлье.

З.Энхболд: -Санаачлагч гишүүдээс хэн нь хариулах вэ. Цог гишүүн, дараа нь Даваасүрэн гишүүн, тэгээд Батцэрэг гишүүн.

Л.Цог: -Яахав би эхэлье, тэгээд манайхан нэмэх биз дээ. Байнгын хороон дээр аль аль нь яригдсан асуудал л даа. Зүгээр амралтын өдөр олон боллоо гэсэн бас шүүмжлэл гарсан. Энийг харгалзаад л, тэгээд энэ ч одоо хасч болно шүү дээ. Хоёулангаар нь амарч болох л юм байгаа юм. Бид бол зүгээр Байнгын хорооны гарсан саналын олонхийг үндэслээд л ингэж байгаа болохоос нэг их айхтар юм цаанаа бодсон, ярьсан юм ерөөсөө байхгүй. 

Амралтын өдөр бас олон талдаа байгаа шүү. Энэ нийгмийн шүүмжлэл одоо үндэстэй шүү гэсэн бодлын үүднээс олонхийн саналын дагуу л шийдсэн асуудал шүү дээ. Хоёулангий нь амарч бололгүй л яахав.

Тэр Чингис хааны өдрийн тухай маргааныг бол бид эцэслэн шийдсэн гэж ойлгосон учраас ингэж ийм дүгнэлтээ гаргасан. Энэ хариу бидэнд байна шүү дээ Ерөнхийлөгчийн Тамгын газар өгсөн. Засгийн газраа өгсөн. 

З.Энхболд: -Даваасүрэн гишүүн.

Ц.Даваасүрэн: -Баярлалаа. Тэгэхээр зүгээр бид энэ хуулийн төслийг санаачлахад нэг нэгдсэн гол зүйл нь бол түүхээ урагшлуулъя, Их Монгол Улс байгуулагдсаны өдөр, тэгээд Чингисийн өдөр гэх үү, ямар ч гэлээ гэсэн зүгээр түүхээ урагшлуулсан нэг тийм өдөр байя. Бусад улс оронд ийм юм тэмдэглээд унавал яахав гэдэг ийм л агуулгаар оруулж ирсэн юмаа.

Тэгэхээр тэр өдрийн хувьд тэр амралтын өдөр байлгах уу, амралтын биш байлгах уу гэдэг дээр бол хэлэлцүүлгийн явцад шийдчихье гэсэн юм. Ер нь бол энэ Их Монгол Улс байгуулагдсаныгаа бид нар ямар нэг хэмжээнд одоо Чингис эзэн хаантайгаа холбох уу, ямар нэг байдлаар бас тэмдэглэдэг болъё. Түүхээ бид бол урагшлуулж явах ёстой юм байна. Жишээлбэл бид нар, өнөөдөр болтол одоо Их Монгол Улс байгуулагдсаныхаа тэр гол хуулийн зохицуулалт хийж байсан тэр их цаазаа жишээлбэл бид нар төрийнхөө ордонд сайхан залаад, одоо ингээд ер нь түүхээ урагшлуулж байх ёстой юм байнаа. Хэн ч ороод ирсэн монголын төрт ёсны энэ түүхтэй танилцахдаа энэ Монгол Улс гэдэг чинь бол одоо 1200 оны үед ингээд байгуулагдаж байжээ гэдгийг бол мэдэж байх ёстой гэдэг агуулгаар л бид нар тэмдэглэж байя. Амралтын өдөртэй байя гэдэг дээр бол тохирсон.

Зүгээр яг өдрийнхөө хувьд бол яг энэ нь одоо яс юмаа гэдэг дээр бол бас тавуулаа нийлчихсэн ч юм бол бас алга байна л даа. Хэлэлцүүлгийн явцдаа бол бид нар энэ түүхээ урагшлуулах дээр бол нэгдээд явъя. Тэр Гончигдорж гишүүний асуугаад байгаа одоо амралтын өдөр байлгая, амралтын бус өдөр байлгая гэдэг дээр яг нэг тохироод тэгчихсэн ч юм биш. Тэр хэлэлцүүлгийн явцад хэдүүлээ амралтынхаа өдрөөр аваад үлдвэл болохгүй юм байхгүй.

Би бол Гончигдорж гишүүнтэй ижил саналтай байгаа юм. Энэ амралтын өдрөөр үлдэх ёстой гэсэн тийм байр суурьтай байгаа юм. Гол нь зүгээр түүхээ урагшлуулъя, энийг хөндьё гэдэг агуулгаар энэ хуулийн төслийг оруулж ирж байгаа юм.

З.Энхболд: -Батцэрэг гишүүн нэмж хариулъя.

Н.Батцэрэг: -Би их хааны мэндэлсэн сар өдөр дээр бас хууль санаачлахаар оролцож байхдаа эрдэмтдээс, хүмүүсээс нэлээн тодруулсан л даа. Үнэндээ бол одоо 13, 14 дүгээр зуун, тэрнээс өмнөх үеийн монгол, перс, хятад хэл дээр бичсэн эх сурвалжуудаас бол тодорхой төрсөн он, сар өдөртэй холбоотой тийм зүйлүүд бол одоогоор олдоогүй байгаа юм билээ. 

Одоогоор олдоод, одоо цагийн тоололд буулгачихсан байгаа энэ 11 сарын 14 гэдэг бол 16, 17, 18 дугаар зууны үеийн түүхийн эх сурвалжууд тэмдэглэгдсэн зүйлээс одоо авсан. Тэгээд одоо цагийнхаа тоололд буулгаад 11 сарын 14 болж гарч ирж байгаа юм билээ. 

Тэгээд саяын Даваасүрэн гишүүний хэлсэнтэй адилхан яг энийг одоо тойроод яриад байх юм бол төдөн төдөн гээд их л олон зүйл яригдахаар юм билээ. Юутай ч одоогийн тэр дундад зууны үеийн эх сурвалжуудад тэмдэглэгдсэн энэ он цаг тооллоор нь их хааныхаа төрсөн өдрийг мэндэлсэн сарыг мэддэг, тэмдэглэдэг, бүх нийтээрээ амардаг байх нь өөрөө их том олон талын ач тустай, ач холбогдолтой юмаа гэж үзээд энэ хуулийн төслийг санаачилсаан.

Амралтын өдрийн тухайд бол зүгээр манайд бол нэг баярын өдрийг бол бүх нийтээрээ амарч байвал хүмүүс илүү их ойлгож, тэрийг баярын өдөр гэж ойлгодог нэг ийм тогтчихсон бид нарын соёл юм уу даа нэг ийм зүйл байна. Тэр үүднээсээ бүх нийтээрээ одоо амрах өдөр болгоё гээд тэгж байгаа. 

26-ны өдрийг бол би бас энэ хуулийг санаачлагчдын нэгний хувьд бол бас амралтын өдрөөрөө үлдээсэй гэсэн дотоод итгэл үнэмшилтэй байгаа. Анхдугаар үндсэн хуулиа баталсан өдрийг бол бас түүхэн талаас нь бүдгэрүүлэх хэрэггүй байх аа. Мэдээж хэрэг анхдугаар үндсэн хуулинд алдаа оноо, янз бүрийн юм байдаг. Тухайн цаг үедээ л гарсан яах аргагүй бас дэвшилт зүйл ихтэй Бүгд Найрамдах Улсаа тунхаглаж чадсан ийм одоо өдөр өө. Энэ үүднээсээ бол хоёр өдөр амралтын өдөр байгаад явахад бол болохгүй юмгүй юм уу гэж боддог оо. Баярлалаа.

З.Энхболд: -Асуултаа жаахан хүлээж байя. Зарлалууд байна. Өнөөдөр Улсын Их  Хурлын гишүүн Д.Эрдэнэбат, Ц.Оюунгэрэл нарын төрсөн өдөр юм байнаа. Би дуусгаадахъя. Өчигдөр Болорчулуун гишүүний төрсөн өдөр бас болж өнгөрсөн байна. Тэгээд төрсөн өдрөө өчигдөр болон өнөөдөр тэмдэглэж байгаа Болорчулуун, Эрдэнэбат, Оюунгэрэл гишүүддээ Улсын Их Хурлын гишүүдийнхээ өмнөөс болон хувиасаа баяр хүргэж, эрүүл энх, аз жаргал, сайн сайхан бүхнийг хүсэн ерөөе. (алга ташив)
Өнөөдрийн манай хуралдааныг Хөвсгөл аймгийн малын эмч нар 38 малын эмч байна. Төрийн ордонтой танилцаж, Их Хурлын чуулганы танхимтай танилцаж байгаа юм байнаа. Даваасүрэн гишүүний урилгаар ирсэн юм байна. Хөвсгөл аймгийн малын эмч нарт баяр хүргэж, эрүүл энх, ажлын амжилт хүсье. (алга ташив)
Лүндээжанцан гишүүн асуулт асууна.

Д.Лүндээжанцан: -Эзэн Чингис Богд өвөөгийн төрсөн өдөр гэдэг асуудлаар бол одоо яриад байх юм алга л даа. Гол нь одоо зөв л одоо тогтчихвол тэгээд л одоо манай гол бахархал юм энэ. Үндэсний эрх чөлөөний сэргээсний өдрийн хувьд бол одоо мэдээж хэрэг яриад байх юм байхгүй.

Хоёр дахь асуудал бол энэ 11 сарын 26 түүх давтагддаг л юм байна. 22 жилийн өмнө 1990 оны 10 сарын сүүлчийн бүтэн 2 өдөр Октябрийн баяр, энэ Үндсэн хуулийн өдөр буюу Бүгд Найрамдах Улсыг тунхагласан өдрөөр маргаад тийм үү одоо энэ Цог дарга, Гончигдорж бид гурав ингээд сууж байна. Өнөөдөр яг энэ өдрүүдэд. Тэгээд ингээд нэг одоо 1924 оны 11 сарын 26-нд анх удаа Монгол Улс Үндсэн хуультай боллоо. Хаант засгийг халж Бүгд Найрамдах засаг тогтлоо. Газар, түүний хэвлий, ой мод, ус, ан амьтан цөм ард түмний баялаг гэж зарлалаа. 

Түүхэндээ анх удаа үндсэн хуулийн хэмжээнд үүнээс хойш Монгол Улсыг тусгаар тогтносон Бүрэн эрхтэй ард улс хэмээн тунхаглан зарласугай гэж анхдугаар үндсэн хуульдаа томъёолж, гадаад орнууд тухайн үед манайхыг хүлээн зөвшөөрөхгүй нууцаар монголын тусгаар тогтнолыг Москва, Бээжинд хэдийгээр хуйвалдаж ярьж байсан боловч Монгол Улсынхаа хэмжээнд бол тусгаар тогтнолоо сэргээснээ Үндсэн хуулийн хэмжээнд бэхжүүлж өглөө.  

Анх удаа Азид Монгол Улс эмэгтэйчүүд, эрэгтэйчүүдийн нэгэн адил тэгш эрхтэй гэдгийг тунхаглан зарлалаа. Энэ бүхэн чинь хамжлагат ёсыг халлаа гээд ингээд одоо 2 өдөр ярьж байгаад амралтын өдөр болгосон байхгүй юу. Тэгээд энийгээ бол одоо яахав ангийн шинж чанартай Үндсэн хууль болсон гээд шүүмжилбэл зөндөө юм бий л дээ. Энэ чинь бид түүхийн хувьд их алсаас харж асуудлыг ярина уу гэхээс биш одоо тухайн үеийн нөхцөл байдал, одоогийн 1992 оны бидний үндсэн хууль ч гэсэн их л шүүмжлэл дагуулдаг л даа. Гэлээ гэхдээ энэ чинь Монгол оронд хүмүүнлэг иргэний ардчилсан нийгэм байгуулах их том системийн үндсэн хууль болсон учраас том агуулгаараа том л байхгүй юу.

Тэгэхээр энэ асуудлыг бол заавал ухарч одоо зүгээр тэмдэглэлт өдөр болгох шаардлага байна уу, үгүй юу гэдгийг бол түрүүн хүмүүс асуусан. Энэ дээр энийгээ нэг давтаж аваад эргээд засчихаж болохгүй юу гэж. 

Хоёр дахь нь бол би бол тэр амралтын өдөр байвал байг гэж бодож байгаа юм. Бурхан багшийн дүйцсэн өдрөөр амармаар байгаа юм манайх. Яагаад гэвэл одоо европ болоод дэлхий дахинд улаан өндөгний баяр, үгүй ээ христосын шашин тийм том байдаг юм уу ганцаараа. Дэлхий даяар маш олон улс орон одоо энэ шашны баяруудаар амарч байгаа байхгүй юу. Тэр өдөр монголчууд мах иддэггүй, буян үйлддэг, байгаль орчноо хамгаалдаг, сэргээдэг ийм үр хүүхэд, уламжлалт ёс заншлаа ярьдаг өдөр болгомоор байгаа юм.

Эзэн Чингисийнхээ өдрөөр ч мөн ялгаагүй тусгаар тогтнолоороо бахархах үзэл, Монгол эх  орноороо бахархах үзэл. Тэгэхээр энэ чиглэлийн юмнуудыг иж бүрэн харсан байдлаар оруулж ирж, энийг нэг жаахан системтэй авч үзмээр байнаа гэж ийм л одоо би асуулт, саналын шинжтэй зүйлүүдийг хэлэхийг хүсч байна.

Шуудхан одоо ингээд хэлэлцээд батлаад явчихаар бол одоо боловсруулалт юу нь бол дутуу л харагдаад байна. Тэгээд энэ дээр бол одоо Цог даргаас би нэг энэ Бага хурлын үед өөрөө хууль энэ асуудлыг оруулсан хүний нэгний хувьд би асуулт тавих гэж байгаа юм. Бусдаас нь асуухгүй. Асуулт асуулт, Цогоос асууж байна.

З.Энхболд: -Цог гишүүн хариулъя.

Л.Цог: -За хариулъя. Тэгэхдээ би бол нийтийнхээ саналыг л баталж ярьж байгаа хэрэг шүү дээ. Нэг дутуу хүтүү боловсруулсан юм ерөөсөө байхгүй ээ. Бас юмыг дэгсдүүлж болохгүй шүү дээ. Амрахгүйгээр шийдэх л юм бол амрахгүй л байж болно. 11 сарын 26-нд зөөе гэвэл хэвээр үлдэж болно шүү дээ нэгд.

Хоёрдугаарт, бид хэлэлцэх эсэхээ шийдэх гэж байгаа шүү дээ хамгийн гол нь. Тэгэхээр сүүлд засаад аваад яваад ирье л дээ. Агуулга нь зөв л гэж үзэж байгаа юм бол. Их хааныхаа ойг тэмдэглэхийн эсрэг яваагүй л юм бол хэлэлцэх эсэхээ шийдчихье л дээ гэсэн ийм саналтай байна.

З.Энхболд: -Гишүүд асуулт асууж дууслаа. Байнгын хорооны санал, дүгнэлттэй холбогдуулан үг хэлэх гишүүд байвал кнопоо дарцгаана уу. Өөрийн чинь кноп нэг л асуудалтай байна даа. Одоо орж байна. Нямдорж гишүүнээр үг хэлэхийг тасаллаа. Батцэрэг гишүүн үг хэлнэ. 

Н.Батцэрэг: -Баярлалаа. Яах аргагүй өдгөө цагийн монголчууд та бид бол эзэн Чингис хааны унасан газар, угаасан ус, гал голомтыг сахиж суугаа монголчууд аа, тэгээд Чингис хааныхаа мэндэлсэн сар өдрийг зөв тогтоогоод, баярын өдөр болгоод, тэр нь бас бүх нийтээрээ амардаг ийм байх нь бол олон талын ач холбогдол, ач тустай.

Өнөөдөр дэлхий ертөнц улам бүр даяарчлагдаад явж байна. Энэ даяарчлалын нэг айхтар том сөрөг нөлөө бол цөөн тоотой үндэстнүүдэд учирч байгаа. Цөөн тоотой үндэстнүүдийн түүх соёл бүдгэрч байна. Хэл булингартаж байна, цөөн тоотой үндэстнүүд бусдад уусах, зарим талаар мөхөөх ийм процесс бол явж байгааг олон эрдэмтэд судлан хэлж байгаа.

Монгол үндэстний хувьд ч гэсэн үндэснийхээ хувьд өнө мөнхөд оршин тогтнож чадах уу гэдэг асуултны хариулт бол хүнд хүнд сорилтууд байх болноо. Магадгүй хамгийн хүнд сорилтуудын нэг нь бол эдийн засгийн хөгжил, нийгмийн хөгжил байхын зэрэгцээ нэг том нь үндэстнээрээ эх хэл соёлтойгоо, язгуурын түүхтэйгээ өнө мөнхөд амьдарч тэр үндэстний хүсэл биелсэн одоо оршиж чадах уу гэдэг энэ сорилт бол үндэстний өмнө бол байнга байх болноо.

Ийм учраас үндэстнийг дархлаажуулж байгаа, үндэстнийг авч явдаг маш олон зүйлүүдийн нэг нь ийм тэмдэглэлт өдрүүд, ялангуяа үндэстнээрээ нэгдэж чадах, үндэстнээрээ хэн ч өөрөөр одоо санал гаргаж чадахааргүй энэ том баримтуудын нэг бол их эзэн Чингис хаан шиг ийм хүний төрсөн өдрийг тэмдэглэх тухай асуудал байх болноо гэж ингэж үзэж байгаа юмаа.

Тэгээд энэ үүднээсээ хууль санаачлагчид бид нэгдэн энэ өдрийг оруулж ирж байгаа. Тэгээд та бүгдийг дэмжиж өгнөө гэдэгт найдаж байна. Баярлалаа.

З.Энхболд: -Дэмжсэн 3, эсэргүүцсэн 3 нийт 6 гишүүн үг хэлэх ёстой. Батцэрэг гишүүн дэмжиж байгаа юм байна. Эрдэнэбат гишүүн.

Д.Эрдэнэбат: -Дэмжинээ дэмжинэ. Тооцно, тооцохгүй ч байхгүй л дээ зүгээр. Би зүгээр саналаа хэлье. Аль аль талдаа хэрэгтэй байж магадгүй гэж байгаа юм. Хууль санаачилсны хувьд бол би энийг одоо Чингис хааны төрсөн өдөр гэхээсээ илүү монголын төрт ёс бас 800, 900 жил оршин тогтнож байсан юм байнаа их Монгол Улс гэдгээрээ, монгол бахархал гэдгээр нь дэмжиж байгаа.

Тийм учраас энэ хуулийн санаачлагчийн нэгээр орсон. Энэ утгаараа ч гэсэн түлхүү ойлгох ёстой юм гэж. Түрүүн нэг гишүүд яриад бас нэг гадуур дотуур янз янзын төрсөн өдрийн янз янзын өдрийн зааг ялгаа гээд тэр нэг цагаан сар ярьдаг шигээ тийм сонин байдал руу бид нарыг оруулж болохгүй л дээ.

Тийм учраас Ерөнхийлөгчийнхөө санаачлагыг бид нар дэмжих ёстой гэдэг дээр байр суурь нэгтэй байна. 

Хоёрдугаарт сая бас гишүүд бүгд ярьж байна. Яг Их Хурлын гишүүн гэсэн зүгээсээ энэ Бүгд Найрамдах Улсыг тунхагласныхаа энэ 26-ны өдрийг баярынх нь өдрөөр амралтын өдрөөр нь орхичихвол яасан юм бэ гээд. Манай хууль санаачлагчаас бас энийг дэмжээд байх шиг байна. Тэгэхээр би зүгээр хэлэлцэх эсэх асуудал дээр энэ удаа яригдаж байгаа юм чинь энийгээ хэлэлцэх нь зүйтэй гээд. Би ч гэсэн бас энэ асуудлыг дэмжээд явах нь зөв байх гэж бодож байна.

Тэгээд аль аль талдаа бид нар бас шинэчлэлийн үед гарсан, шинэ үед гарсан нэг уламжлалаа төрийнхөө нэг тогтсон юмыг Их Монгол улсынхаа бас эртнийхээ юуг ингээд тусгасан маягаар ингээд хийгээд явахад бол энэ удаа болохгүй юм байхгүй байх аа гэж бодож байгаа юм.

Хоёрдугаарт, ер нь бол энэ амралтын, баярын өдрүүдийг тооцоход Монголд бас их ийм замбараагүй өдрүүд их байдгийг бид нар бас цэгцлэх ёстой юм шиг байгаа юмаа. Энийгээ харин дараа нь бүгдээрээ ирэх жил нэг юм тоймтой юмаар оруулж. Түрүүн нэг манай Батцэрэг гишүүн арай эдийн засгийн чиглэл рүү чиглэсэн юм руугаа явахгүй бол дандаа нэг хүний төрсөн өдөр, тэгээд одоо бүр бурхны төрсөн өдөр рүү орох тийм дампуу юм байж болохгүй байх.

Харин миний нэг санадаг юм юу вэ гэхээр энэ идэшний өдөр гэж гаргамаар юм шиг байгаа юм. Малчдаа дэмжих, өвөл идшээ бэлтгэх, ялангуяа мал мах үнэ орж байгаа нөхцөлд 11 сарын дундуур нэг идшэндээ явдаг, монголчууд нэг идшээ бэлтгэдэг, гурав, дөрөв хоног амраад явдаг. Энэ чинь Азийн орнууд чинь нөгөө будааны өдөр, ургацын өдөр гээд явдаг шиг монголчууд ийм юм хийж болохгүй юм байхгүй юм шүү дээ.

Тэгээд ийм иргэддээ ашигтай ийм амралтын өдрүүдийг гаргахгүйгээр хэн нэгний нэг нэрэн дээр тогтсон өдрүүдийг бол цаашдаа ер нь бол цэгцлэх ёстой юм болов уу гэсэн ийм бодолтой байдаг шүү. Тэгээд цаашдаа хэлэлцэх эсэх асуудлаа бүгдээрээ дэмжчихье. Тэгээд бүгдийн гаргаж байгаа энэ хоёулангий нь баярын өдөр болгох, амралтын өдөр болгох нь зөв байх аа гэж бодож байна. Баярлалаа.

З.Энхболд: -Бямбацогт гишүүн дэмжиж үү, эсэргүүцэж үү.

С.Бямбацогт: -Дэмжээд хэлчихье. Тэгээд бас Монгол Улсын түүхийг нэлээн урагшлуулж байгаа гэдэг агуулгаас нь нэг талаасаа. Нөгөө талаасаа бас сая АН-ын бүлгийн дарга маань хэллээ. Бид нар хуучин уламжлал болсон тэмдэглэдэг 11 сарын 26-ны өдрийг бас амралтын өдрөөр нь байлгах бас боломжтой байх аа. Энэ талаас нь бид нар цаашдаа яринаа гэж ярьж байна. Тийм болохоор бас дэмжих нь зөв болов уу гэж бодож байгаа. 

Яахав олон баяртай болоод байна л даа. Одоо 11 сардаа бол бид нар 2 баяртай болох нь. 11 сарын 14, 11 сарын 26 гээд. 11 сарын 29-нд бас Үндэсний эрх чөлөөний хөдөлгөөн гэж бид нар тэмдэглэдэг. Эрх чөлөөний баярын өдөр гэж. Нэг сардаа Үндсэн хуулийн цэцийн өдөр, Үндсэн хуулийн өдөр гэж бас тэмдэглэдэг. Тэгээд 7 сарын 11-нд Ардын хувьсгалын баяр гэж тэмдэглэдэг. Энэ ингээд олон баяр байгаа. Тэгээд энэ олон баяраа бас цэгцлэх ёстой байх аа. Ялангуяа энэ хувьсгалтай, түүхтэй холбоотой. Цааш цаашдаа энийг бас нэлээн бодох ёстой байх аа л гэж бодож байна.

Тийм учраас нэгдүгээрт нь дэмжчихье. 11 сарын 26-ны өдрийг хэвээр нь үлдээгээд, ямар ч гэсэн ард иргэд маань тэнд дасах бас тодорхой хэмжээгээр асуудалд бас зохицох хугацаатайгаар ийм байдлаар тэмдэглэх нь зөв болов уу гэж бодож байгаа юм. Нэмээд нэг асуудал хэлэхэд одоо ингээд л бас яг манай олонх маань, олонхийг бүрдүүлж байгаа АН-ын бүлгийнхэн маань чуулганыхаа ирцээ сайн бүрдүүлж байгаач ээ. Их Хурлын даргадаа бас Их Хурлын даргаасаа хүсэхэд хуралдаан зохион байгуулж байгаа манай Чимгээ дарга байна. Одоо хоёр талд сууж байгаа ажилтнууд байж байна.

Энэ хүмүүс маань бас ажлаа хийхгүй байгаад байгаа юм биш үү. Ажлаа бас хууль зөрчиж хийгээд байгаа юм биш үү. Яагаад би хууль зөрчиж хийгээд байна вэ гэхээр ирээгүй гишүүдийн картыг шургуулж, өглөөд ирц хүргэдэг. Бид нар чинь чуулганы хуралдаан 10 цагаас эхлэх ёстой, 11 цаг хүртэл цугладаггүй. Аргаа барахаараа яадаг вэ гэхээр ирээгүй гишүүдийн картыг хийж ирцийг хүргэдэг. Энэ ажлыг манай Хуралдаан зохион байгуулах ажилтнууд хийж байгаа. Ирц хүрснийх нь дараа нөгөө байхгүй гишүүд байхгүй юм чинь кнопондоо гар хүрэхгүй болохоор асуудал унадаг. Унагаахгүйн тулд сая одоо эхний асуудал уналаа шүү дээ. Байхгүй гишүүдийн картанд хэн ч гар хүрэх ёсгүй. Гэтэл тэрнээс болж эхний асуудал уналаа.

Гишүүд байхгүй картыг өмнөөс нь кноп дарах эрхгүй, энэ хуулиар хориглогдсон байж байгаа. Гэтэл асуудал уначих гээд байгаа учраас яаж байна вэ гэхээр эргээд нөгөө байхгүй гишүүдийн картыг хийж ирц хүргэсэн ажилтнууд маань буцаагаад нөгөө картыг нь сугалж, бас дахиад хууль зөрчиж байгаа. 

Тийм болохоор би одоо хариуцлага тооцооч ээ, ажлаас нь халаач ээ гэж хэлэхгүй ээ тийм. Цаашдаа ийм одоо асуудал гаргахыг нь болиулаач ээ. Бид нар хуулийнхаа дагуу тийм.

З.Энхболд: -Бямбацогт гишүүн хэлэлцэж байгаа асуудалтай холбогдолтой юм яриарай. 

С.Бямбацогт: -Бид нар бас асуудлаа ярих ёстой байх гэж бодож байна. Тэгээд цаашдаа танд бас санал болгоход гишүүдийг хурууныхаа хээгээр картаа уншуулж, хурууныхаа хээгээр саналаа өгдөг ийм системд шилжүүлж өгөөч ээ гэж хүсмээр байна. Ингэхгүй бол энэ бид олонх болж байгаа. Өнөөдөр ялангуяа төсөв баталж байгаа энэ үед олонхи маань ирцээ бүрдүүлэх ёстой. 

МАН-ын бүлгийг байгуулдаггүй, Байнгын хорооны хуралдаанд оролцуулдаггүй, зөвхөн бид одоо ирц бүрдүүлэх үүрэгтэй хүмүүс бас. Олонхи маань ирцээ бүрдүүлдэггүй, бид өмнөөс нь ирцийг нь бүрдүүлээд чуулганы хуралдаан, Байнгын хорооны хуралдааныг таслахгүй явж байдаг. Ийм байж болмооргүй байна л даа. Энд бас анхаарч өгөөч ээ. Цаашдаа ийм байдал гаргамааргүй байна. Одоо энийг бас Их Хурлын дарга анхаарч өгөөч ээ л гэж хүсмээр байна.

З.Энхболд: -Тэмдэглэлт өдрүүдээр үг хэлж байгаа. Ирцний асуудал бол одоо Дэгэнд байхгүй зүйл ярьсан. Гэхдээ хурууны хээгээр ирц бүрдүүлдэг системийг удахгүй нэвтрүүлнэ. Төсөвт мөнгө байхгүй учраас Солонгосын Койкагаас тусламж авахаар ярьж байгаа. Тэгээд зөвхөн өөрөө хүрэлцэн ирсэн үед л ирц бүрддэг ийм болноо удахгүй.

Өнөөдрийн манай хуралдаанд Дорнод аймгийн малчдын төлөөлөл болсон 44 иргэн Улсын Их Хурлын гишүүн Болорчулууны урилгаар төрийн ордонтой танилцаж, чуулганы ажиллагаатай танилцаж байна. Дорнод аймгийн малчдын төлөөлөл та бүхэнд ажлын өндөр амжилт, эрүүл энх, сайн сайхан бүхнийг хүсэн ерөөе. (алга ташив)
Одоо Баярсайхан гишүүн хааш нь хэлэх вэ. Дэмжиж хэлэх квот дууссан. Одоо эсэргүүцэж л болно. Эсэргүүцэхгүй бол би дараагийн хүнд өгөөд явлаа. Тийм горим байхгүй. Гончигдорж гишүүн аль талд нь хэлэх юм. Тийм өөрөө. За Баярсайхан гишүүн үг хэлье.

Ц.Баярсайхан: -Тэгээд ер нь бол энэ амралтынхаа өдрүүдийг их оновчтой л тогтоохгүй бол бид нар чинь зарим нэг баярын өдрүүдийг бол жаахан тийм улс төржсөн өнгөөр ч юм уу, манай танай баяр ч гэх маягаар иймэрхүү бас нэг хуваарилалтууд яваад байгаа юм л даа.

Энэ тийм биш байгаа юмаа. Эх түүхээ судалж үзээд, үнэхээр одоо монголын ард түмний хувь заяа, заяа төөргийг шийдсэн тийм шийдэлтэй он цагийг цаг хугацааны снотыг бол бид нар бас үндэсний хэмжээнд баярын өдөр болгож, бүх нийтээр амрах эрхтэй. Ер нь амралт чөлөөт цаг гэдэг бол бас л нийгмийн том баялаг шүү дээ. Тийм учраас миний хувьд бол энэ анхдугаар үндсэн хуулийн өдрийг бол амралтын өдрөөр нь хэвээр нь үлдээчихвэл дээр байх аа.

Мэдээж одоо манай гишүүдийн өргөн барьсан түүхийн цаг хугацааг урагшлуулж байгаа энэ баярын өдрийг бол бас тэмдэглэх нь зүйтэй юмаа. Өнөөдөр их эзэн Чингис хааны маань одоо удам судар хүртэл өмнөд хөршийн тодорхой үндэстнүүд хүртэл бий боллоо гэдэг ийм мэдээлэл цацагдаж байгаа үед бол бид бол энэ эзэн Чингисийнхээ хөшөөг байгуулсан, аль ч газар морьтой хөшөө байгаа бол энд бол жинхэнэ өөрийнхөө сэнтийд сууж байгаа ийм цогцолборыг байгуулж чадсан. 

Өнөөдөр төрсөн өдрийг нь бас тодорхой хэмжээнд шийдэж, нэг өдрөө тогтоож, энүүгээрээ бүх нийтээрээ амрах өдөр болж байгаа бол манай энэ гишүүд бол их зөв зүйл санаачилжээ гэж ингэж ойлгож байгаа юм. Тэгээд би бас Бямбацогт гишүүний хэлсэн зүйлтэй нэг талаас санал нийлэхгүй байгаа учраас товчхон нэг санал хэлчихье.

Өнөөдөр манай сонгосон ард иргэд бол бид нарыг олонхи цөөнх бол гэж сонгоогүй. Өөрсдийнхөө төлөөлөл болгоод сонгогдсон. Тэгээд сонгогдсоныхоо дараагаар аль нэг нь одоо цөөнх болчихоороо бид нар цөөнх болно, бид нар ер нь олонхийг эсэргүүцнэ гэдэг байдлаар ярьж болохгүй ээ. Аль аль нь ажил хийхийн төлөө сонгогдсон байхгүй юу. Эцэст нь яах юм за би чинь та нар сонгочихсон, би цөөнх болж баахан үзэж тарж байгаад ирлээ гэвэл та нарын үзэж тар гэж явуулаагүй шүү дээ. Хамтраад ажил хий, хууль тогтоох үйл ажиллагаандаа идэвхтэй оролц гэсэн.

Тийм учраас одоо бол бид нар ирцийнхээ асуудал дээр олонхи цөөнхгүй бүгдээрээ л төрийн түшээгийнхээ үүргийг гүйцэтгээд л хэдүүлээ одоо хамтдаа ажиллая. Хамгийн гол нь Их Хурлын дэг дээр бол би бас санал гаргаад байгаа юм. Бид нар ер нь бол Байнгын хороодуудад бол нэлээн эрх мэдэл өгөх хэрэгтэй. Байнгын хороод дээрээ ажлыг маш сайн ярьдаг болох хэрэгтэй. Түрүүний тэр хуулийн төсөл буцаах асуудлыг бол аль нэг субъект нь алга болчихсон гэдэг байдлаар зарим хуулийн төсөл санаачилдаг, санаачлагчид нь одоо зарим нь Их Хуралд сонгогдоогүй гэдгээр буцаадаг. Энэ бол буруу.

Ер нь бол баримт бичиг нэгэнт л Их Хуралд өргөн баригдсан бол тэрийгээ хэлэлцээд явдаг ийм л жишигтэй байх ёстой шүү дээ. Тийм учраас энэ Байнгын хороодод гишүүдийг ажиллах бололцоо, мэргэжлийн чиг баримжаатай болгоход нь чиглэсэн ийм дэгийг бол цаашдаа хуулиндаа хийх хэрэгтэй. Ирцийг ч гэсэн одоо бид бол ямар түвшинд хангах вэ, санал хураах үедээ ямар байх вэ, хуралдаан эхлэхдээ ямар байдалтай байх вэ гэдгээ тогтоож явахгүй бол амьдрал бас баян учраас энэндээ нийцсэн ийм бодлого бол хэрэгтэй гэдгийг хэлэхийг хүсч байна. Баярлалаа.

З.Энхболд: -Одоо үг хэлэх гишүүд хааш нь хэлэх вэ. Зарим нь эсрэг, зарим нь дэмжиж байгаа. Тийм горим бас хуулиндаа оруулмаар юм байна. Тийм одоогийн асуудал бол яг тийм юмтай болчихоод байгаа юм. Чингис хааны төрсөн өдрийг тэмдэглэх дээр хэн ч маргахгүй байгаа. Тэгэхдээ 26-ныг шилжүүлэх дээр бол маргаантай байгаа учраас дэмжсэн, эсэргүүцсэн гэдгээс илүү заримыг нь дэмжиж, заримыг нь эсэргүүцсэн гэдэг шинэ горим ч гаргадаг юм уу. Дэгийнхээ хуулийг бас сайжруулах зүйл харагдаж байгаа.  

Би АН-аас яагаад ирц муу байгааг асуусан. Өнөөдөр ордонд донорын төв цус авч байгаа юм байна. Тэгээд энэ талын зүүн талын гишүүд бол цусаа өгч байгаа учраас бид хүндэтгэх шалтгаантай шүү гэж байна. Тэгээд иймэрхүү арга хэмжээг чуулганы бус өдөр зохион байгуулж байхгүй бол ирцэнд нөлөөлж байнаа.

Баруун талын гишүүд бас цусаа өгөхөөр явсан юм шиг байна. Түрүүн дүүрэн байсан, одоо бас багассан байна. Тийм учраас намууд аль аль талаа бодож асуудалд бас хандах хэрэгтэй. Хүндэтгэх шалтгаантай юм байна шүү. Гончигдорж гишүүн үгээ хэлье.

Р.Гончигдорж: -Баярлалаа. Хэдэн зүйлийг хэлмээр байгаа юмаа. Нэгдүгээрт, ямар нэг арга хэмжээг нөгөө нэг арга хэмжээ орлож байгаа болон үүсгэж байгаа хэлбэрээр. Ер нь одоо монголын төр бол үгүйсгэлээр биш үргэлжлүүлж, сайжруулж, үргэлжлүүлж боловсронгуй болгох тэр чиглэлээр явах ёстой гэдэг ийм үзэл баримтлал бол над дээр суусан үзэл баримтлал мөн.

Тийм учраас Монгол бахархлын өдрийг бий болгож байгаа нь Монгол Улс Бүгд Найрамдах Улс болж, хаант засгийг халж, Бүгд Найрамдах Улс болж, үндсэн хуульт улс болсныхоо тэр өдөртэйгээ бол үгүйсгэл биш. Тэр нь бол тэр эртний монгол түүхийн нэг шинэ үеийн нэг шинэ хуудас учраас энэ хоёр хоорондоо зөрчилдсөн, үгүйсгэсэн зүйл байхгүй.

Энэ бол түүхийн үргэлжлэл. Бас урагшаа хөгжин дэвшихийн бас нэг үргэлжлэл гэдэг энэ үзэл санаа бол заавал байх ёстой. Энэ үүднээсээ бол 11 сарын 26-ныг харин яагаад гажуудуулж явсан гэвэл энийг аль ч газар Монгол Улс тусгаар тогтносон юм шиг, Монгол Улсаа тунхагласан юм шиг ярьдаг байсан байхгүй юу. Анх удаа уучлаарай түүх бол түүхээрээ байх ёстой.

1996 оноос Бүгд Найрамдах засгаа тунхагласны өдөр гэдэг нэр томъёог албан ёсоор гаргаж ирж, албан ёсоор тэр нэр томъёогоор баярын илтгэл, баярын үг, баярын үеийн нийтлэл бол гардаг болсныг анзаарах хэрэгтэй. Энийг бол магадгүй гадны улсын тодорхой улсуудын сонирхлоор Монгол Улсыг ерөөсөө л энэ 1924 оны 11 сарын 26-нд тусгаар тогтнолоо олсон юм шиг ойлгуулах гэж ингэж түүхийг гажуудуулж байсныг бид нар томъёоллоо хураангуй явж, улс тунхагласны баяр гэж ярьдаг байсан тэрнээс болж бид нар сольж Бүгд Найрамдах Улсаа, Бүгд Найрамдах засгаа тунхаглаж, хаант засаг халсны тэр том зүйл анхны үндсэн хуулиа, Үндсэн хуульт Бүгд Найрамдах Улс болсны баяр гэж ингэж тэмдэглэсэн.

Энэ баяр бол хуучин статусаа алдаж болохгүй, энэ шинэ агуулгын үгээрээ бол байнга тайлбарлагдаж байх ёстой гэдгийг бол нэгдүгээрт хэлмээр байна.

Хоёрдугаарт нь бол Монгол бахархлын өдөр гэж бий болгох ёстой. Бид нар өнөөдөр үнэндээ гадна талдаа юугаараа бахархаж яриад явдаг вэ. Би монгол хүн гээд танихгүй болохоор яагаав Чингисийн монгол гэж өөрийгөө таниулдаг. Энэ бол монголын бахархал биш, монгол бахархал. Бас энд бол маш ялгаа байгаа шүү. Монголын бахархал биш энэ монгол бахархал. Монгол хүн юугаараа бахархдаг юм. Бид эзэн богдын үр сад гэдгээрээ бахархдаг. Тэр бахархлаараа өнөөдөр бид нар дэлхийд танигдаж, дэлхийд өнөөдөр үүгээрээ бол монголчууд бахархах бахархал.

Америкчууд бид АНУ-ын иргэн гэдгээрээ бахархаж, тэр иргэний бахархал нь төрөхдөө би Ерөнхийлөгч болно, тэр нь ч боломжтой байдгаараа бахархдаг бол бид эзэн богд Чингисийн үр сад гэдгээрээ, түүний үлдээсэн, түүнийг бий болгосон, түүний засан тохинуулсан Монгол Улсын иргэн, монгол гэдэг тэр бахархлаар бол бид амьдрах ёстой.

Ер нь манай Улсын Их Хурлын чуулганы хуралдаан зүгээр нэг хэрүүл уруул төдийгүй, энд ярьж байгаа зүйлүүд нь өөрөө монголчуудын дунд бас нэг түүхийн болон танин мэдэхүйн, монгол бахархлын нэг өнгө гялалзаж, энэ танхим дотроос яригдаж байх ёстой шүү. Бид энийгээ хэзээ ч мартаж болохгүй. Тэгвэл бид нар энийгээ хүүхдүүдийгээ хэрүүлч, уруулч болохыг нь дэмжиж байгаа юм шиг болно. Энэ агуулгаар бол монгол бахархлын өдөр болгох ёстой. 

Өөр нэг хүндэтгэлийг яримаар байна. Чингис хааны төрсөн өдөр гэж. Уучлаарай тэгж хэлмээргүй байна. Энэ мөнх тэнгэрийн хүчин дор Монгол Улсыг тохинуулахаар мөнх тэнгэрээс илгээсэн, тэр бошго гэж бид нар ойлгодог. Өөрийгөө ч эзэн богд би түүх бага мэднэ, тэгж ойлгож, мөнх тэнгэртэйгээ харьцаж, энэ Монгол Улсыг засан тохинуулсан энэ.

Тийм учраас нэр томъёо нь ч гэсэн эзэн богдын Чингисийн төрсөн өдөр гэдгээсээ илүү өөр хүндэтгэлийн нэр томъёо олж ярьж байх ёстой. Олж ярих учиртай. Олж тэмдэглэх учиртай. Тэрүүгээр нь бид нар нэг хүний төрсөн өдөр биш энэ одоо мөнх хөх тэнгэрийн илгээсэн бошго Монголд илгээгдсэний тэр өдөр. Тэр өдөр түүгээрээ бахархаж байгаа монголчууд Монгол бахархлын өдрөө... (минут дуусав)
З.Энхболд: -Самбуугийн Дэмбэрэл гишүүн аль талд нь хэлэх вэ. Одоо бол эсэргүүцэх л квот үлдсэн байгаа юм. Дэмбэрэл гишүүний микрофоныг нээе. Картаа хийсэн юм уу өөрөө.

С.Дэмбэрэл: -Хийсэн хийсэн. Баярлалаа. Сая нэг шувуутай боллоо Монгол Улс, бас нэг бахархдаг шувуутай болчих шиг болсон. Одоо ингээд бахархдаг юм бол тэгээд Чингис хааны төрсөн өдөр гээд юм хийх гэж байна л даа. Тэгэхээр бид өөрийн эрхгүй нэг юм руу хальтирч ороод байна л даа. Үндэснийхээ ойд. Тэр нь бид өнгөрсөн, одоо, ирээдүйгийн балансыг алдчихаж. Бид хэтэрхий өнгөрсөн рүүгээ орж байна. 

Өнгөрсөн рүүгээ дэндүү их орж, янз янзын шалтгаанаар тийм, янз янзын юм бодож олж байна л даа. Агуу тэр хүнийг би хүндэлдэг ч гэсэн одоо юу гэдэг юм эртээд бас хэлэлцэж байхад нь энийгээ тэгвэл хэрэв төрсөн өдрөөр нь монголчуудыг шагнах ч гэдэг юм уу Чингисийн одонгоор шагнагдахдаа монгол судлал гэдэг зүйлийг одоо мөхөж байгаа монгол судлал гэдэг зүйлийг бас хажуугаар нь оруулаад өгөөч ээ гэсэн тэр орсон эсэхийг би мэдэхгүй байна нэгдүгээрт.

Хоёрдугаарт бол энд хэрэв үнэхээр жендер ярих юм бол энэ чинь жендерийн ялгаварлал байна шүү дээ. Яагаад Өүлэн эхийн төрсөн өдрийг тэмдэглэхгүй байгаа юм. Гэх мэтээр цаашдаа иймэрхүү юм орж ирвэл яах вэ. Ер нь бол бид энэ global dignity day гээд одоо оросоор бол достойнство гээд, монголоор үг нь сайн олдохгүй байгаа. Би одоо хэлний мэдлэг муу учраас. Гэхдээ тэрнийг тэмдэглэх гэж байгаа бол бид өнөөдөртөө өнгөрсөндөө 20 хувь, өнөөдөртөө 50 хувь, ирээдүйдээ 30 хувь гэсэн ийм пропорцоор аливаа юмыг хийж байхгүй бол бид өнөөдөр асар их өнгөрсөн рүүгээ явж байна. Энэ бол маш буруу зүйл.

Дээр нь баялаг бүтээгчид чинь хагас сайн өдөр ажилладаг болмоор байнаа гээд. Нэг хэсэг нь амаръя гээд байдаг, нэг хэсэг нь ажиллая гээд байдаг. Хэрэв одоо энийг тэмдэглэх гэж байгаа бол тэгвэл Баасан гаригт тохируул. Баасан ахын төрсөн өдөрт амар зүгээр. Нэг иймэрхүү байдлаар Улсын Их  Хурал гэдэг нь төрийн, би энийг зарчмын хувьд эсэргүүцэхгүй байгаа ч гэсэн зүгээр бид бол хэтэрхий их өнгөрсөн рүү яваад байна гэдгийг хэлэх гэсэн юм.

Өнөөдрийн одоо бид нар одоо жишээлбэл үндэсний брендинг гэсэн ойлголт байна. Улс үндэстэн болгон хаана ч гэсэн өөрсдийнхөө үндэстнийг яахын тулд тодорхой хэлц үг гаргаад, дэлхий даяараа ингэж улс үндэстэнгүүд хэр өрсөлдөж байна.  Тэгэхэд манайх тэр талын юм алга. Ганцхан хүний л нэрийг зарж иддэг. Тэр нь одоо тэгээд хуучраад уналаа.

Тэгээд ийм байхад одоо өнөөдөр рүүгээ харагдсан үндэсний бахархал нь юу юм. Ганцхан Чингис хаан гэх ёстой юм уу. Яахаараа заавал ганцхан Чингис, яагаад заавал бид өнгөрсөн рүүгээ яах ёстой юм. Өнөөдрийн бидэнд бахархал байна уу. Ирээдүйд бахархал байна уу. Бид юуг хүсч байгаа юм үндэстнийхээ хувьд. Бидэнд алсын хараа гэж юм байна уу. Тэр алсын харааг хэрэгжүүлэх юмаа одоо бид яаж бахархаж, тэмдэглэж, нийт үндэснийхээ хувьд ингэж нягтарших ийм үйл ажиллагаа хийх ёстой юм тодорхой өдрүүдийг тэмдэглэх гэж байгаа бол.

Иймэрхүү өргөн талаас нь бодож, цаашдаа юм хум хийж байх нь зүйтэй байх аа. Тэр хүний нэрийг ч үгүй ээ мөн олон худалдлаа. Одоо ч тэгээд тэр чинь хуучирсан моод болчихоод байна шүү. Баярлалаа.

З.Энхболд: -Гишүүд үг хэлж дууслаа. 6 гишүүн үг хэлдэг юм. 3 дэмжсэн, 3 эсэргүүцсэн. Тэгээд бүх квот дууссан. Тийм 6 хүний нэр үг хэлсэн дотор саарал болоод. За үг хэлж дууссан. Одоо хуулийн төслийг хэлэлцэх эсэх асуудлаар санал хураая.

Хэлэлцүүлгийн явцад гишүүдийн гаргасан санал бас тусгагдах байлгүй дээ. Нэг их хоёр талцаад байх зүйл бол харагдахгүй байгаа. 

Чингис хааныхаа төрсөн өдрийг тэмдэглэе гэж байгаа улсууд нь кнопоо дараарай. Тийм Монгол бахархлын өдрөө тэмдэглэе гэж байгаа улсууд нь. 

Санал хураалтад оролцсон 47, зөвшөөрсөн 33, 70.2 хувийн саналаар санал дэмжигдлээ.

Хуулийн төслийг хэлэлцэх нь зүйтэй гэж үзлээ. Хуулийн төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүллээ.

Дараагийн асуудал.

Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төслийн эцсийн хэлэлцүүлгийг хийе.

Нийгмийн бодлого, боловсрол, соёл, шинжлэх ухааны байнгын хорооны танилцуулгыг Улсын Их Хурлын гишүүн Бакей танилцуулна. Бакей гишүүнийг индэрт урьж байна.


 А.Бакей: -Улсын Их Хурлын дарга, эрхэм гишүүд ээ,


Монгол Улсын Засгийн газраас 2012 оны 9 дүгээр сарын 29-ний өдөр Монгол Улсын 2013 оны төсвийн тухай хуулийн төслийг дагалдуулан Улсын Их Хуралд өргөн мэдүүлсэн Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төслийн анхны хэлэлцүүлгийг Улсын Их Хурлын 2012 оны 10 дугаар сарын 25-ны өдөр нэгдсэн хуралдаанаараа хийгээд, төслийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн болно. 


Нийгмийн бодлого, боловсрол, соёл, шинжлэх ухааны байнгын хороо Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийг үндэслэж Улсын Их Хурлын нэгдсэн хуралдааны анхны хэлэлцүүлгээр дэмжигдсэн саналуудыг өргөн мэдүүлсэн хуулийн төсөлд нэмж тусгаж, эцсийн хувилбарын төслийг бэлтгэлээ.


Дэмжигдсэн саналуудыг төсөлд нэмж тусгаснаар хуулийн төслийн нэр, Боловсролын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай гэж өөрчлөгдөж байгаа бөгөөд төсөлд дараах саналуудыг нэмж тусгасан болно. Үүнд:


Нэгдүгээрт, Төрийн болон орон нутгийн өмчийн ерөнхий боловсролын сургууль, цэцэрлэгт нягтлан бодогч, нярав, тогооч зэрэг туслах ажилтан нар 25 ба түүнээс дээш жил ажилласан иргэн өндөр настны тэтгэвэр тогтоолгоход 12 сарын, сум, тосгон, багийн сургууль, цэцэрлэгт 10 ба түүнээс дээш жил ажилласан бол өндөр настны тэтгэвэр тогтоолгоход 18 сарын үндсэн цалинтай тэнцэх хэмжээний нэг удаагийн мөнгөн тэтгэмжийг ажиллаж байгаа байгууллагаас нь олгох. 

Шаардагдах зардлыг тухайн жилийн төсөвт тусгахтай холбогдсон болон сум, тосгон, багийн сургууль, цэцэрлэгийн эрхлэгч, сургуулийн захирал, сургалтын менежер зэрэг албан тушаалд ажиллаж байгаа албан хаагчдад 5 жил тутамд нэг удаа 6 сарын үндсэн цалинтай тэнцэх хэмжээний мөнгөн тэтгэмжийг мөн ажиллаж байгаа байгууллагаас нь олгохтой холбогдуулсан зохицуулалтуудыг тус тус 2014 оны 1 дүгээр сарын 1-ний өдрөөс эхлэн дагаж мөрдөх заалтыг төсөлд нэмж тусгалаа.


2.Төрийн болон орон нутгийн өмчийн мэргэжлийн сургалт үйлдвэрлэлийн төв, ерөнхий боловсролын сургууль, цэцэрлэгийн багш, захирал, эрхлэгч, орлогч захирал, хичээлийн эрхлэгч, /сургалтын менежер/ зэрэг тодорхой албан тушаалд 25 ба түүнээс дээш жил ажилласан иргэн өндөр настны тэтгэвэр тогтоолгоход 24 сарын, үүнээс сум, тосгон, багийн сургууль цэцэрлэгт 10 ба түүнээс дээш жил ажилласан бол 36 сарын үндсэн цалинтай нь тэнцэх хэмжээний нэг удаагийн мөнгөн тэтгэмжийг төрийн албан хаагчийн цалингийн сүлжээг баримтлан улсын төсвөөс олгож байгаа байгууллагаар нь дамжуулан олгохоор өөрчлөн найруулсан болно.


3.Хуулийн зарим заалтын үйлчлэх хугацааг хойшлуулж байгаатай холбогдуулж сум, тосгон, багийн сургууль, цэцэрлэгт ажиллаж байгаа албан хаагчдыг ангилсан өөрчлөлтийг төсөлд тусгав.


4.Боловсролын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төслийг хууль зүйн техник, бичлэгийн шаардлагад нийцүүлэн найруулж, холбогдох техникийн засварыг хийсэн болно.


Үүнээс гадна хуульд шинээр зүйл нэмэгдэж байгаатай холбогдуулан зүйлийн дугаарыг хойшлуулж өөрчилсөн байна.


Нэгдсэн хуралдааны анхны хэлэлцүүлгээр олонхийн дэмжлэг авсан саналыг төсөлд нэмж тусгасан эцсийн хувилбарын төслийг та бүхэнд тараасан болно.


Улсын Их Хурлын эрхэм гишүүд ээ,


Боловсролын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг хийж, уг хуулийн төслийг баталж өгөхийг Та бүхнээс хүсье.


Анхаарал тавьсанд баярлалаа.


З.Энхболд: -Бакей гишүүнд баярлалаа. Байнгын хорооны танилцуулгатай холбогдуулан асуулттай гишүүд нэрээ өгнө үү. Дэмбэрэл гишүүнээр асуулт тасаллаа. Нямдорж гишүүн асууя.


Ц.Нямдорж: -Энэ хичээлийн эрхлэгч нарын тухайд сургуулийн асуудал үүсчихээд байсан юм л даа. Одоо энэ батлах гэж байгаа төслийг үзээд байхаар энэ эрхлэгч гэдэг үг байхгүй байх юм Бакей гишүүн.

 Тэр 43.1.7-д сургалтын менежер гэсэн нэг үг явж байна. Энэ тэгээд эрхлэгч мөн байна уу, биш байна уу. Энэ өгөлгүй нэлээн хэдэн жил болчихсон юм шүү. Яагаад өгдөггүй юм бэ гэхээр эрхлэгч гэж хуулинд заагаагүй учраас өгөхгүй гээд өгөлгүй үлдчихсэн байсан юм байгаа юм. Энэ тал дээр хариулт авмаар байх юм. Адилхан л багш шүү дээ.

З.Энхболд: -Бакей гишүүн хариулъя.

А.Бакей: -Ер нь бол бүх шатны сургуульд ялангуяа энэ хичээлийн эрхлэгч гэдгийг сүүлийн үед бол сургалтын менежер гэж нэрлэдэг болчихсон байна лээ. Тэр Засгийн газрын нөгөө албан тушаалын ангилал, зэрэглэлийг тогтоосон тогтоолд ч гэсэн би бас тэгж харсан. Энэ бол үнэхээр одоо найруулгын хувьд бол засч оруулах нь зүйтэй байж магадгүй.

Хичээлийн эрхлэгч биш сургалтын менежер гэдгээр орох нь зүйтэй байх аа. Уг нь бол хаалтан дотор орчихсон байгаа.

З.Энхболд: -Нямдорж гишүүн тодруулъя.

Ц.Нямдорж: -Яг батлах гэж байгаа төсөл дотроо би олохгүй байна л даа. Тэгээд энэ сургалтын менежер гэдгийн ард талд тэр 43.1.7 дээрээ хашилтан дотор эрхлэгч гээд биччихмээр байна. Тэгэхгүй бол сүүлд нь маргаан үүсээд, энэ Сангийн яам болохоор энэ чинь эрхлэгч гэж бичээгүй учраас өгөхгүй гээд өгдөггүй байхгүй юу. Олон жил ингэж явж байгаа юм. 

З.Энхболд: -Редакцийн саналаар хууль батлагдах үед асуугаад авчихсан нь зөв болох уу. Редакцийн саналаар. Яагаад вэ гэвэл угаасаа хичээлийн эрхлэгчийн сургалтын менежер гэж ойлгоод явж байгаа. Жигдрээгүй л байгаа юм байна л даа. Одоо бол би санал хураалгаж болохгүй байна л даа. Редакци дээр тодруулгаа авах маягаар яая. 

Дэмбэрэл гишүүн асууя.

Д.Дэмбэрэл: -Нэгдүгээрт тэр саяын нийгмийн ажилтан гэдэг бол хуучин хуулиндаа нийгмийн ажилтан гэдэг үг орчихсон байсан учраас тэр ажилтны цалин авна, ажилтан шүү дээ гэдгээрээ яваад байсан юм л даа. Энэ хууль хоорондын зөрчил гарч чадаж байна уу, үгүй юу гэдэг дээр би бас эргэлзээд байна. Тэр одоогийн оруулж ирж байгаа хуулийнхаа төсөлд бол сургуулийн нийгмийн ажилтан гээд байж байгаа юм. 

Тэгсэн мөртлөө сая Байнгын хорооны дүгнэлтэнд уншихдаа энийг сургалтын менежер зэрэг гээд ингээд явчихаад байгаа юм. Тэгээд ингээд хуулин дээр нь болохоор төсөл дээр нийгмийн ажилтан гэчихээд, одоо Байнгын хороо оруулж ирэхдээ энийгээ дахин санал хураалгах гээд байгаа юм уу менежер гээд. Ингээд энэ будлианыг бол гаргах нь зүйтэй юмаа. Үгүй бол одоо оруулж ирчихээд байгаа хуулийн төслийнхөө тэр нийгмийн ажилтан гэдгийн ард талд харин хаалтанд сургалтын менежер гэж оруулах хэрэгтэй юмаа.

Энэ тэгвэл одоогийн оруулж ирж байгаа төсөлд бол нийгмийн ажилтны хаягдаад байгаа юм байхгүй юу. Байнгын хороо уншаад байгаа дээр. Тэгэхээр энэ мэтийн энэ хууль хоорондын будлиан гарч байна уу, үгүй юу гэдэг дээр анхаарал тавьмаар байна. 2014 оны 1 сарын 1 гэдгийг чинь хаана санал хураалгалаа. Энийг бүтэн жилээр бас дахин хойшилж байгаа юм байна шүү дээ. Байнгын хороон дээр 3-ны 2-оор санал хурааж ирж байгаа юм. 

Ер нь бид нар энэ Боловсролын хуулинд Улсын Их Хурлын урд хүргэсэн нийгмийн халамжийн асуудлыг одоогийн Улсын Их Хурлын гишүүд тэр түвшинг доошлуулах тийм ёс суртахууны эрх Улсын Их Хурлын гишүүнд ер нь байдаггүй шүү дээ. Ард түмнийг төлөөлөн сонгогдож байгаа юм бол тэр урд хүрсэн түвшингүүдийг бол  дандаа хүндэтгэж хадгалдаг. 

Тэгэхээр одоо сургуулийн асуудлаар орж ирсэн зүйлийг бол 2 хуваагаад нэг хэсгийг нь бол доошоо хугацааны хувьд дарчихаад, 2013 оны 1 сарын 1-нээс гэсэн тооцоо төсөвт оруулаад явж байсан мөртлөө хамгийн сүүлд оруулж ирэхдээ энийг 2014 оны 1 сарын 1 гээд л дахиад нэг жилээр нь торгож байх жишээтэй. Энэ багш нарыгаа, энэ одоо манай сурган хүмүүжүүлэгч энэ салбарт ажиллаж байгаа энэ хүмүүсүүдийн цалин пүнлүү тийм ч их юм биш байгаа юм л даа. Энийг бол дандаа ийм дарах байдлаар ийм сэтгэлээр хандаад байгаа явдал нь бол одоо үнэхээр сонин байна. Энийг бол энэ 2013 оны 1 сарын 1-нээр энэ төсөвт бид нар ярилцаад л явсан шүү дээ. Нэг 50-иад тэрбум төгрөг байвал байх юм гээд л. Ээлж дараалаад л тэр одоо 5 жилийнх нь 6 сарын цалингийн мөнгийг нь өгдөг л юм байгаа биз. 

Ер нь энэ ард түмэнд өгөх юмаа яасан их харамлаж байнаа. Бид нар өөрсдөө төсвөө батлахдаа засаг захиргаа, яамдын төсөв бол харьцангуй их өсчихөөд л, доошоо болоод ирэхээр танах, хугацаагий нь хойшлуулах, хагасыг нь бүр болихоо байгаад ирэхээр хагасыг нь авах нэг ийм маягийн жижигхэн мухар аргаар ингэж одоо хууль гаргах гээд байдгаа болимоор юм даа. 

Тийм учраас тэр 14-оо одоо дахин санал хураах ёстой. Орж ирээгүй асуудлыг Байнгын хороо оруулж ирж санал хураалгах гээд байгаа юм уу хаашаа юм. 13 л гэж би ойлгосон шүү дээ. 1 сарын 1. Баярлалаа.

З.Энхболд: -Байнгын хорооноос хэн хариулах вэ. Баянсэлэнгэ, дараа нь Бакей гишүүн.

З.Баянсэлэнгэ: -Хариулъя. Дэмбэрэл гишүүний хэлж байгаагаар Байнгын хороо өнөөдөр 3-ны 2-оор санал аваад оруулж ирж байгаа асуудал бол байхгүй ээ. Анхны хэлэлцүүлгийн үед энэ зарчмын зөрүүтэй саналыг гаргаад, ингээд ажлын хэсэг зарим үг, найруулгын засвар оруулж ингэж санал хураагдсан юм байгаа юм.

2014 оны 1 сарын 1-нээс эхлэн дагаж мөрдөнө гэсэн нэг заалтыг оруулсан байгаа хуулийн заалт. Энэ нь зөвхөн туслах ажилтан, багш, туслах багшаас бусад албан тушаалтны нэг удаагийн 5 жилд нэг удаа олгох мөнгөн тэтгэмжийг нэг жилээр л ухраасан ийм заалт орж ирж байгаа юм. Энэ нь Сангийн яам, Боловсролын яамнаас Байнгын хороотой хамтарсан ажлын хэсгээс энэ 2013 оны төсөвтэй холбогдуулан мөнгө одоо хэт их ачаалал үүсэх вий, ачааллаа даахгүй болчих вий гэдэг үүднээс л энэ заалтыг хойшлуулж байгаа юм.

Гэхдээ энэ би өчигдөрхөн бас тайлбарлаж байсан. Энэ аль болох нэг жилийн хугацаа тавьдаг нь аль болох энэ хуулиа хэрэгжүүлчих юмсан гэсэн үүднээс л нэг жилийн хугацаа тавьсан. Байнгын хороон дээр нэлээн их өргөдөл гомдол ирсэн. Бид нар энэ хуулийн төслийг одоо ингээд боловсруулж байх явцад аль болох хүмүүсийн саналыг тусгаж, нэлээн маргалдаж байж орж ирж байгаа ийм л төсөл байгаа юм л даа.

Ер нь төсөв хүрэлцээтэй, боломжтой, ачааллаа дааж чадах юм бол энийг заавал хасах гээд байх шаардлага ч байхгүй шүү дээ. Өөрөө эхнээсээ энэ хуулийн төсөл маань боловсролын байгууллагад ажиллаж байгаа, ялангуяа хөдөө орон нутагт ажиллаж байгаа багш, ажилчдынхаа нийгмийн асуудал, тэд нарыг тогтвортой байлгах, баталгаагий нь хангах үүднээс агуулга нь орж ирсэн юм байна лээ. Тэгээд явцын дунд энэ хууль хэрэгжээд батлагдах хүртэл ингэж нэлээн хавтгайрч орж ирсэн нь эцсийн дүндээ энэ төсөвтэй л холбоотой энэ зарим заалтыг л хойшлуулах ийм нөхцөл байдал үүссэн юм.

З.Энхболд: -Хариулж дуусав уу. 

З.Баянсэлэнгэ: -Болсон.

З.Энхболд: -Бакей гишүүн нэмж хариулъя.

А.Бакей: -Энэ сургалтын менежер, сургуулийн нийгмийн ажилтан гэдэг албан тушаал хоёр өөр албан тушаал байнаа. Хоёулаа энэ хуулийн төсөлд байгаа шүү. Нийгмийн ажилтан гэдэг үг хасагдаж байгаа юм байхгүй. Байгаа. 

Дээр нь яахав зүгээр энэ Байнгын хороон дээр бол энэ асуудлыг ярихдаа ер нь бол иргэдээс тэтгэмж, халамж өгөх асуудлаас бол одоо татгалзъя, энийг одоо больё гэсэн тийм саналтай гишүүд үндсэндээ байгаагүй ээ. Бүгд өгөхийн төлөө, иргэдээ дэмжихийн төлөө л ийм санал гаргаж байсан. Гагцхүү батлагдсан хуулийг хэрэгжүүлэхэд эдийн засгийн баталгаа, төсөв маань яг дааж байна уу, үгүй юу гэдэг асуудалтай уялдуулаад, энэ хуулийн хэрэгжих хугацааны хувьд бол наана цаана болсон асуудал болохоос биш энэ дээр бол иргэдээс харамласан юм бол байхгүй шүү. 

З.Энхболд: -Дэмбэрэл гишүүн тодруулъя.

Д.Дэмбэрэл: -Би Байнгын хорооны дүгнэлтээс асуугаад байгаа юм л даа. Хуулин дээр нь байгаа мөртлөө одоо бидэнд оруулж ирж, яг Байнгын хороо дүгнэлтээ уншихдаа энэ нийгмийн ажилтан гэдгээ орхиод оруулж ирж байгаа юм л даа. Тэгээд хуулин дээр байж байгааг би хараад байгаа юм. Өчигдөр ч харж байсан. Яагаад ингэж байгаа юм бэ гэж би асуугаад байна шүү дээ.

Хоёрдугаарт, энэ 2014 оны 1 сарын 1 гэдэг чинь хаанаас, хэн гаргаад ирэв ээ, энэ хуулийг чинь 2013 оны 1 сарын 1-нээс гээд л хуулиндаа анх бидэнд танилцуулаад л яваад байсан шүү дээ. Энэ хаана санал хураагдаад ингээд нэг жилээр хойшлуулчихаад байнаа гэж би асуугаад байна шүү дээ. Маш тодорхой хоёр асуудал. Танай дүгнэлтээс нийгмийн ажилтан гэдгийг нь орхиж байгаа явдал нь учир холбогдол байна уу, үгүй юу гээд байна шүү дээ. Баярлалаа.

З.Энхболд: -Бакей гишүүн хариулъя.

А.Бакей: -Яахав энэ дүгнэлтийг бол мэдээж энэ одоо Байнгын хорооны ажлын албанаас бэлдсэн. Тэгэхдээ энэ дээр бол зэрэг гэж байна шүү дээ. Зэрэг гэхээр зэрэг энэ дотор бол мэдээж зэрэг гэдэгт нь хууль дотроо өөрөө байж байгаа учраас тэрэн дотроо багтаж байнаа. Энэ хавсарсан одоо хуулийн төсөл дээр бол нийгмийн ажилтан гээд маш тодорхой биччихсэн байна. Тэр болгоныг бүгдийг нь тоочиж бичихгүйгээр зэрэг гээд бичсэн байнаа. Энэ бол орхисон хэрэг биш шүү.

Энэ санал хураалт бол мэдээж одоо анхны хэлэлцүүлгийн үед гишүүдийн зүгээс зарчмын зөрүүтэй санал хураалгаад, анхны хэлэлцүүлгээр орж ирсэн санал шүү. Эцсийн хэлэлцүүлгийн үед бол тийм санал хураагдаагүй ээ. Анхны хэлэлцүүлгийн дагуу л энэ бүх санал хураагдаад, тэр дагуу явж байгаа, тэр дагуу хийгдсэн өөрчлөлт байгаа.

З.Энхболд: -Баянсэлэнгэ гишүүн нэмэх үү. За Баянсэлэнгэ.

З.Баянсэлэнгэ: -Бакей гишүүн ерөнхийдөө хэлчихлээ. Хичээлийн эрхлэгч гээд хаалтан дотор сургалтын менежер зэрэг гээд. Энэ дотор ганцхан нийгмийн ажилтанг орхигдуулаад биччихсэн юм байхгүй. Нярав, нягтлан, тэгээд эмч гээд албан тушаалтнуудыг бүгдийг нь түүж бичилгүйгээр зэрэг гэж оруулж ирсэн юм байна. 

Тэгээд Байнгын хорооны анхны хэлэлцүүлгээр энэ 2014 оны 1 дүгээр сарын 1-ний өдрөөс эхлэн дагаж мөрдөх энэ санал гарч хураагдсан юм байгаа юм. 

З.Энхболд: -Одоо асуулт. Тэгээд Байнгын хорооны хариултыг тодорхой тодорхойгүй гэдгийг хэн ч мэдэхгүй л дээ. Асуулт дууссан байна. 

Одоо хуулийн төслийг батлах санал хураалт явуулъя. Боловсролын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая. Санал хураалт.

Оролцсон 47, зөвшөөрсөн 35, 74.5 хувийн саналаар батлагдаж байна. 

Батлагдсан хууль дээр редакцийн саналтай гишүүд байвал кнопоо дар. Редакцийн саналтай гишүүд байвал кнопоо дараад саналаа хэлээдэх. Энэ чинь нөгөө төсөв хүлээгдээд байгаа шүү дээ. Төсвийн хоёр дахь хэлэлцүүлэг хүлээгдээд байгаа юм. 

Тэгвэл 13 цагт хурал тарахаас өмнө редакциа тараагаадах. Тэрэн дээр гишүүд саналаа хэлье.

Дараагийн асуудал. 

Иргэний эрүүл мэндийн даатгалын тухай хуулийн шинэчилсэн найруулгын төсөл болон холбогдох хуульд нэмэлт, өөрчлөлт оруулах тухай хууль, тогтоолын төслүүдийг хэлэлцэж эхэлье.

Хууль санаачлагчийн илтгэлийг Улсын Их Хурлын гишүүн Ганбаатар танилцуулна. Ганбаатар гишүүнийг индэрт урьж байна.

С.Ганбаатар: -Эрхэм Улсын Их Хурлын дарга, эрхэм гишүүд ээ,

Зах зээлийн эдийн засгийн шилжилтийн үед иргэдийн эрүүл мэндийн төлөөх хариуцлагыг дээшлүүлэхийн зэрэгцээ өнгөрсөн тогтолцооны дэвшилт болох нийт хүн амыг эрүүл мэндийн үйлчилгээнд хамруулах зорилгыг хадгалах үүднээс эрүүл мэндийн салбарт хийгдсэн нэг томоохон шинэчлэл нь эрүүл мэндийн нийгмийн даатгалын тогтолцоог цоо шинээр бий болгон хөгжүүлсэн явдал юмаа.

Өнгөрсөн 19 жилийн хугацаанд эрүүл мэндийн даатгалд хүн амын дийлэнх хэсэг хамрагдаж, 2011 онд 98.6 хувьд хүрчээ. Иргэний эрүүл мэндийн даатгалын тухай хууль 1993 онд батлагдсанаас хойш нийт 9 удаагийн нэмэлт өөрчлөлт оруулж, нэг удаа шинэчлэн найруулсан ба хамгийн сүүлд 2006 онд уг хуульд нэмэлт, өөрчлөлт оруулжээ.

Иймээс хууль дахин шинэчлэн найруулга хийх шаардлагатай гэж үзэж дараах үндсэн өөрчлөлтүүдийг төсөлд тусгасан байна.

Эрүүл мэндийн даатгалыг даатгуулагчийн эрхийг дээдэлдэг, даатгуулагчийг үйл ажиллагааныхаа төвд тавьсан тогтолцоо болгон шинэчилж, орлогоо бүрдүүлэгч иргэн даатгуулагчиддаа үйлчилдэг, тэдний өмнө хариуцлага хүлээдэг, тайлагнадаг болгохын тулд даатгуулагчийн эрх, үүргийг хуулиар тодорхойлж, түүний чанартай, аюулгүй, тусламж үйлчилгээг хүртээмжтэйгээр авах үйлчилгээтэй холбоотой санал гомдлоо гаргадаг эрүүл мэндийн болон даатгалын байгууллагаасаа шаардлагатай мэдээллээ авдаг үндсэн эрхүүдийг хуулиар баталгаажуулах өөрчлөлтийг төсөлд тусгалаа.

Даатгуулагчийг тойрдог эрүүл мэндийн тогтолцоо байх ёстой болохоос биш эмнэлгийг тойрдог эрүүл мэндийн тогтолцоо өнөөдөр бий болчихоод байнаа. Эрүүл мэндийн даатгалын үр дүнд түүний удирдлага, зохион байгуулалт, гүйцэтгэх үүргийн хуваагдмал байдалд сөргөөр нөлөөлж байгаа тул эрүүл мэндийн даатгалын салбар зөвлөлийн эрх үүргийг нэмэгдүүлж, үндэсний зөвлөл болгох, эрүүл мэндийн даатгалын байгууллагын чиг үүргийг нарийвчлан зааж, бие даалгах замаар түүний даатгуулагч иргэний нэрийн өмнөөс эрүүл мэндийн үйлчилгээг идэвхтэй, худалдан авагч болгон бэхжүүлэх тухай төсөлд тусгалаа.

Эрүүл мэндийн үйлчилгээг даатгуулагч иргэний нэрийн өмнөөс худалдан авах даатгуулагч байгууллагын чиг үүргийг нарийвчлан хуульчлан тогтоож, хариуцлагын механизмыг тодорхой болгосон, ялангуяа өөрийн санхүүгийн цаашдын чадамжийн хүрээнд ажил олгогч болон даатгуулагчийн төлөөллийн байгууллагатай зөвшилцсөний үндсэн дээр даатгуулагчийн төлөх шимтгэлийн хэмжээг тодорхойлох, үзүүлэх үйлчилгээний төрлийг тодорхойлох, даатгалын үйлчилгээг чанартай үзүүлэгч эрүүл мэндийн үйлчилгээг сонгох, тэдэнтэй гэрээ хийх болон үйлчилгээний чанарын хяналтыг хангах зэрэг үндсэн чиг үүргийг хуульчлахаар заав.

Гуравдугаарт, Эрүүл мэндийн даатгалын байгууллага чиг үүргээ бүрэн гүйцэтгэхийн тулд тухайн байгууллагын санхүүгийн болоод хүний нөөцийн асуудлыг өөрөө өөрийнхөө удирдах шийдвэр гаргах, бие даасан байдлыг нь хангаж, энэ чиглэлээр чадавхижуулах, хөгжүүлэх тухай хуулийн төсөлд тусгаж заасан.

Дөрөвдүгээрт, үйлчилгээ үзүүлэгчийг худалдан авагчаас нь салгаж, ашиг сонирхлын зөрчилгүйгээр тусад нь зохион байгуулах зайлшгүй шинэчлэлийг төсөлд тусгасан болно.

Тавдугаарт, даатгуулагч өвдсөн, үйлчилгээ шаардлагатай үедээ санхүүгийн эрсдлээс төдийлөн хамгаалдаггүй, өвчнөөс урьдчилан сэргийлэх үйлчилгээ, эрүүл мэндийн даатгалын үйлчилгээнд оновчтой тусгагдаагүй зэргээс үүдэн иргэний өөрөөсөө төлөгдөх төлбөр нэмэгдэж, улмаар ядууралд ороход нөлөөлж байгаа зэрэг асуудлыг шийдвэрлэхийн тулд эрүүл мэндийн даатгалын хамрагдах үйлчилгээний нэр төрлийг даатгуулагчийн эрүүл мэндийн хэрэгцээтэй уялдуулан өргөжүүлж, даатгалын зардлын хамралтыг нэмэгдүүлэхээр багцыг тодорхойллоо.

Өөрөөр хэлбэл даатгалд мөнгө төлчихөөд, эмнэлэгт өөрсдөө очоод хувиасаа мөнгө төлдөг энэ тогтолцоог л өөрчильё гэдэг нь энэ үзэл санааны томоохон хэсэг юмаа. 

Зургадугаарт, эрүүл мэндийн даатгалын нэр хүндэд эмнэлэг, эрүүл мэндийн байгууллагын үйлчилгээний чанар, үр дүн, аюулгүй байдалд нөлөөлдөг бөгөөд эрүүл мэндийн даатгалын санхүүжилтийг үйлчилгээний чанартай уялдуулах, хууль эрх зүйн үндэс байгаа ч төдийлөн оновчтой бус хэрэгжүүлэх тодорхой бодлого байхгүй, салбар хоорондын ажлын уялдаа сул, эрүүл мэндийн даатгалын байгууллагын орон тоо, эрх мэдэл, арга зүйн чадамж сул байгаагаас хэрэгжихгүй байгаа байдлыг арилгах ийм үндсэн санаануудыг тусгалаа.

Ингээд нийт эрхэм гишүүд та бүхэн энэ хуулийн хэлэлцэх эсэхэд дэмжлэг үзүүлж, туслалцаа үзүүлнэ үү. Баярлалаа.

З.Энхболд: -Ганбаатар гишүүнд баярлалаа. Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Баянсэлэнгэ танилцуулна. Баянсэлэнгэ гишүүнийг индэрт урьж байна.

З.Баянсэлэнгэ: -Улсын Их Хурлын дарга, эрхэм гишүүд ээ,

Монгол Улсын Их Хурлын гишүүн Ганбаатар, Баасанхүү, Бакей, Батсуурь, Бат-Эрдэнэ, Болорчулуун, Даваасүрэн, Номтойбаяр, Уянга нараас 2012 оны 10 дугаар сарын 4-ний өдөр Улсын Их Хуралд өргөн мэдүүлсэн Иргэний эрүүл мэндийн даатгалын тухай хуулийн шинэчилсэн найруулгын төслийн хэлэлцэх эсэх асуудлыг тус Байнгын хороо 2012 оны 10 дугаар сарын 10-ны өдрийн хуралдаанаараа хэлэлцлээ.

Төсөлд эрүүл мэндийн даатгалыг даатгуулагчийн эрхийг дээдэлдэг, даатгуулагчийг үйл ажиллагааныхаа төвд тавьсан тогтолцоотой болгон шинэчлэх, орлого бүрдүүлэгч иргэн даатгуулагчдад үйлчилдэг, тэдний өмнө хариуцлага хүлээдэг болгохын тулд даатгуулагчийн эрх үүргийг тодорхой болгож, даатгуулагч чанартай, аюулгүй тусламж үйлчилгээг хүртээмжтэй авахаас гадна үйлчилгээтэй холбоотой санал гомдлоо гаргадаг, эрүүл мэндийн даатгалын байгууллагаасаа шаардлагатай мэдээллээ авдаг үндсэн эрхүүдийг хуулиар баталгаажуулах, эрүүл мэндийн даатгалын салбар зөвлөлийн эрх үүргийг нэмэгдүүлж, үндэсний зөвлөл болгох, эрүүл мэндийн даатгалын байгууллагын чиг үүргийг нарийвчлан зааж, бие даалгах замаар түүнийг даатгуулагч иргэний нэрийн өмнөөс эрүүл мэндийн үйлчилгээг идэвхтэй худалдан авагч болгон бэхжүүлэх зэрэг өөрчлөлтүүдийг тус төсөлд тусган боловсруулсан байна.

Хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг тус Байнгын хорооны хуралдаанд оролцсон гишүүдийн олонхи нь дэмжсэн болно.

Улсын Их Хурлын эрхэм гишүүд ээ,

Улсын Их Хуралд өргөн мэдүүлсэн Иргэний эрүүл мэндийн даатгалын тухай хуулийн шинэчилсэн найруулгын төслийн хэлэлцэх эсэх асуудлын талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

З.Энхболд: -Баянсэлэнгэ гишүүнд баярлалаа. Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулттай гишүүд нэрээ өгнө үү.


Оюунхорол гишүүнээр асуулт тасаллаа. Гончигдорж гишүүн асууя.


Р.Гончигдорж: -Баярлалаа. Би нэг 3 зүйлийг асууя гэж бодож байгаа юм. Нэгдүгээрт, одоо бол заавал даатгалын системд шилжиж байна. Заавал даатгалын системд шилжиж байгаатай холбогдуулж бид нар бусад заавал даатгалын харилцааны байдаг тэр элементүүдийг, тэр шаардлагуудыг хэр зэрэг тусгасан бэ. Зохицуулалтын механизмууд нь хэр туссан бэ гэж. Бид нар анхны заавал даатгалууд бол хийгдэж байна л даа. Тухайлбал, жолоочийн хариуцлагын тухай заавал  даатгалын системийг бий болгоод, тэгээд даатгалын байгууллага, даатгал даатгуулагчийн харилцаа нь бол бас нэлээн нарийвчилж зохицуулагдсан нэг талын энэ асуудал. 


Энэ даатгалын сан, тэр сангийн менежментийн тухай асуудлаар одоо энд ямар байдлаар харилцааг зохицуулж оруулсан бэ гэж.


Гуравдугаархи нь бол ер нь хамгийн зөв хандлагыг бол би эрүүл мэндийн даатгалыг гэр бүлийн эрүүл мэндийн даатгалын агуулгаар явах нь бол их зүйтэй болж байнаа гэж ойлгодог л доо. Бид нар одоо гэр бүлийн тухай хууль түрүүн маргаад л байна лээ. Зах зээлийн эдийн засгийн үед их гэр бүлийн харилцаа, түүний зохицуулалт, эд хөрөнгийн болон эд хөрөнгийн бус эрхийн харилцаануудыг гээд. 

Одоо бид нар даатгалын харилцаанд бас эрүүл мэндийн даатгал дээр бол гэр бүлийн даатгал гэж эцэг эх нь даатгагдсан тохиолдолд гэр бүлээс нэг гишүүн даатгагдсан тохиолдолд бусад гишүүдийг нь хамрах, хамардаг тэр журмаар одоо эрүүл мэндийн даатгалын системүүд байна. Энэ системийг хэр зэрэг харгалзаж үзэж, энэ системд байдаг зарим харилцаануудыг эндээ хэр зэрэг тусгасан бэ гэдгийг бол бид нар бас тодруулж асуумаар байгаа юм. 

Энэ бол их зөв хандлага, бас гэр бүлийг, ер нь нэг хууль гэхэд л олон зүйлийг, зөвхөн өвчилсөн үед одоо өвчлөл, зардал, эмийн зардлыг хөнгөлөх тухай ойлголтоосоо гадна бол энэ өөрөө өвчлөхгүй байх харилцааг бол илүү тусгах чиглэл рүү энэ өөрөө механизм болж байх ёстой. Гэр бүлийн харилцаан дахь гэр бүлийг бэхжүүлэх тэр харилцаан дээр, гэр бүлийн гишүүдийн харилцан хүлээх үүргүүдийн хуваарилалт, эцэг эхийн хүүхдийн өмнө хүлээх үүргийн хуваарилалтууд, ийм байж чадахын тулд ажиллахдаа ажилтай, орлоготой байх, ажил заавал хийх, ажил дээрээ тогтвортой байх. Ийм байдлын харилцаа гээд. Нийгэмд байдаг, өнөөдөр бид нарын нэг зохицуулмаар, эвлүүлмээр, жигдрүүлмээр байгаа харилцаан дотор Эрүүл мэндийн даатгал чинь өөрөө нэг чухал механизм болж байдаг юм байнаа гэж ингэж ойлгодог.

Тийм учраас эрүүл мэндийн даатгалын хууль, эрүүл мэндийн даатгалын төлөө биш нийгэмд байгаа харилцаануудын бас нэг зөв зүйтэйгээр зохицох тэр зохицуулалтын механизм болж болох чиглэлд нь энэ хуулинд ямар ямар зохицуулалтууд орсон бэ. Энийг бас нэг тайлбарлаж хэлж өгөөч ээ гэж ингэж үзэж байгаа. Яагаад вэ гэвэл Эрүүл мэндийн даатгалын тухай хуульд түүнийг шинэчлэх тухай хууль бол олон жил яригдаж байгаа. Олон жил судлагдаж байгаа, энэ чиглэлээр бас бишгүй одоо бусад хууль тогтоомжуудыг судлах, харьцуулсан судалгаа нь бол нэлээн хийгдсэн гэж ойлгож байгаа. Ийм чиглэл дээр та бүхний харьцуулсан судалгаан дээр үндэслэсэн бас энэ хуулиндаа тусгасан жишилтүүд, жишгүүд, стандартууд одоо яаж ямар хэмжээнд байна вэ гэдгийг бас би  сонсож ойлгоё гэж бодож байгаа юм. Баярлалаа.

З.Энхболд: -Өнөөдрийн хэлэлцэж байгаа асуудалтай холбоотой ажлын хэсэг Эрүүл мэндийн сайд Удвал ирсэн байна. 

Хууль санаачлагч хариулъя. Хууль санаачлагчаас хэн нь хариулах вэ. Ганбаатар хариулъя.

С.Ганбаатар: -Таны, та бүхнийгээ хүндэтгээд босч хариулнаа. Иргэний эрүүл мэндийн даатгалын тухай хууль их олон жил ярьж байгаа. Энэ хуулинд бол хамгийн гол тусч байгаа зүйл бол одоо засаглалын тогтолцоог өөрчлөх, энэ эрүүл мэндийн даатгалаар итгэл үнэмшилтэй, хүмүүсийг үнэхээр одоо даатгадаг байх явдал аа. Тэгээд Гончигдорж гишүүний заавал даатгуулах ёстой энэ зарчим бол энд байгаа. Үнэхээр сайн туссан байгаа. Мөн давхар даатгалын болон сайн дурын даатгалын тогтолцоог гуравдугаарт нь оруулсан байгаа. Энийгээ бас заавал хэлэх ёстой гэж би бодож байна. 

Дээр нь нэмээд гэр бүлийн даатгалтай холбоотой асуудал дээр бол үнэхээр тэр айхтар нарийн зүйлүүдийг бас оруулж чадаагүй ээ. Энэ судалгаануудыг бол анхаарч үзэх ёстой. Хамгийн гол нь үндсэн хуулиндаа бол төр тэтгэвэрт гарсан хүмүүсийн болон хүүхдийн эрүүл мэндийн даатгалыг хариуцаж байгаа. Энэнээс болж одоо гэр бүлийн тэр даатгалын энэ механизм бол сул байгаа нь үнээн. Энийг бол одоо ажлын хэсгийн явцдаа би бас хамт олондоо ярих ёстой юм байна. Хамгийн гол нь энэ тал дээр бол олон эрдэмтэд шинжээчдийн бас судалгааны баг энэ дээр ажилласан гэдгийг бас энэ дашрамд хэлэх ёстой байх аа.

Яг үнэн. Тэрийг би орхигдуулсан байна. Даатгалын сангийн менежмент, даатгалын энэ менежментийг яаж зохицуулах вэ гэвэл өнөөдрийн байдлаар энэ засаглал дээр яагаад онцгой анхаарах вэ гэвэл 7 байгууллагын дунд одоо Нийгмийн хамгааллын яам, Эрүүл мэндийн яам, Эрүүл мэндийн даатгалын үндэсний зөвлөл, Нийгмийн даатгалын үндэсний зөвлөл, мөн одоо гэсэн ийм 7 байгууллагын дунд энэ засаглал, сангийн менежмент нь яах нь тодорхойгүй байгаа. Энийг л цэгцэлж, нэг одоо энэ Эрүүл мэндийн даатгал гэдэг байгууллагад тодорхой болгоод, энэ байгууллага нь бол Нийгмийн бодлогын байнгын хорооныхоо дор удирдуулж, нэг удирдлагатай, нэг одоо бие даасан хараат бус байдлыг нь хангая гэж байгаа юм. Үүн дээрээ бол Эрүүл мэндийн даатгалын сангийн менежментийг нь ярилцъя, төвлөрүүлье гэсэн ийм санал байгаа.

З.Энхболд: -Бямбацогт гишүүн асууя.

С.Бямбацогт: -За нэг хоёр гурван асуулт асууя. Нэгдүгээрт нь, Эрүүл мэндийн сайдаас асууя. Өнгөрсөн 4 жилийн хугацаанд бас  Германы техник хамтын ажиллагааны нийгэмлэг, Эрүүл мэндийн яам, Их Хурал хамтраад иргэний эрүүл мэндийн даатгалын тухай хууль нэлээн боловсруулж явж байсан л даа. Тэр хууль маань бас нэлээн олон жил нухсан, олон тооцоо судалгаан дээр үндэслэгдсэн байх ёстой гэж би ойлгож байгаа. Тэр хууль танай дээр байгаа юу, тэр хууль маань одоо өргөн бариад  хамтад нь хэлэлцээд явах бололцоотой юу. Энэ талаар нэг мэдээлэл өгөөч ээ гэж.

Хоёрдугаарт нь, хууль санаачлагчаас энэ өвдсөнөөс өвчнөөс урьдчилан сэргийлэх үйлчилгээ эрүүл мэндийн даатгалын үйлчилгээнд оновчтой тусаагүй байгаа. Энэ бол нэг үндэслэл ээ гэж байгаа. Өвдөхөөс өмнө тиймээ үйлчилгээ авах. Энийг яаж тусгая гэж байгаа вэ. Өөрөөр хэлэх юм бол эрүүл мэндийн даатгалын шимтгэлээ төлөөд байдаг, хажуугаар нь өөрийнхөө орлогоос эрүүл байхын тулд нийтийн биеийн тамираар хичээллэх, зөв зохистой хооллох, ажиллах, амрах гээд ерөөсөө өвчин тусдаггүй, тэгсэн хэрнээ нэлээд их хэмжээгээр эрүүл мэндийн даатгалын шимтгэл төлдөг улсууд байдаг аа.

Эрүүл байхын тулд өөрөөсөө илүү зардлууд бусдаас илүү гаргаж байдаг. Энэ хүмүүсийг яаж урамшуулах, энэ хүмүүстэй яаж даатгалын үйлчилгээг хамруулах талаар бодож байгаа вэ. Энэ хуульд тусгагдсан уу. Энийг нэг хариулж өгөөч. Яг нөгөө талдаа эсрэгээр төрөөр даатгуулдаг, өөрсдөө эрүүл мэндийн даатгалын шимтгэл төлдөггүй, тэр төрөөс төлж байгаа шимтгэл нь маш бага хэмжээтэй байдаг. Одоо таны танилцуулгад бичсэн байна л даа. Нийт одоо эрүүл мэндийн даатгалын шимтгэлийн орлогын 12 хувь нь төрөөс оруулж байнаа. 

Гэтэл тэр 12 хувийн орлого оруулж байгаа иргэд маань нийт даатгалын зардлын 60 хувийг гаргаад явчихаж байнаа гэж. Өөрөөр хэлэх юм бол өвдөхгүйн тулд өөрөө иргэнийхээ үүргийг биелүүлдэггүй, өөрөө өөртөө анхаарал тавьдаггүй, өвдчихдөг. Өвдөхгүйн тулд эрүүл мэндийн даатгалын шимтгэл төлдөггүй, өөртөө мөнгө зарцуулдаггүй, тэр 60 хувийн зардал гаргадаг хүмүүс байгаад байна шүү дээ. Тэд нар дээр еще илүү хариуцлагатай болгох, иргэнийхээ үүргийг биелүүлэх, ухамсартай болгох чиглэлээр бас  ямархуу хөшүүрэг орж ирсэн бэ энэ дээр.

Өвдөхгүй байгаа улсууд нь ингээд өөрөө зардал гаргаад илүү зардал төлөөд өвдөхгүй байгаад байдаг. Нөгөө нэг хэсэг нь өөрөөсөө эрүүл мэндийн даатгалын шимтгэл төлдөггүй, өөрөө өөртөө анхаарал тавьдаггүй, төрөөс болон эрүүл мэндийн даатгалын сангаас илүү зардал гаргуулаад яваад байдаг. Энийг л бид нар өөрчилмөөр байгаа юм л даа. Энэ дээр одоо яг тодорхой ямар зорилтууд, ямар заалтууд хуулинд маань орж ирсэн бэ. Энийг нэг хэлж өгөөч ээ.

З.Энхболд: -Хууль санаачлагч хариулах уу. Эхлээд Удвал сайд, дараа нь хууль санаачлагч Ганбаатар гишүүн.

Н.Удвал: -Бямбацогт гишүүний асуултанд хариулъя. Өнгөрсөн 4 жилд Азийн хөгжлийн банкны эрүүл мэндийн салбар хөгжил, хөтөлбөр III-аар эрүүл мэндийн санхүүжилтийн загварыг хэрэгжүүлэх үе шатууд, арга зам гэсэн ийм бүтээгдэхүүний дор эрүүл мэндийн даатгалыг бие даалгаж, эрүүл мэндийн салбарт худалдан авах болон тусламж үйлчилгээ үзүүлэх үүргийг салгах, эрүүл мэндийн даатгалыг нийгмийн даатгалаас тусгаарлаж, бие даасан шинэ засаглал байгууллага, бүтэц зохион байгуулалт бий болгох, эрүүл мэндийн даатгалын санг удирдах, даатгуулагчийн эрх ашгийг хамгаалах, тусламж үйлчилгээг төлөвлөх, гэрээлэх, худалдан авах, өртөг тооцох, гүйцэтгэлд хяналт тавих болон мэдээллийн холбоо технологийн чадавхийг шинээр байгуулагдах эрүүл мэндийн даатгалын байгууллагуудаар бүрдүүлэх ажлын судалгааны ажлууд гэсэн ийм юмнуудыг хийгээд иргэний эрүүл мэндийн даатгалын хуулийг өргөн барьсан байгаа.  

Шинэ Засгийн газар гарч ирээд Эрдэнээ сайд нэг хууль өргөн барьсан. Ганбаатар гишүүн нэг хууль өргөн барьсан. Тэгээд энэ Засгийн газраас өргөн барьсан хуулийн үзэл баримтлалыг энэ хоёр хуулийг нэгтгэсэн тэр хуультай хамтруулаад нэг хууль болгоё дундаас нь гэдэг ийм одоо үндэслэлээр эргүүлэн татсан байгаа. 

Тэгээд ажлын хэсэгт нь бид нар ороод явж байгаа. Энэ 3 хуулийг нэг хууль болгож гаргая гээд. Энэ үзэл санаагаа багтаагаад.

З.Энхболд: -Ганбаатар гишүүн нэмж хариулъя.

С.Ганбаатар: -Бямбацогт гишүүний асуултанд хариулъя. Урьдчилан сэргийлэх тэр одоо янз бүрийн эрүүл мэндийг урьдчилж хамгаалах энэ арга хэмжээнүүдийг яаж зохицуулах вэ, яаж орсон бэ гэж байна. Ерөөсөө энэ хуулийн гол үзэл баримтлал дээр бол юунд санхүүжилт үзүүлэх вэ, эрүүл мэндийн тусламж үйлчилгээ гээд бүр жагсаалтаар орчихсон байгаа. Сэргээн засах болон сувиллын тусламж үйлчилгээ болон бусад одоо энэ урьдчилан сэргийлэх үйлчилгээ, эмчилгээ гээд ингээд орчихсон байгаа. Тэгэхээр энэ асуудлуудыг яг даатгуулагчид буюу даатгал төлөгчид өөрсдөө эрүүл мэндийн даатгалын үндэсний зөвлөл дээрээ энийгээ хамтдаа ярих боломжийг л хуульчилж өгье гэсэн энэ үндсэн санаа шүү. Гол санаа. Энэ санаануудыг бол оруулнаа.

Хоёрдугаарт, тэр 12 хувийг төлөөд 60 хувийн хэмжээний эрүүл мэндийн үйлчилгээ, эмчилгээ аваад байгаа улсууд дээр яах вэ гэж байгаа. Эдэнд бол урамшуулах тийм тогтолцоо, тийм одоо хуулийн заалтууд бас байгаа хэдий ч гэсэндээ иргэний эрүүл мэндийн даатгалын хууль бол өөрөө энэ нийтээрээ бие биенийхээ энэ эрүүл мэндийг бас хамгаалах ийм үүрэг хариуцлагаа нийгмээрээ хүлээж байгаа гэж бодож байгаа. Тэгээд энэ дээрээ даатгал төлөгчдийн байгууллага, Засгийн газрын төлөөллийн байгууллагууд хоорондоо энэ тал дээрээ дүрэм журмаа яг хоорондоо бие даасан байдлаар хоорондоо ярилцах энэ боломжийг л энэ хуулиар гаргаж ирээд байгаа юм.

З.Энхболд: -Бямбацогт гишүүн тодруулъя.

С.Бямбацогт: -Миний асууж байгаа асуулт иргэн өөрөө өөрийнхөө төлөө бас хариуцлага хүлээдэг байх ёстой гэдэг агуулгыг л бас асуугаад байгаа юм л даа. Тэгээд Засгийн газар би Эрүүл мэндийн сайдаас асууя. Энэ өвдөхгүйн тулд эрүүл мэндийн даатгалын шимтгэл төлдөг, одоо юу гэдэг юм биеийн тамир, спортоор хичээллэдэг, бассейнд явдаг, дугуй унадаг, еще юу гэдэг юм гүйдэг, фитнест явдаг гэдэг юм уу маш их хэмжээний зардал гаргаад байдаг тэгээд өвддөггүй ерөөсөө. 

Тэр хүмүүсийг урамшуулах ямар хөшүүрэг байж болох вэ, энэ тал дээр хууль санаачлагч болон манай Засгийн газраас юу гэж үздэг юм.

Н.Удвал: -Эрүүл мэндийн даатгал бол өөрөө хүн эмнэлгийн тусламж авах үедээ санхүүгийн эрсдлээс хамгаалах хэрэгсэл гэж ерөнхий гол утга нь бол тэгж орж байгаа юм. Хэрэв эрүүл мэндийн даатгалд даатгуулагч энэ хугацаандаа ерөөсөө өвдөөгүй, эрүүл мэндийн даатгалын сангаас ямар нэгэн хөрөнгө хэрэглээгүй, өвдөөгүй, эмнэлэгт хэвтээгүй байвал урьдчилан сэргийлэх үзлэгт иж бүрэн орох энэ эрхийг нь бол иргэдэд нээж өгч байгаа юм. 

Хуучин бол жилд 36 мянган төгрөгөөр орно гээд ингээд аймаг болгонд, дүүрэг болгонд бид нар даатгалын сангаас төсөв төлөвлөөд явсан. Энийг ерөөсөө ашиглаагүй учраас энэ оны төсвөөс хасчихсан байгаа. Ерөөсөө хүн ашигладаггүй, энэ даатгуулагч өөрөө энэ одоо боломжоо өөрөө ерөөсөө эдэлж, урьдчилан сэргийлэх үзлэгт орж, өвчин байна уу, үгүй юу гэдгээ эрт илрүүлэх энэ үзлэгт ерөөсөө хүмүүс ашиглаж ороогүй байсан учраас энэ оны төсвөөс хасаад, одоо энийгээ дахиж сургаж хүмүүстээ мэдүүлж байж, энэ даатгуулсан одоо тэр даатгалын санг ашиглах тэр боловсролыг нь бас дээшлүүлэх хэрэгтэй юм байнаа гэж бид нар харж байгаа. Одоогийн зохицуулалтаар бол ийм л юм байж байгаа.

З.Энхболд: -Дэмбэрэл гишүүн асууя.

Д.Дэмбэрэл: -Эрүүл мэндийн даатгалын сан гэж том сан байгаа л даа. Энэ сангийн хөрөнгийн үлдэгдэл хичнээн үлдэгдэл байна. Энэ үлдэгдлийг хаана, ямар байдлаар байршуулж, энэ нэлээн үлдэгдэлтэй сан байдаг учраас тэр үлдэгдлээрээ сүүлийн жилүүдэд ер нь ямар хэмжээний орлого даатгалын санг арвижуулахад орсон бэ гэж.

Хоёр дахь миний асуух гэж байгаа асуудал бол энэ хүмүүсийн хамгийн их ихээхэн зардал гаргаж, бүр амь насанд нь их аюултай өвчин туссан үед гадаад, дотоодод эмчлэх болдог л доо. 10 сая, 15 сая, зарим иргэд хөдөө гадаанаас ирээд 20 сая төгрөгөөр операци, эмчилгээ хийлгэхгүй бол болохгүй гэсэн ийм тохиолдлууд шийдвэрлэгдээгүй явж ирсэн. Тэгэхээр энэ жирийн иргэдийн, ер нь явж явж эцэстээ эрүүл мэндийн даатгал төлж байгаад өөрт нь маш аюултай байдал бий болоод ирэх энэ зардлын асуудлыг яаж шийдэх гэж байгаа юм бэ. Нөгөө нэг хүний дундаж нэг ийм зүйлийг жилдээ зарах ёстой гэсэн зардал дундаа л хуучнаараа байлгах гээд байна уу, шинэчилж, өөрчилж байна уу.

Хоёрдугаарт, даатгалын эрүүл мэндийн даатгалын үндэсний зөвлөл гэдгийг байгуулчихъя гэж. Тэгээд монголын даатгалын үндэсний зөвлөл, энэ одоо тогтолцооны хувьд зөв үү. Манай чинь хүн ам цөөн шүү дээ. Тэгээд нийгмийн даатгалын үндэсний зөвлөл дотор эрүүл мэндийн даатгалын салбар зөвлөл нь байж байж болдоггүй юм уу. Энэ асуудал ер нь яахав гадаадын төсөл хэрэгжүүлэх байдлаар биеэ даалгах ёстой гээд байдаг чинь гадаадын зөвлөхүүдийн хүн ам олонтой тэр улсын тухайд байдаг тогтолцоогоо л тулгаад зөв гэж хэлээд байна шүү дээ. Монголынхоо хөрсөн дээр буулгахад энэ зөв юм уу, буруу юм уу. Та нар баахан мөнгө зарцуулж ирж байгаад биеийг нь даалгана энэ тэр гээд яваад байна. 

Тэрнээс гадна эмнэлэг тойрсон тогтолцооноосоо жинхэнэ хүнээ даатгах даатгал болгож байгаа юм гэж сая Ганбаатар хууль санаачлагч хэлээд байна л даа. Энэ чинь одоо юу гэсэн ойлголт болоод байнаа. Эмнэлгээр нь дамжуулж явахаа больё, шууд хэвтэж байгаа хүндээ мөнгөө олгоё гэсэн санаа юу. Энийг бол тодорхой болгомоор байна.


Ер нь тэгээд нийгмийн даатгалын, эрүүл мэндийн даатгалаа бол сайжруулъя гэж байгаа нь зөв юм. Тогтолцоо нь буруу, манайд тохирохгүй, тэгээд учраа олохгүй ийм тогтолцоо болох юм бол наадах чинь хуучнаасаа муудах тийм талтай болчих юм биш байгаа гэдэг асуултуудад хариу авмаар байна.


З.Энхболд: -Хууль санаачлагч Ганбаатар гишүүн хариулъя.


С.Ганбаатар: -За эрүүл мэндийн даатгалын санд юу байгаа вэ гэж байна. Миний ойлголтоор нэг 107 орчим тэрбум төгрөг л байгаа юм болов уу тоо баримтыг бас нарийвчилж холбогдох хүмүүс нь хэлнэ биз дээ. Тэр тэгээд юунд яаж зарцуулаад байна вэ гээд тэгж байна. Харин энэ юунд, яаж зарцуулах вэ гэдэг дээр л одоо энэ даатгуулагчдын төлөөллийн байгууллага даатгуулагчдыг оролцуулъя, эд нараас бас асууя, дүрэм журмаа яг энэ эрүүл мэндийн даатгалын байгууллагын бие даасан хараат бус байдал гээд одоо нөгөө дүрмэн дээрээ, хуулин дээрээ байгаа юмыг нь хангая гэдэг байдлаар энэ яригдаж байгаа юм шүү.


Эрүүл мэндийн даатгалын үндэсний зөвлөлийг тусад нь байгуулах нь зөв үү, буруу гэж байна. Энэ олон жил яригдсан юм байна лээ. Тэгээд энийг бол одоо тусад нь гаргах нь зөв өө. Тэрэн дээр бол энэ салбарын холбогдох хүмүүстэй нь ч гэсэндээ саналаа солилцоход нэг 5 даатгал байдаг, энийг нэг багцтайхан шиг, барьцтайхан шиг 3 болгоод, биеийг нь  даалгаад нэг үнэхээр нэг ажил хэрэгч болгоё гэсэн ийм байр суурь бол явж байгаа. Энэ санаа, энэ хуулийн бас санаанд орчихсон байгаа.

Гуравдугаар асуулт бол эмнэлэг тойрсон тогтолцоогоос хүнээ тойрсон тогтолцоо байя гэж ярьж байгаа нь бол эмнэлэг хэрэггүй ээ, ерөөсөө хүнд нь мөнгө өгөөд л, өөрөө өөрийгөө эмчлүүлээрэй гэсэн санаа ерөөсөө биш шүү. Эмнэлэг байгаа учраас өвчтнүүд байгаа юм биш өвчтнүүд байгаа учраас эмнэлэг байгаа юмаа. Эмнэлгүүд нэг энэ өвчин туссан энэ даатгал төлсөн хүмүүсийг л нэг хүндэтгэж ажилладаг байгаач ээ. Эмнэлгүүд өнөөдөр даатгуулагчдын, тэр өвчин туссан хүмүүсийн өмнөөс нь худалдан авалт хийгээд байна шүү дээ. 

Даатгал, эрүүл мэндийн даатгалын үндэсний зөвлөл гэдэг байгууллага өөрөө эрүүл мэндийн бүтээгдэхүүнээ худалдан авдаг, хариуцлага тооцдог, болохгүй зүйлүүд байвал хэлдэг ийм л нэг механизм болохгүй бол одоо байгаа байдлаар бол ямар байгааг та нар бүгд мэдэж байгаа. Та нарын тойрог дээр бол одоо эмнэлгүүдийн бэрхшээл бол маш их байгаа. Энийг л шийдье гэвэл эрүүл мэндийн даатгалын үндэсний зөвлөлийг бие даалгах, жаахан бяртай болгох, даатгуулагчид нь жаахан эрх мэдлийг нь өгье, хариуцлага тооцох механизмыг нь бий болгоё л гэсэн ийм санаа хуулинд явж байгаа.

З.Энхболд: -Тлейхан гишүүн асууя. Дэмбэрэл гишүүн тодруулъя. Тлейхан гишүүн жаахан байж бай.

Д.Дэмбэрэл: -Тэр би түрүүн асуусан л даа. Эцсийн эцэст даатгалаа төлж төлж байгаад гэнэтийн аюултай том өвчнүүд тохиолдоод байнаа. Энэ нь бол маш их зардалтайгаар тэр амь насыг аврах хэрэгтэй болдог оо. Тэгээд даатгал болохоор яадаг юм нэг хүн жилдээ 300 мянган төгрөгтэй, тэрнээс илүү чамд мөнгө өгч чадахгүй ээ гээд. Ингээд энэ ард иргэдийн маш их зардалтайгаар эцсийн эцэст эмчлүүлэх асуудлыг яаж шийдэх гээд байна вэ гэдэг асуудлыг би тавиад байгаа шүү дээ.

Энийг хэрэв одоо эрүүл мэндийн даатгалын тогтолцоо нь мөнгөтэй, 130 тэрбум, 150 тэрбумаар дандаа л наадах чинь үлдэгдэлтэй байж байдаг. Гэтэл яагаад тэр одоо эрүүл мэндээ даатгуулсан хүмүүсүүдийн тэр мөнгийг өгдөггүй байсан юм бэ. Одоо биеэ даачихаад өгөх юм уу,  үгүй юм уу гэдэг асуултанд хариулахгүй байна шүү дээ.

З.Энхболд: -Ганбаатар гишүүн хариулах уу, дараа нь Удвал сайд хариулъя.

С.Ганбаатар: -Би эхлээд байр сууриа илэрхийлье. Дараа нь Удвал сайд бас хэлэх байх аа. Эрүүл мэндийн даатгал бол яг ингээд одоо яаж бараа бүтээгдэхүүн үйлчилгээгээ худалдах вэ, өгөх вэ, үйлчилгээгээ үзүүлэх вэ гэдэг энэ журмыг боловсруулахдаа даатгал төлсөн хүмүүс нь мөн Засгийн газрын холбогдох байгууллагад Эрүүл мэндийн яаманд, Нийгмийн хамгааллын яаманд, Сангийн яам нь байв уу даа энэ холбогдох яамдуудтайгаа нийлээд яаж энийгээ хийх вэ гэдэг журмандаа энийг оруулъя л гэж байгаа юм. Энэ журмаа боловсруулах боломжийг нь эндээ өгье гэж байгаа юм шүү.

Тэгэхгүй энийг тооцоотой, судалгаатай, үндэслэлтэйгээр гаргахгүй л бол одоо байхдаа ер нь их хэцүү өвчин туссан, үнэтэй энэ үйлчилгээнүүдийг шууд өгнөө гэж бас энийг хэлэхгүй. Харин ингэж өгөх эрхийг нь эрүүл мэндийн даатгалын үндэсний зөвлөлтэй ярилцах, хэлэлцэх, гэрээ хийх эрхийг нь өгье л гэж байгаа юм энэ дээр. Эрүүл мэндийн үйлчилгээ үзүүлдэг байгууллагатайгаа гэрээ хийх эрхийг нь өгье л гэж байгаа юм.

Н.Удвал: -Эрүүл мэндийн даатгал, эрүүл мэндийн нийт зардлын нэг 25, 26 хувьтай байгаад байгаа юм. Тэгээд ерөөсөө нэмэгдэхгүй байгаа юм. Уг нь бол яг гол зорилго нь бол эрүүл мэндийн даатгалыг хөгжүүлэхдээ 1993  оноос хойш хөгжүүлэхдээ бол энэ эрүүл мэндийн салбарын санхүүжилтийн механизмыг боловсронгуй болгож, даатгалын тэр хувь нэмрийг л өсгөх зорилготой. Тэгэхээр энийг бол цаашдаа нэмэгдүүлэх шаардлагатай. Эмнэлгийн нийт зардал юм бол 60 хувийг эрүүл мэндийн даатгал, бусдыг нь төсөв яаж байгаа. 

Нийт эрүүл мэндийн зардлынхаа ерөөсөө дөнгөж 25 хувь байгаа юмаа. Энэ таны саяны хэлсэн дээр эрүүл мэндийн даатгалаар одоо бид нар оношийн бүлэг дээр санхүүжүүлэх тэр зарчмаар явж байгаа. Тэр тариф нь бол яг бодит өртөгтэйгээ таарахгүй дандаа дутагддаг учраас хүмүүс эмнэлэгт хэвтсэн хүмүүс эмийг гаднаас авдаг, эмчилгээнд төлбөр төлдөг ийм юмнууд байгаа юм.

Энэ хөндлөнгийн хийсэн судалгаанаас үзэхэд ер нь нийт зардлын 40 орчим хувь нь бол төлбөртэй үйлчилгээ, хүмүүсийн хувийн төлбөрөөр хийгдэж байна гэдэг энэ үзэгдэл асуудал бол өөрөө маш их тийм түгшүүртэй. Яагаад гэвэл ерөөсөө эрүүл мэндээ, тэр зардлын 40 хувийг иргэд дааж байна гэдэг чинь эрүүл мэндийн санхүүгийн их өндөр эрсдэлд байна, хувь хүмүүс өөрсдийнхөө эрүүл мэндийг дааж явж байна гэдэг ийм дүгнэлтэнд хүрэх гээд байгаа юм.

Тийм учраас эрүүл мэндийн даатгалыг бие дааж, бие даалгаснаараа бид нар энэ даатгалын эмчилгээ, тэр вакцин тарифыг нэмэгдүүлэх хэрэгтэй. Жишээлэх юм бол зүрхний мэс засал хийлгэж байгаа хүн 500 мянган төгрөгөөр даатгалын тариф нь байгаа. Тэгтэл 5 сая төгрөгөөр үнэхээр хийлгээд, тэр үлдэгдэл хэсгээ бол өөрөө төлж байгаа. Энэ асуудлыг бид нар заснаа гэж энэ хуульд бол бас оруулж байгаа юм. 

Ялангуяа даатгалын нэр төрлийг нэмэгдүүлнэ, энэ өндөр өртөгтэй, эмнэлгийн тусламжийн даатгалын одоо оруулах хувь нэмрийг нэмнээ гэсэн ийм заалтаар оруулж байгаа юм. Гемоделизи байна, одоо тэр цусны өвчтэй хүүхдүүд гемофили гээд байдаг юм. Чихрийн шижин өвчин, бөөр эрхтэн шилжүүлэн суулгасан, эрхтэн шилжүүлэн суулгах гээд энэ өндөр өртөгтэй одоо эмчилгээ үйлчилгээний зарим нэлээд хэсгийг бол төсвөөс дааж байна л даа одоо. Энийг бас даатгалын сангаар аажмаар даах, ингээд эрүүл мэндийн зардал, даатгалын сангаас оруулж байгаа тэр хувь хэмжээг нэмэгдүүлэх ийм зарчмаар цаашдаа бол хөгжих ёстой гээд сая 2 хоног энд үндэсний семинар явуулахад эрүүл мэндийн даатгалын дунд хугацааны стратеги гэж гарсан байгаа, гаргахаар ярилцсан. Тэгэхээр энэ дээрээ бид нар бас энийгээ оруулж байгаа юм.  

З.Энхболд: -Тлейхан гишүүн.

А.Тлейхан: -Баярлалаа. Эрүүл мэндийн эмчилгээ үйлчилгээг сайжруулах цаг болсон. Энэ үйлчилгээг сайжруулах нэг үндэслэл нь энэ даатгалын тогтолцоог сайжруулах гэж ойлгож байгаа л  даа. Тийм учраас энэ гишүүдээс оруулж ирж байгаа энэ хууль бол цаашдаа хэлэлцэгдэж гарах ёстой гэсэн ийм байр суурьтай байгааг юуны өмнө хэлье.

Нэгдүгээрт, хэд хэдэн асуудал байна л даа. Энэ хууль гарснаар энэ салбарт өрсөлдөөн хэрхэн бий болох вэ, өнөөдөр өрсөлдөөн байхгүй байна шүү дээ. Нэг аймагт бол нэг л том эмнэлэг байж байдаг. Болсон ч, болоогүй ч тэнд очдог. Улаанбаатарт ч ялгаагүй. Өвчтөн даатгуулагч өөрөө тэр эмчлүүлэгч эмнэлгийг сонгодог тийм нөхцөл бүрдэх үү нэгдүгээр асуулт.

Хоёрдугаар асуулт. Өнөөдөр даатгал маань зөвхөн ор хоног санхүүжүүлдэг л ийм тогтолцоо байгаа шүү дээ. Нэг 10 хоног ч юм уу, 15 хоног хэвтвэл тэнд л одоо даатгалаас мөнгө төлж байгаа. Эдгэрсэн ч, эдгэрээгүй ч тэгээд 10 хоноод гардаг ийм л байдалтай байгаа шүү дээ. Энэ хэрхэн өөрчлөгдөх вэ. Тэр бусад хэвтэхээс өөр одоо үйлчилгээ зөндөө байгаа шүү дээ. Амбулаторийн тиймээ. Одоо юу гэдэг юм. Олон төрлийн юм, хуулийн төсөл харж байхад байгаа юм шиг байна л даа. Тэдгээрт ямар байдлаар одоо даатгалын сангаас мөнгө олгох төсөл бүрдэх үү. 

Энэ өнөөдөр төрийн эмнэлэг, хувийн эмнэлэг гэж ялгадаг байдал бол байж байгаа. Энэ байдал арилах уу. Одоо төр, хувийн эмнэлгийн одоо энэ олгож байгаа даатгалаас олгож байгаахэмжээ, өнөөдрийн одоо өөр байгаа байдал хэвийн горимд орж чадах уу, энэ хууль гарснаар. 

Дараагийн асуудал түрүүн Дэмбэрэл дарга бас дахин дахин асуугаад байгаа юм. Энэ өндөр төлбөртэй эмчилгээ үйлчилгээ байнаа. Хагалгаа байна. Ялангуяа одоо 50 сая, 30 сая, 10 сая гэж том том одоо энэ эмчилгээ хагалгаан дээр даатгалаас дэмжлэг өгөх боломж гарах уу энэ хууль гарснаар.

 Дараагийн асуудал энэ эрүүл мэндийн даатгалыг бие даалгая гэж байна л даа. Тэр нь ч одоо буруу биш байх. Тэгэхдээ энэ үндэсний зөвлөл маань хэрхэн бүрдэх вэ. Засгийн газраас ихэнхийг нь бүрдээд, даатгуулагчаас цөөхөн болоод нэг үндэсний зөвлөл нэртэй тийм нэг юм байх юм бол хэрэггүй л дээ. Ялангуяа даатгуулагчдын эрх ашгийг хамгаалсан, тэр нь олонхио давамгайлсан, тэр тал нь одоо тэр эрх мэдлийг давамгайлсан байдалтай байж чадах уу, үгүй юу. Ямар одоо бүрэлдэхүүнтэй, бүтэцтэй үндэсний зөвлөл байх юм бэ.

Дараагийн асуулт энэ түрүүн бас хэлж байх шиг байна. Тэгэхдээ тодруулж асуухад даатгал төлсөн мөртлөө эмчилгээ үйлчилгээ хийлгээгүй явдаг хүмүүсүүд бий шүү дээ. Аминдаа арчаатай гэдэг юм уу одоо юу гэдэг юм. Энэ хүмүүс эргээд даатгалын сангаас урамшил гэдэг юм уу, юу гэдэг юм одоо ийм юм авах ийм боломж байх уу, үгүй юу. Тэр нь одоо үлдэх эсвэл дараа нь өр болж үлдэж байх юм уу, тийм одоо хувь хүний сан гэдэг юм уу тийм даатгалын үлдэгдэл гэдэг юм уу тийм юм байх уу, үгүй юу. Эсвэл одоо өгөөд л тэгээд яахав дээ сайн дурын, сайн санааны үүднээс миний мөнгө өөр хүнд буян болжээ гээд орхих юм уу гэсэн ийм хэдэн төрлийн асуудал байна.

Тэгээд энэ хууль бол өнгөрсөн парламентын үед бас орж ирж янз бүрийн шалтгаанаас ингэж хойшилж байсан юм байгаа юм. Энийг одоо үнэхээрийн хүн ардын эрүүл мэндийг анхааръя, сайжруулъя гэж бодож байгаа бол энэ хуулийг тал талаас нь хэлэлцэж батлах ёстой. Ингэж байж одоо ард иргэдийн эрүүл мэндийг хамгаалах үйлчилгээ энэ Их Хурал буян үйлдэх ёстой гэсэн ийм байр суурьтай байна. Баярлалаа.

З.Энхболд: -Ганбаатар гишүүн хариулъя.

С.Ганбаатар: -Тлейхан гишүүний асуултанд хариулъя. Энэ өвчтөн даатгуулагч эмнэлгээ сонгох уу гэж байна. Ямар ч байсан эмнэлгээ сонгох, мөн одоо эмчилгээ үйлчилгээ хийлгэсэн баримтаа нэхэмжлэх боломжтой байх. Санал гомдлоо тавьж шийдвэрлүүлэх механизмыг бүрдүүлэх нь энэ эрүүл мэндийн даатгалын энэ шинэ хуулийн онцлог нь байгаа. Өнөөдөр бол одоо тэр гомдолтой байна уу, одоо шүүмжлэлтэй байна уу ерөөсөө хаана гомдлоо тавих нь ч тодорхойгүй байгаа.

Иргэний эрүүл мэндийн даатгалын хуулийн одоо энэ онцлог нь бол даатгуулагчийг нэлээн эрх ашгийг нь хамгаалах, гомдолтой, зарчмын зөрүүтэй тийм эмчилгээ үйлчилгээ байгаа бол шийдвэрлүүлэх механизм нь байгаа. Эмнэлгээ сонгоно.

Хоёрдугаарт, өндөр үнэтэй эмчилгээнд мөнгө өгөх үү, авах уу гэж байгаа юм. Яг энэ асуудал дээр бол шууд энэ хуулин дээр бол өгнө, авна, тэгнэ гэж нарийн заахаасаа илүүтэйгээр энэ эмчилгээ үйлчилгээтэй холбоотой журмаа хуучин бол одоо тухайн яам нь шууд шийдээд, өмнөөс нь бараг л шууд даатгуулагчдын өмнөөс шийдээд байдаг байсан. Ялангуяа Эрүүл мэндийн яамтай энэнтэй холбоотой би тухайн үедээ их л шүүмжлэлтэй ханддаг байсан. 

Одоо бол энэ эрүүл мэндийн даатгалын үндэсний зөвлөлөөрөө энэ журмаа хэлэлцэнэ, ярина, энүүгээрээ ямар төлбөртэй юм, ямар хэмжээтэй юм, ямар бүтээгдэхүүн үйлчилгээнд ямар мөнгө төлбөр төлөх юм бэ гэдгээ журмаа дотооддоо ярьдаг л боломж нь нээгдэж байгаа гэдгээрээ онцлог. Тэрийгээ хийхдээ бол зүгээр даатгуулагч өөрсдийнхөө дураараа хийхгүй. Тооцоотой, судалгаатай, үндэслэлтэйгээр мэргэжлийн байгууллагуудын тэр шинжилгээ дүгнэлттэйгээр одоо тулгуурлаж хийнээ. 

Гуравдугаар асуулт тэр эрүүл мэндийн даатгалын үндэсний зөвлөл яаж бүрдэх вэ гэж байна. Өнөөдөр ч гэсэн энэ байгаа. Гурав нь бол одоо Засгийн газрын зүгээс, 3 нь бол одоо даатгал төлөгчдийн зүгээс. 3 нь бол ажил олгогч эздийн зүгээс, бизнес эрхлэгчдийн зүгээс ингэж орж ирж ингэж хоорондоо бүрдэж байгаа. Энэ асуудлыг ярьж байгаа. Нэг л онцлог нь эрүүл мэнд даатгалын үндэсний зөвлөл гэдэг бол шүдгүй арслан шиг юу ч хийж чаддаггүй л өнөөдрийг хүртэл явсан. Энэ байгууллага бол даатгуулагчдын өмнөөс ярих, хэлэх бүтээгдэхүүнээ худалдаагаа худалдан авах эрх нь үндсэндээ байхгүй байсныг л бий болгоё гэж байгаа юм. Гомдол гаргах эрхийг нь бий болгоё л гэж байгаа юм. 

З.Энхболд: -Нямдорж гишүүн асууя.

Ц.Нямдорж: -За байж нэг хэдэн асуулт байна. Нэгдүгээрт, энэ хуулийн төслийн талаар Засгийн газраас санал авсан уу. Тэмүүжин сайд аа, та бүхэн үзэж энийг саналаа өгсөн үү. Энэ бид нарт тараасан материалд Засгийн газрын санал алга байнаа.

Хоёрдугаарт, өнгөрсөн жил энэ жолоочийн даатгалын хууль гаргаад, заавал даатгал гэдэг юмыг албан журмын даатгал болгоод, ингээд энэ нэр томъёо өөрчлөгдсөн л дөө Ганбаатар гишүүн ээ. Одоо бол тэр хуучин даатгалын хуулиудад заавал гэдэг үг байсныг албан журам гэдгээр сольчихсон юм байгаа юм. Энэ албан журам гэдэг нэр томъёон дээрээ яс тогтох ёстой юм байгаа юмаа. Энийг нэг анхаарах арга байна уу гэж асуумаар байна.

Гуравдугаарт, энэ заавал одоогийн шатанд үндэсний зөвлөлийн хэрэг байна уу, үгүй юу. Би энэ эрүүл мэндийн даатгалын асуудлыг Эрүүл мэндийн яам өөрөө хариуцаад яваг гэж л байнга саналаа хэлж, олон жил болж байгаа юм л даа. Тэгээд хамгийн сүүлд Алтанхуяг сайд 12 сар гэхэд Засгийн газарт санал оруулж ирж тусад нь гарганаа гэж амалсан юм байгаа юм. Томилогдож байх үедээ. Тэгээд энэ Засгийн газрын байр суурьтай нэг байна уу, үгүй юу. 

Энэ үндэсний зөвлөл гэхийн оронд эхний шатандаа Эрүүл мэндийн яаманд нэг даатгал хариуцсан газар, хэлтэс байгуулаад, тэгээд энэ аймгийн эмнэлэг, сумын эмнэлгүүдэд байдаг бага эмч нарт энэ аль нэг нь энэ даатгалын асуудлаа хариуцуулаад, том эмнэлгүүдэд. Ингээд ажиллачих юм бол орон тоо, элдэв юм нэмэлт зардал шаардахгүйгээр энэ даатгалын асуудлаа нэг эхлээд үзмээр байгаа юм л даа. 

Наад 1993 оны чинь хуулийг Зуунай гуай Их Хурлын гишүүн байхдаа оруулж ирж надаар бас юм хум үзүүлж байсан төсөл л дөө, хууль л даа. Тэрнээс хойш явж байгаа асуудал. Эхний ээлжинд ерөөсөө цэвэр энэ системд нь өгөөд явах ийм арга байна уу, үгүй юу. Үндэсний зөвлөлийн бүрэлдэхүүнийг харахаар чинь тэр 14 дүгээр зүйлдээ байх шиг байна. Яг л энэ Нийгмийн хамгааллын яамны чиглэлд байдаг үндэсний зөвлөлтэй адилхан бүрэлдэхүүнтэй, ойлгомжгүй нэр томъёололтой юм яваад байна шүү дээ. Энэ үндэсний зөвлөл гэдэг юм чинь сайн юм шиг мөртлөө яг нарийндаа бол асуудал хариуцдаггүй газар шүү дээ.

Одоо жишээ нь нэг сонин нэр томъёо хэрэглэсэн байгаа юм тэр 14-т. Төрийн захиргааны төв байгууллагаас дээд түвшний шийдвэр гаргагч тус бүр нэг хүн байнаа гэж байгаа юм. Дээд түвшний шийдвэр гаргагч гэдгийг чинь хууль зүйн хувьд юу гэж ойлгох юм. Газрын дарга гэж ойлгох юм уу, төрийн нарийн бичиг гэж ойлгох юм уу, дэд сайд гэж ойлгох юм уу, сайд гэж ойлгох юм уу энэ. Ингээд л хуулинд ийм утгагүй үг хэрэглэчихээр чинь энэ чинь сүүлд нь оньсого болж хувираад л явчихдаг л даа. Энийгээ нэг харж үзээч гэж хэлмээр байх юм.

Дөрөвдүгээр асуулт бол энэ зардлын тооцоо ерөөсөө алгаа. Энэ дотор зүгээр даатгалын хэмжээ 500 байснаа 670 болно энэ тэр гэсэн юм л байгаа болохоос биш яг энэ шинэ хууль батлагдаад хэрэгжсэн тохиолдолд ямар бүтэц бий болох юм. Тэрэнд ямар зардал гарах юм. Эсвэл одоо байгаа энэ эмч нараа ашиглаад зардал гаргахгүй юм уу гэдгээ яс тооцож, хэлмээр байна л даа.

Засгийн газрын санал байхгүй учраас энэ зардлын асуудал нь үндсэндээ алга байх юм. Энэ зардлынхаа тооцоог хэлэлцүүлгийн явцад бидэнд гаргаж өгөх арга байна уу. Энэ хууль дээр нэлээн тодорхой ажиллахгүй бол энэ сургаар, ажигаар, урд нь тэр хүний хийж байсан ажлаар асуудалд хандаж болохгүй ээ Эрүүл мэндийн сайд аа. Энэ асар нарийн хууль гарнаа. Хөрөнгө их шаарданаа. Энэ хөрөнгийнхөө тооцоог гаргаа. Тэгээд яаж ажиллахаа яс тогтох хэрэгтэй. 

Одоо жишээ нь.

З.Энхболд: -Нямдорж гишүүнд нэг минут.

Ц.Нямдорж: -Дэмбэрэл гишүүн, бусад гишүүд асуугаад эцсийн хариулт авч чадахгүй байна л даа. Элэг шилжүүлэн суулгах мэс засал гадаадад хийлгэхэд 100-гаад сая төгрөг наад зах нь гардаг юм шиг байгаа юм. Нугасны зөөлөн эд мултраад нугасыг дараад хөдөлгөөнгүй болгохоор Хонконгод очиж мэс засал хийхэд наад нь нэг 10 мянган доллар гарч байна. 

Одоо цаашдаа энэ хууль батлагдсанаар энэ их хэмжээний зардалтай операциуд чинь Монголд хийгдэх юм уу, зардлыг нь хэн хариуцах юм. Хариуцахгүй гэвэл хариуцахгүй гэдгээ хэлэх, хариуцна гэвэл хариуцна гэдгээ хэлж нэг тийшээ болгох ёстой хамгийн том асуудал энд гараад байна шүү дээ. Ийм ийм юмнууддаа тодорхой хандмаар байна. Төслийг нь үзэхээр энд хариулт гарч өгөхгүй байна л даа.

Тэгээд 3 төсөл явж байснаа нэгийг нь татаж авчихаад одоо ажлын хэсэгт хамтраад ажиллаж байгаа гэж яриад байх юм.  Энийгээ нэг... (минут дуусав)
З.Энхболд: -Хууль санаачлагч, Эрүүл мэндийн яам. Хэн нь эхлэх юм. Ганбаатар гишүүн, дараа нь Удвал сайд.

С.Ганбаатар: -Засгийн газраас санал авсан уу гэсэн. Авсан, энийг бол гишүүдэд одоо яаралтай тарааж өгөх ёстой юм байна аа. Засгийн газраас бол авсан байгаа. Хууль зүйн яамнаас яг түрүүний хэлсэн нэр томъёонууд дээр бас саналууд орж ирсэн байгаа. Эрүүл мэндийн яамнаас ганцхан одоо хараат байдлаас гэхээс илүү даатгуулагчаас, тэр дундаа нийгмийн хамгааллын болон бусад холбогдох яамдууд энэ үндэсний зөвлөлд ордог. Орсон шиг орвол тэдний эрх хэмжээ, хариуцлага, энэ бол ерөөсөө л засаглал, хариуцлагын тухайгий нь сайжруулъя, Эрүүл мэндийн даатгалын үндэсний зөвлөлөө ажилласан шиг ажиллуулъя л гэж байгаа юм. 

Хуулиндаа, даатгалын хуулиндаа ч байгаа. Бие даасан хараат бус байдлыг нь хангая л гэсэн энэ үндсэн санаа явж байгаа. Зардлын тооцоо алга байнаа гэж байна. Энийг одоо бас холбогдох яамдуудаас хэлэх байх аа. Миний зүгээс бол энийг одоо хэлэлцүүлгийн явцад бас анхаарч ажиллана. 

Их хэмжээний хагалгааны зардлыг яах вэ гэж байна. Энэ дээр бол одоо бас бид бол тэр журмандаа оруулж ярихгүйгээр, одоо бол яг ингэж оруулна, оруулахгүй гэж ярих нь бол бас хүндээ гэж би ойлгож байна. Ингээд Эрүүл мэндийн яамнаас бас хариултууд өгнө. Ажлын хэсэг хамтран ажиллах гэж байгаа. Энэ бол Нийгмийн бодлогын байнгын хороон дээр бид ярилцсан юм байгаа юм. Энэ Эрдэнээ гишүүний хууль өргөн барьчихсан байгаа. Мөн одоо энэ хууль өргөн барьчихсан байнаа. Хэлэлцэх эсэх асуудлаа шийдүүлээд тэгээд хамтруулаад ажлын хэсэг дээрээ яриад явах боломж байна уу гэдэг дээр бол Байнгын хорооны гишүүд бас дэмжсэн. 

Ингээд ямар ч байсан энэ хуулийг тэгвэл чуулганаар хэлэлцэх эсэхийг нь одоо дэмжүүлэх гээд л өнөөдөр одоо орж ирж байгаа нь ийм учиртай юм байгаа юмаа.

Н.Удвал: -Засгийн газрын саналыг авсан. Засгийн газрын хуралдаанаар энэ хууль орсон юм. Тэгээд ороод ерөнхийдөө зарим үзэл баримтлал нь давхцаж байгаа, зарим одоо оруулах асуудлуудаа бид нар тусгаад, ажлын хэсэгт нь ороод нэг хууль болгож орохгүй бол 3 хууль болоод байнаа. Тийм учраас энэ хуулиудаа нэгтгэж яая гэдэг саналыг Засгийн газар дээр өгсөн юм.

Нэр томъёоны хувьд бол хуулийн хүмүүс бас нөгөө манай хууль санаачлагчид заавал даатгуулах гэдгийг албан журмын даатгал болгож өөрчилж болох байх аа гэж бодож байна. Яг эрүүл мэндийн даатгалын сангийн энэ бие даасан байдлыг хангаж, нэг худалдан авагчийн тогтолцоонд шилжүүлнэ гээд Засгийн газрын мөрийн хөтөлбөрт ерөөсөө орчихсон байгаа юм. Энэ эрүүл чийрэг монгол хүн мөрийн хөтөлбөрийн нэгдүгээр, хоёрдугаар зорилт нь бол энэ эрүүл мэндийн даатгалын санг бие даалгаж, нэг худалдан авагчийн тогтолцоонд шилжүүлнээ гээд. 

Энийг бол яг Эрүүл мэндийн яам ганцаараа хариуцнаа гэдэг байр суурин дээр бол байхгүй байгаа. Яагаад гэвэл даатгал өөрөө даатгуулагч, тэгээд ажил олгогч, үйлдвэрчин, эрүүл мэндийн байгууллага, эмнэлэг гэх мэтчилэн ийм олон төлөөлөлтэй нийгмийн даатгалын байгууллагууд гээд байдаг учраас энэ даатгалын байгууллагуудын оролцоотой Нийгмийн хамгааллын яаманд ч биш, Эрүүл мэндийн яаманд ч биш ийм бие даасан бүтэцтэй байх нь бол зөв юмаа гэсэн ийм байр суурин дээр байгаа юмаа.

Тэгээд энэ хууль хэрэгжихтэй холбоотой зардлыг дараагийн хэлэлцүүлгийн үед манайх Нийгмийн хамгааллын яамтайгаа хамтарч боловсруулж, оруулж ирье. Би анхааралдаа аваад, таны хэлсэн саналыг хүлээж авч байна.

Дэмбэрэл гишүүний хэлсэн тэр гадаадад эмчилгээ хийлгэх гээд энэ асуудал энэ улсын төсвөөс бас гадаад эмчилгээний зардал гэж Эрүүл мэндийн сайдын багцад жилд нэг 500 сая төгрөг тавьдаг болсон юм байна лээ. Тэгээд энэ жилдээ бол хүрэхгүй. Маш олон хүний одоо гадаад эмчилгээ явуулах, гадаад эмчилгээнд явах олон хүний хүсэлт ирдэг. Эрүүл мэндийн сайдын тушаалаар гадаадад эмчлүүлэх өвчний жагсаалт гарчихсан байгаа.

Өнөөдөр манай улсын анагаах ухааны хөгжлийн түвшин бас харьцангуй хүрч чадахгүй байгаа, үзүүлж чадахгүй байгаа тусламжийн жагсаалт гарсан. Энэний хүрээнд одоо энэ нугасны зөөлөн эдийн дарагдалт гэдэг энэ ангиллаар энэ жил бид нар цөм технологийн тэр шинжлэх ухаан технологийн төсөл дээрээ энийг эх орондоо хийдэг болно гэж Эрүүл мэндийн яам бас нэг тийм тодорхой төсөв тусгаад ер нь нугасны энэ мэс заслыг эх орондоо хийдэг, гадаад орны энэ дэвшилтэт технологийг нутагшуулах талаар бол бас оруулаад аль болохоор гадаадад явдаг энэ эмчилгээг дотооддоо хийдэг болох чиглэл рүү явж байгаа юм.

Мөн үндэсний оношлогоо эмчилгээний төв гээд нэг солонгосын Засгийн газрын хөрөнгөөр баригдах гэж байгаа тэр эмнэлэг дотор бол энэ гадаадад тусламж үйлчилгээ авахаар яваад байгаа энэ тусламж үйлчилгээнүүдийг аль болохоор тэр  дотроо зохион байгуулж, эх орондоо үзүүлдэг ийм болох чиглэл рүү явж байгаа юмаа.

З.Энхболд: -Цаг 13 цаг өнгөрсөн байна. Хоёрхон гишүүн асуулттай байна. Асуултаа дуусгаад завсарлаад, 15 цагийн асуулгын Уянга гишүүний асуулгын хариуны дараа цаг үлдэх юм бол үргэлжлүүлээд үгээ хэлээд, тэрний дараа санал хураагаад явъя.

Оюунхорол гишүүн асууна одоо.

Д.Оюунхорол: -Нэлээн  хэдэн асуулт байна. Иргэний эрүүл мэндийн даатгалын тухай хуулийн шинэчилсэн найруулгыг бол маш олон жил ярьж байгаа. Их олон удаа боловсрогдсон, одоо их удаан яригддаг, бас шийдэгдэж чаддаггүй, маргаантай асуудал их байдаг аа гэж ойлгодог. 

Ер нь бол 1994 оноос хойш энэ эрүүл мэндийн даатгалын тогтолцооны шилжсэн энэ цаг үеэсээ эргээд харах юм бол ухралттай явж байгаа. Тэр үед бол нэг нийт иргэдийн 90 орчим хувь нь бараг хамрагдсан байдаг аа гэж статистик тооцоогоор гарсан байдаг. Гэтэл одоо бол эрүүл мэндийн даатгалд итгэх иргэдийн сэтгэл ханамжийн баталгаа бол бараг 50 хувиар буурсан гэж үздэг.

Өөрөөр хэлбэл эрүүл мэндийн даатгалд мөнгө төгрөгөө төлөөд, өвдсөн үедээ үйлчилгээгээ авч чадахгүй байгаа тухай, зарим нэг иргэд бол эрүүл мэндийн даатгалд хамрагдахгүй, зөвхөн эмнэлэгт хэвтэхийн тулд эрүүл мэндийн даатгалд хамрагддаг, 500 төгрөгийг төлдөг, хэвтэн эмчлүүлэгчдээс гарах зардлын тоо нь өөрөөр хэлбэл нэлээн 100 гаруй сая төгрөгний эмчилгээний зардал гарч байхад төлж байгаа хэмжээнийх нь мөнгө бол иймэрхүү байнаа гээд. Өөрөөр хэлбэл одоо эв санааны нэгдэл дээр суурилсан эрүүл мэндийн даатгалын тогтолцооны сайн талыг энэ талаас нь бол ашиглаад явж байгаа гэж ингэж ойлгодог.

Гэхдээ ер нь бол даатгал, даатгуулагч нь өвдсөн үйлчилгээ шаардлагатай үедээ санхүүгийнхээ эрсдлээс бол төдийлөн хамгаалагдаж чадахгүй байнаа. Яг өөрөө ингээд олон жил даатгалаа төлж явж байгаад гэнэт нэг өвдсөн үедээ бол эрүүл мэндийн даатгалаас би үйлчилгээ сайн авч чадахгүй байнаа, магадгүй энэ нь бол миний амьдралд нөлөөлөхгүй байгаа нь миний даатгал төлөхөд одоо төлсний итгэл үнэмшил төрөхгүй байнаа. Магадгүй энэ нь бол намайг ядууралд хүргэх гэж байнаа гэж ингэж үздэг ийм одоо нөлөөлж байгаа олон асуудлууд би байдаг аа гэж ойлгодог.

Нөгөө талаас эрүүл мэндийн даатгалын сангийн менежментийн талаар бол хамгийн гол тогтолцооны асуудал нь би яригдаж байгаа гэж ойлгож байгаа. Өнөөдөр Ганбаатар гишүүн ярьж байнаа. Эрүүл мэндийн даатгалын тогтолцоог бие даалгах ёстой, энийгээ одоо үндэсний зөвлөл байгуулаад, түүнийгээ Нийгмийн бодлогын байнгын хороон дээр авч яваад ингээд асуудлыг шийдэх юм шиг ярьж байна. Би бас энэ бол зарчмын хувьд бол буруу гэж ойлгож байгаа юм. Аль нь ч сайн хувилбар гэж хэлэхгүй. 

Өнөөдрийн одоо явж байгаа Нийгмийн хамгаалал, хөдөлмөрийн яаман дээр байгаа эрүүл мэндийн даатгалын тогтолцоонд ч сайн талууд байгаа, сөрөг талууд байгаа.  Өнөөдөр жишээлбэл Нийгмийн хамгаалал, хөдөлмөрийн яаман дээр байснаараа өнөөдөр шимтгэл цуглуулах ажилд ямар нэгэн тийм саад тотгор бол учрахгүй ээ гэж ойлгож байгаа юм.

Нөгөө талаасаа бол нэг худалдан авагчид шилжих шилжилт аажмаар нь ер нь бол түвэггүй явагдах тийм боломж бол бүрдэх байх аа гэж ойлгодог. Нөгөө талаас бол Нийгмийн хамгаалал, хөдөлмөрийн яамны үүрэг хэдий биш боловч энэ ажлыг олон жил хийсэн тийм туршлага дадлага бол энэ яаманд байдаг гэж ойлгодог. Мэдээж сул тал нь бол яамдын эрх мэдлийн хуваарилалт бол зөрчигддөг өө. Яамд хоорондын эрх мэдлийн тэмцэл бол одоо байнга үргэлжилдэг. Нөгөө талаас шинэчлэлийг эхлүүлж чадахгүй байгаа, өөрөөр хэлбэл эрүүл мэндийн салбарын шинэчлэлийг эхлүүлж чадахгүй байнаа гэсэн ийм сул тал бол анзаарагддаг.

 Дараа нь бол Эрүүл мэндийн яам ер нь энэ асуудлаа авах нь зүйтэй гэж үздэг маш олон хэсэг тухайн салбарынхан байдаг аа. Энд бол мэдээж илүү их олон тийм эерэг үр дүн байдаг гэж би хардаг. Эрүүл мэндийн бодлогыг үүрэг даатгалаар дамжин хэрэгждэг учраас энэ ажлаа хийж байгаа салбар нь бол хариуцах ёстой гэж ингэж бол илүү их одоо энэ асуудлыг хариуцаад, бид нар олон удаагийн төслийг гадныхантай энэ уулзалтуудыг хийж, эрүүл мэндийн салбарынхантай бүхэлд нь уулзалт хийж байхад ярьдаг байсаан.

Бодлого боловсруулах зохицуулах, хяналт тавих үүргээсээ илүү их анхаарах боломж нь бол Эрүүл мэндийн яаманд байгаа гэж ойлгодог. Тэгэхээр энэ үйл ажиллагаагаа хэрэгжүүлэх одоо асуудалд бол энэ бол илүү давуу талтай. Гэтэл Эрүүл мэндийн яаманд байснаараа одоо сул байх талуудыг нь бас тухайн үед бол...(минут дуусав)
З.Энхболд: -Өөрөө асуулт асууж байна уу, үг хэлж байна уу? Үг хэлэх бол үдээс хойшийн горимтой шүү дээ.

Д.Оюунхорол: -Би асууж байна.

З.Энхболд: -Оюунхорол гишүүн нэг минут.

Д.Оюунхорол: -Ийм л юм асуух гээд байгаа юмаа. Эрүүл мэндийн даатгалын санг бие даалганаа гэж байгаа юм бол яг ямар загвараар гэдгээ маш тодорхой гаргаж ирэх хэрэгтэй. Миний ойлгож байгаагаар бол би засаглалын хэлбэр нь оролцсон, ер нь бол хөгжиж байгаа олон оронд бол эрүүл мэндийн даатгалыг даатгуулагч болон Засгийн газар ажил олгогчид нь оролцож, авч явдаг л тогтолцоотой байна.Өөрөөр хэлбэл тэр эв санааны нэгдэл дээр суурилсан нийгмийн даатгалын тогтолцоо чинь ерөнхийдөө дэлхийн бараг бүх оронд явж байгаа юмаа. Өвчтэйгээс өвчингүй байгаадаа хэрэглэж байгаа шүү дээ.

Тэгэхээр энэ зарчмыг авч явахыг яагаад буруу гэж үзээд байгаа юм бэ. Яагаад өнөөдөр ямар ч хариуцлага хүлээхгүй субъект нь тэр даатгалын тогтолцоог авч явнаа гэж энэ асуудлыг авч үзэх гээд байгаа юм бэ гэдэг нь өөрөө асуудал байгаа учраас би бараг энэ хуулийг их сайн боловсруулж, энэ асуудлыг ярих ёстой гэж бодоод байгаа учраас энэ асуудлыг Ганбаатар гишүүнээс одоо илүү тодруулж, Удвал сайд хоёроос асуумаар байна.

З.Энхболд: -За товчхон, хууль санаачлагч, дараа нь Удвал сайд хариулъя. 

С.Ганбаатар: -За их товчхон хариулъя. Эрүүл мэндийн даатгалын үндэсний зөвлөлийг бие даалгана гэдэг нь Сангийн яамнаас, Нийгмийн хамгааллын яамнаас, Эрүүл мэндийн яамнаас авах гэж байгаа асуудал биш. Харин тэр улсуудын оролцоог сайн хангаад, энэ одоо 3 талын хамтын удирдлагын, Засгийн газар, эзэд, тэр хөдөлмөрчдийн төлөөллийн байгууллагуудын хамтын удирдлагын энэ байгууллагаа яг одоо хуулинд зааснаар нь үнэхээр бяртай, үнэхээр одоо тэр засаглалын тогтолцоогий нь сайжруулж өгье гэсэн үндсэн санаа нь энэ шүү.

Тэгэхгүйгээр энэ нь сул байснаас болж яг үнэн. Яамд хоорондын бөөн маргаан болж л өнгөрсөн 20 жил явж ирлээ. Энэнээс болж  даатгуулагчид иргэд хохирдог. Энэнээс болж нөгөө улс төрчид нь муу хэлүүлдэг. Ийм байгаа юмаа. Энийг одоо бие даалгая гэсэн санаагаар хэлээд байгаа юм. Тэгээд яаж чухам энэ засаглалын тогтолцоогоо яаж хийх гээд байгаа юм бэ гэж ярьж байна.

Одоо аль хэдийнээ 7 тийм, 7 толгойтой болчихоод байгаа шүү дээ. 7 толгойтой. Би түрүүн хэлээгүй, 2-ыг нь хэлье. Сангийн яам, Эрүүл мэндийн яам, Нийгмийн хамгааллын яам, Эрүүл мэндийн даатгалын үндэсний зөвлөл, мөн одоо Нийгмийн даатгалын үндэсний зөвлөл гэсэн ийм 7 байгууллага байгаа юм. Энэ олон толгойноос л Эрүүл мэндийн даатгалын үндэсний зөвлөл гэдгээ л яг биеийг нь даалгаж, бяртай болгох юм бол худалдан авалтаа яг хариуцлагатай хийдэг, бас энийгээ сайн хийдэг, даатгуулагчиддаа тайлагнадаг, даатгуулагчдын санаа бодлыг энэ шийдвэр, журмандаа оруулдаг болчих л юм бол энэ тогтолцоогоо бид аварнаа гэсэн ийм л үндсэн зарчим байгаа.

Тэгээд хэлэлцүүлгийн үед та бүхний энэ саяны ярьсан олон саналууд ороод тусгагдаад явнаа гэдэгт би итгэлтэй байна.

Н.Удвал: -Сая  Оюунхорол гишүүний ярьсан тэр үндэслэлүүдийг би санал нэг байна. Аль аль нь сайн муу талтай байдаг. Тэгэхдээ яг эцсийн үр дүнгээрээ бол Эрүүл мэндийн даатгалд хамрагдсан хүмүүс эмнэлгийнхээ чанартай тусламжийг санхүүгийн дутагдлаасаа болоод авч чадахгүй өөрөө төлж байгаа нь тэгсэн мөртөө эрүүл мэндийн даатгалын санд бас хөрөнгө байгаад, энэ хоёрын хоорондын энэ зохицуулалт, удирдлага нь бас төдийлөн сайн биш байгаа учраас энэ эрүүл мэндийн даатгалын санг ямар нэг хэмжээгээр бие даалгах асуудал бол аяндаа гарч ирж байгаа юм.

Бие даалгахад хэд хэдэн хувилбар байгаад аль аль нь сайн муу талтай. Тэгээд бид нар бол энэ дундын хувилбар буюу Эрүүл мэндийн яам одоо Нийгмийн хамгааллын яам хоёрын аль алины нь харьяанд биш ийм байгууллагыг байгуулах ийм загварыг бас боловсруулж гаргаад байгаа юм. Тийм учраас энийг бас хэлэлцэх үедээ тодорхой тэр загвараа бас танилцуулъя гэж ингэж бодож байна. Яг үр дагавар нь бол эрүүл мэндийн тусламж үйлчилгээний чанар дээр гарч байгаа. 

Даатгалтай мөртлөө дандаа эмээ өөрснөө авдаг, эмнэлгийн тусламж авахдаа шинжилгээгээ төлбөртэй хийлгэж байгаа энэ явдал бол яг тусламж үйлчилгээгээ даатгуулагч хүн авч чадахгүй, бүрэн авч чадахгүй өөрөө дахиж төлбөртөө гаргаж байгаа энэ эрх нь зөрчигдөөд байгаа юм.

Тийм учраас л бид нар энийг даалгах, бие даалгаж зохион байгуулах шаардлагатай гэж үзэж байгаа юм. Хэвээрээ.

З.Энхболд: -Оюунхорол гишүүн асуултаа тавиад дууссан. Нэмэлт цагаа авчихсан. Энхбаяр гишүүн асууя.

Ж.Энхбаяр: -Энэ хууль бол нийгэм, эдийн засгийн ач холбогдлоороо Монгол Улсад тэргүүлэх ийм хууль болох ёстой. Бараг энэ парламентын бүрэн эрхийн хугацаанд хийгдэх их том ололт амжилт бол энэ хууль батлагдсанаар бий болноо гэж бодож байгаа. Энэ яагаад гэвэл бүх салбарыг биш бүх Монгол Улсын, бүх иргэдийн эрх ашгийг хөндсөн ийм хууль болно.

Тэгээд энд хуулийг гаргахдаа бид яарч болохгүй. Сая нэлээн түлхүү, тухайн том байгууллага бий болгох, байгууллагын эрх, үүргийн асуудлыг нэлээн ойлгомжтой болгох, тэд нарт эрх мэдэл өгөх буюу уламжлалт нөгөө хандлага нэлээн түлхүү  ороод байна. Энийг бид арай өөр өнцгөөс харах ёстой гэж ойлгож байгаа юм. Энд өнөөдөр эрүүл мэндийн салбарын нөхцөл байдал хүнд байгааг бүгд мэдэж байгаа. Яагаад ийм байна гэвэл ерөөсөө л энэ даатгалын систем маань зохистой болж чадаагүйтэй л холбоотой. Яагаад монголчууд олон мянгаар гадагшаа яваад байна. Тэнд эрүүл мэндийн даатгал систем нь зохистой түвшинд очсон улсууд очоод үйлчилгээгээ авч чадаад байгаа юм.

Энэ хуулиар бид эрүүл мэндийн даатгалын тусламж үйлчилгээ нь эрүүл мэндийн бодит хэрэгцээнд нийцсэн, чанартай, аюулгүй байнаа гэдэг том бодлого тавьж байгаа юм. Энэ хууль гарсандаа хүрч чадах уу гэдэг асуудал. Эх үүсвэрээ яаж бүрдүүлэх юм бэ гэдэг дээр бас нэг нэлээн айхтар юм ороод ирчихсэн байх юм. 3.1.11 дээр орлого гэж бүр зааж өгсөн байна. Орлогын тайлбар. Орлого дээр цалин хөлснөөс гадна ашиг, ногдол ашиг, хувьцааны одоо бүх төрлийн ашгууд, ашгийн хэлбэр, хөрөнгө, үндсэн хөрөнгө, үл хөдлөх хөрөнгийн асуудал, энэ бүгдээс татвар авах ийм систем орж ирж байна. Энийг сайн задалж үзээч. Энийг сайн тайлбарлаж өгөөч.

Тэгээд энэ хичнээн хэмжээний татвар авах юм бэ гэдэг нь шимтгэл авах юм бэ гэдэг нь тодорхой бус. Тэрийг тогтоогч нь үндэсний зөвлөл тогтооно гэж байгаа юм. Үндэсний зөвлөл хүний ашиг, ногдол ашгаас, татвараас, үл хөдлөх үндсэн хөрөнгөнөөс татвар авах шимтгэл авах асуудлыг оруулж ирж байгаа юм. За энийг анхаарах ёстой.

Дээрээс нь нэг олон  хүн хэлээд байгаа тодорхойгүй биш, энд бол татвар авах улсууд нь тодорхой байна. Юунаас авах нь тодорхой байна. Эргүүлээд юу өгөх чинь тодорхой биш байна.  Иргэдэд юу өгөх гээд байгаа юм. Тэгэхээр бид энэ хуулийг бүр тодорхой болгоод ийм ийм өвчний төрөлд ийм ийм хагалгаанд өндөр үнэтэй өгнө. Энд нь өгөхгүй. Тэгээд бусад хувийн хэвшлийн даатгалын байгууллагуудын оролцоог тодорхой болгоод. 

Тэгээд энд бид нар нэг яаралгүйгээр, улс төржилгүйгээр энэ хуулийг ингээд нэг мөр төгс, олон улсын жишигт хүрсэн түвшинд нь гаргаж чадах юм бол нийгмийн их томоохон үйл ажиллагаа, үйл явдал болох байхаа гэж найдаж байгаа юм. Тэгэхээрээ Эрүүл мэндийн сайд маань та энэ үнэхээр энэ хууль гарснаар эрүүл мэндийн салбарын олон жилийн хураагдсан, хуримтлагдсан тэр бэрхшээл арилж чадах уу, энд итгэл төгс байна уу. Энэ хуулийн юмаар харахад дутуу байна. Болоогүй байна.

Тэгэхээр энийг маш сайн тодорхой болгоод, ажлын хэсгээ өргөтгөмөөр байна. Урд урдын хуулийн төслийг авмаар байна. Гадаад дотоод, ялангуяа манайхны их очоод байгаа тэр өндөр хөгжилтэй орны эрүүл мэндийн даатгалын системүүд, тэр эрүүл мэндийн үйлчилгээнүүд, тэрийгээ хэрхэн шийдвэрлэж чадаж байгаа байдлууд, энийгээ сайн судалж бүгдээрээ гаргаж ирээд, энийгээ хийж чадвал сайн хууль болох байх аа гэж найдаж байна. Битгий яаруулаарай л гэж хэлэх гэж байгаа юм Ганбаатар гишүүн ээ, яарч болохгүй.

Энд зардал гаргана, ажлын хэсгүүд томилно, гадаадад явуулна, үзүүлнэ, эх үүсвэртэй нь уяна, холбоно. Энийг хийж чадах юм бол монголын эрүүл мэндийн байгууллага босоод ирнэ. Энийг хийж чадах юм бол гаднаас өндөр чадвартай мэргэжилтнийг Монголд ажиллуулдаг. Тэдний цалин хөлсийг төлж чаддаг, өндөр мэргэжлийн улсуудыг гадаадад боловсон хүчин бэлддэг тийм бололцоо бид нарт бий болно. Битгий яараарай л гэж хэлэх гээд байгаа юм.

З.Энхболд: -Ганбаатар хариулъя.

С.Ганбаатар: -Энхбаяр гишүүний саналтай маш санал нэг байна. Яагаад гэвэл энэ үнэхээр суурь, магадгүй энэ парламентын чухал хуулиудын нэг ээ. Тэгээд энэ дээр бол эрүүл мэндийн даатгалын тогтолцоог аврах ийм том алхам л гэж би одоо үнэнээсээ итгэж энд олон эрдэмтэн мэргэдийн санаа бодлуудыг авч, энэ салбарын хүмүүстэй ярьж хөөрч байсан. Энэ бол бараг 3 жил орчим ҮЭ-ийн бас холбоон дээр яригдаж байж гарч ирсэн ялангуяа Германы эрдэмтэд Фридер Гебиртийн сангийнхан бас тусалсан нь ийм учиртай юм байгаа юм. 

Тэгэхээр ер нь бол  даатгалын шимтгэл бол татвар биш, энэ бол яг яагаад энэ одоо ийм тогтолцоо муу байна вэ гэвэл даатгал төлчихсөн шимтгэлийнхээ хойноос, өгсөн мөнгөнийхөө хойноос даатгал төлдөг хүмүүс юу ч ярих эрхгүй, ямар ч хариуцлага тооцох эрхгүй, энэ гарч байгаа шийдвэр, журамд, тарифанд ямар ч одоо дуу хоолойгоо оруулах боломжгүй байгаагаас болж тэд энэ даатгалын тогтолцоонд ерөөсөө үл итгэдэг, үл тоодог, заримдаа ер нь нэр хүнд нь нэг их ийм уналттай байгаа ийм тал бий. Энийг одоо засах л ийм түүхэн боломж гэж бид үзэж байгаа.

Энхбаяр гишүүнтэй санал нэг байгаагаа харин энэ дашрамд хэлж байна. Тэгээд үр дүнтэй, энэ байгаа, энэ одоо байгаа 100 гаруй тэрбум төгрөгөө үр дүнтэй зарцуулаад, гадагшаагаа хүмүүсийг явуулахгүй шиг үр дүнтэй зарцуулдаг хариуцлагатай механизм болох юм бол манай эмнэлгүүд бол технологи, багаж тоног төхөөрөмж дутсандаа биш даатгал төлдөг тэр хүн орж ирээд тэр хүнд юу ч хэлэх боломжгүй, хариуцлага тооцох боломжгүй учраас одоо бас үйлчилгээ нь нэг бидний санасан шиг байдаггүй ээ гэж би үздэг.  

Тийм учраас энэ одоо үр дүнтэй энэ мөнгөө зарцуулах тухай ярьчихаад даатгуулагчдын итгэл үнэмшил сайжраад ирэхийн алдад шимтгэлээ нэмэгдүүлэх, сангаа нэмэгдүүлэх ийм боломж бололцоо бол аандаа бий болноо гэж ингэж үзэж байгаа. Ингээд тэр 3 дугаарт хэлсэн маш нухацтай, энэ дээр их ултай суурьтай, олон гишүүдийн саналыг авч хэлэлцээрэй гэдэг энэ санааг бол одоо хүлээж авч байна.

З.Энхболд: -Тийм хуулийн дотор байгаа ойлгомжгүй зүйл яваандаа ойлгомжтой болох байх аа. Асуулт асууж дууслаа. Үдээс хойш Уянга гишүүний асуулгын хариултын дараа цаг гарах юм бол үг хэлэхээр үргэлжилнэ. Тэрний дараа санал хураана.

Үдийн завсарлага. 
Үдээс өмнөх хуралдаан 13 цаг 28 минутад завсарлаж, үдээс хойшхи хуралдаан 15 цаг 50 минутад үргэлжлэв.

З.Энхболд: -Үдээс хойшийн хуралдаан Уянга гишүүний асуулгаар эхэлнэ. 10 минутын дараа хурал эхэлье.

Суудалдаа суухыг урьж байна. Өнөөдөр Дэгийн тухай хуулийн дагуу Улсын Их Хурлын гишүүнээс Засгийн газарт тавьсан асуулгын хариуг сонсох хуралдаантай. Өнөөдөр нэг асуулгын хариутай. Улсын Их Хурлын гишүүн Г.Уянгаас Сангийн сайдад хандан Хүний хөгжил сангаас Монгол Улсын иргэнд 2012 онд хүртээх хишиг хувийн хэмжээ тогтоох тухай Улсын Их Хурлын 2011 оны 53 дугаар тогтоолын хэрэгжилтийн талаар тавьсан асуулгын хариу сонсоно.

Асуулгын хариу цаг 30 минутанд явагдах ёстой. Цаг 30 минутаас хойш өдрийн зогссон хуралдаанаа Иргэний эрүүл мэндийн даатгалын хуулиар үргэлжлүүлнэ. 

Асуулгын хариутай холбогдуулаад ажлын хэсгийг танилцуулъя. Сангийн яамны сайд Улаан, Төрийн нарийн бичгийн  дарга Баттөр, Баттөр ирээгүй юм байна. Төсвийн бодлогын газрын дарга Ганбат, Баялгийн сангийн удирдлагын хэлтсийн дарга Хуягцогт, Хүн амын хөгжил, нийгмийн хамгааллын яамнаас Нийгмийн халамж үйлчилгээний ерөнхий газрын дарга Баярсайхан, бусад байгууллагаас Эрдэнэс Монгол компаний гүйцэтгэх захирал Долгоржав, Эрдэнэс Монгол компаний дэд захирал Тэмүүлэн нар ирсэн байна. Эрдэнэс МГЛ чинь 2 захиралтай юм уу. Энэ Долгоржав гэж байна шүү дээ. Эрдэнэс Тавантолгой компаний захирал Батсуурь нар ирсэн байна.

Хуралдаан эхлэхийн өмнө эцсийн найруулга сонсъё.

Төсвийн тухай хуульд өөрчлөлт оруулах тухай хуулийн эцсийн найруулга дээр саналтай гишүүд байна уу? Улсын төсөв  дагаж баригдсан хуулиуд байгаа. Саналтай гишүүд байгаа бол кнопоо дарна шүү. Энэ дээр саналтай гишүүд байхгүй учраас эцсийн найруулгыг сонссонд тооцлоо.

Хувь хүний орлогын албан татварын хуульд нэмэлт оруулах тухай хуулийн эцсийн найруулга дээр саналтай гишүүд байна уу. Хувь хүний орлого дээр алга байна. Сонссонд тооцлоо.

Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай хуулийн эцсийн найруулга дээр саналтай гишүүд байна уу. Эцсийн найруулгыг гишүүдэд тараасан байгаа. Алга байна. Сонссонд тооцлоо.

Нэмэгдсэн өртгийн албан татварын хуулийн зарим заалтыг хүчингүй болсонд тооцох тухай хуулийн эцсийн найруулга дээр саналтай гишүүд байна уу. Алга байна. Сонссонд тооцлоо.

Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай хуулийн эцсийн найруулга дээр саналтай гишүүд байна уу. Алга байна. Сонссонд тооцлоо.

Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай хуулийн эцсийн найруулга дээр саналтай гишүүд байна уу. Алга байна. Сонссонд тооцлоо.

Гаалийн албан татвараас чөлөөлөх тухай хуульд өөрчлөлт оруулах тухай хуулийн эцсийн найруулга дээр саналтай гишүүд байна уу. Алга байна. Сонссонд тооцлоо.

Концессын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байна уу. Алга байна. Сонссонд тооцлоо.

Нийгмийн даатгалын тухай хуульд өөрчлөлт оруулах тухай хуулийн эцсийн найруулга дээр саналтай гишүүд байна уу. Алга байна. Сонссонд тооцлоо.

Боловсролын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байна уу. Нямдорж гишүүн хаачсан. Санал гаргаад байсан. Хэн нэгэн гишүүн санал гаргах уу. Эсвэл энэ чигээрээ явах юм уу. Зургадугаар зүйл дээр байгаа сургалтын менежер гэдгийн ард /хичээлийн эрхлэгч/ гэж нэмье гэдэг санал гаргаж байсан шүү дээ. Яагаад гэвэл зарим газар хичээлийн эрхлэгчээрээ яваад, зарим газар сургалтын менежерээрээ хоёр өөр бичигдээд байгаа учраас хаалтан дотор хуучнаар хичээлийн эрхлэгч гэж бичих үү. Хэн нэг нь микрофоноо асаагаад сайн  хэлээдэх дээ. Бакей гишүүн.

А.Бакей: -Одоогийн энэ нэршиж хэвшиж байгаа албан ёсны нэр томъёо нь бол сургалтын менежер байгаа. Тийм учраас сургалтын менежер гэдгийг нь үндсээр нь бичээд, хаалтан дотор хуучнаар хичээлийн эрхлэгч гээд биччихэд болох байх аа.

З.Энхболд: -Сургалтын менежер гэдэг үг энэ хуулин дотор хэд байгаа юм.

А.Бакей: -Байгаа. Хоёр, гурван газар байгаа.

З.Энхболд: -Тэгвэл ингэж тохирох уу. Сургалтын менежер бичсэн газар болгонд хаалт нээгээд хичээлийн эрхлэгч, хаалт хаагаад явах уу.

А.Бакей: -Тэгье тэгье.

З.Энхболд: -За Дэмбэрэл гишүүн.

А.Бакей: -Сургалтын менежер, хичээлийн эрхлэгч хуучнаар бол хичээлийн эрхлэгч, одоо бол сургалтын менежер байгаа. Бүх шатны сургалт тийм байгаа шүү.

З.Энхболд: -За тэрийг сонслоо. Дэмбэрэл гишүүн.

Д.Дэмбэрэл: -Өглөө ярьж байсан асуудлууд орчихсон байна л даа. Сургуулийн нийгмийн ажилтан энэ тэр гээд тэр Байнгын хорооны дүгнэлтэнд дурдсанаар биш хуулиндаа явж байгаагаараа оруулчихсан учраас болж байна гэж бодож байна.

Тэгээд энэ цаад эх хуулийг нь бас хармаар байна. Тэнд бол хичээлийн эрхлэгч гэсэн үг үсэгтэй хуучин хуулиуд энд тэнд яваад байгаа бол тэр хичээлийн эрхлэгч гэдгээрээ, тэгээд шинээр гарч ирж байгаа сургалтын менежер гэж байгаа бол харин тэр нь хаалтанд байвал байх. Үгүй бол аль алийг нь зэрэгцүүлээд яг одоо орж ирсэн шиг явчихмаар байна. Хэрвээ аль нэг нь функцийн хувьд бол аль нэг сургууль дээр юм уу нэг аймаг тэр хичээлийн эрхлэгч юм уу менежер хоёрыгоо дотор нь жижигхэн ялгасан үүргүүдийг оруулж байгаа бол тэгээд л цаанаа бол нэг л юм байгаа. Аль нэгээр нь аваад явж байна гэдгээрээ. 

Тэгэхээр би бол хичээлийн эрхлэгч гэдэг нь их хуулиуддаа байж байгаа болов уу. Тэрэнтэйгээ нийцүүлэх болов уу гэж бодож байна.

З.Энхболд: -Үндсэн хуулин дээр байгаа нэр томъёогоороо яв гэдэг редакци хийх үү тэгвэл.

Д.Дэмбэрэл: -Тиймээ тийм. 

З.Энхболд: -Үндсэн хуулин дээрээ юу гэж бичсэн байна тэр нь хуулийнхаа нэмэлттэй адилхан байх хэрэгтэй шүү  дээ. Тийм редакцийн засвартайгаар батлах уу. За тэгье. Редакци сонслоо Боловсролын хуулийн.

Хүний хөгжил сангаас Монгол Улсын иргэнд 2013 онд хүртээх хишиг хувийн хэмжээг тогтоох тухай Улсын Их Хурлын тогтоолын эцсийн найруулга дээр саналтай гишүүд байна уу. Алга байна. Сонссонд тооцлоо.

Төсвийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байна уу. Төсвийн тухай хууль дээр алга байна. Сонссонд тооцлоо.

Батсуурь гишүүн.

Ж.Батсуурь: -2.13.1.3 дахь заалтан дээр энэ хөрөнгө оруулалтын зорилгоор гаргасан Засгийн газрын үнэт цаасны болон зээлийн нөхцөлийг өөрчлөх санал боловсруулах, уг үнэт цаасыг төлбөрийн хуваарийг төсвийн асуудал эрхэлсэн Засгийн газрын гишүүнтэй зөвшилцөж шийдвэрлэх гэж байна шүү дээ.

З.Энхболд: -Тэгээд юу нь болохгүй байна. Ямар санал байгаа юм.

Ж.Батсуурь: -Цаасны болон зээлийн нөхцөлийг өөрчлөх санал боловсруулах, уг үнэт цаасыг төлбөрийн хуваарь төсвийн асуудал эрхэлсэн Засгийн газрын тэр гишүүнтэй зөвшилцөж шийдвэрлэнээ гэсэн байна шүү дээ. Тэгэхээр энэ юуны хувьд ойлгомжгүй. Зээлийн нөхцөлийг өөрчлөх санал боловсруулах гэдэг нь тусдаа. Уг үнэт цаасны төлбөрийн хуваарийг батална гэдэг нь тусдаа асуудал гэж үзэж байгаа юм уу.   

З.Энхболд: -Улаан сайд хариул даа.

Ч.Улаан: -Баярлалаа. Энэ маань редакци уншиж байгаа хууль маань энэ төсвийн хуулийн 1 дүгээр зүйлд оруулах өөрчлөлтийн л хууль болов уу гэж бодох юм. Энэ концессын гэрээтэй холбоотой. Төсвийн хуулинд орж байгаа өөрчлөлтийн редакци уншигдаж байна уу даргаа. 

З.Энхболд: -Концессын тухай хуульд гэдэг бол өнгөрчихсөн. 

Ч.Улаан: -Тэрний арын хууль биз дээ тиймээ.

З.Энхболд: -Одоо 13. Төсвийн тухай хуулийн нэмэлт өөрчлөлт гэсэн юм байна. Тэр нь аль.

Ч.Улаан: -13 гэж байна уу?

З.Энхболд: -Тийм.

Ч.Улаан: -За за. Тийм.

З.Энхболд: -Ийм 2 хуудас байна. Төсвийн байгууллагын удирдлага санхүүжилтийн хуультайгаа цуг. 

Ч.Улаан: -Тийм тийм. 

З.Энхболд: -Тэрний Батсуурь гишүүний уншаад байгаа хэсэг ойлгогдохгүй байна гэж байна. 

Ч.Улаан: -1.3 тиймээ. Санал боловсруулах хуваарийг. Яахав санал боловсруулах гэчихээд уг үнэт цаасны төлбөрийн хуваарийг гэхээр боловсруулах хуваарийг хоёр нь хоорондоо уялдаагүй ойлгогдоод байгаа юм байна л даа тиймээ. Тэгвэл зүгээр боловсруулахыг нь аваад хийчихвэл яасан юм. Зүгээр өөрчлөх санал, үнэт цаасны төлбөрийн хуваарийг гээд явчихвал. 

З.Энхболд: -Тийм редакци хийж болох уу. Тамгын газар.

Ч.Улаан: -Эсвэл өөрчлөх санал боловсруулах санал гэх юм уу. Нэг нь санал боловсруулах, нэг нь хуваарь гээд жаахан редакцийн л юм байх шиг байна л даа. Яаж найруулбал оновчтой юм байгаа юм. Хэлнийх нэг.

З.Энхболд: -Одоо бол Батсуурь гишүүний ярьж байгаа шиг тийм хэмжээний өөрчлөлт орвол хориотой юм байна. Тийм, түрүүчийн тэр сургуулийн сургалтын менежер, хичээлийн эрхлэгч гэдэг шиг тодруулгыг бол хийж болох юм байна. Яагаад гэвэл 2 хуулин дээр хоёр янзаар адилхан ойлгогдоод яваад байгаа. Нэг хүний тухай ярьж байгаа учраас. 

Өөрчлөх санал боловсруулахдаа болон төлбөрийн хуваарийг хийхдээ л хоёулантай нь зөвшилц гэсэн үг юм байна шүү дээ. Тийм. Санал боловсруулах явцдаа зөвшилц. Хуваарь хийхдээ бас зөвшилц л гэж тийм тэгж ойлгогдож байна.  Тэгвэл бид текстэнд өөрчлөлт оруулах эрхгүй юм чинь энүүгээр нь явууллаа. Сонссонд тооцлоо.

Төсвийн байгууллагын удирдлага санхүүжилтийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байна уу. Арынх нь хуудас. Алга байна. Сонссонд тооцлоо. 

Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын эцсийн найруулга дээр саналтай гишүүд байна уу? Компьютер дээр нэр гарч ирэхгүй бол би сонссонд тооцоод явлаа шүү. Алга байна. Сонссонд тооцлоо. Байна. Самбуугийн Дэмбэрэл гишүүн Үнэт цаасан дээр.

С.Дэмбэрэл: -Асуулт асуух гэсэн юм. Эдийн засгийг эрчимжүүлэх гэж юуг хэлээд байгаа юм бэ. Тийм ойлголт чинь одоо үгсийн сангаас хасагдаад 20 жил болж байна шүү дээ. Шал өөр томъёоллоор хэлдэг болсон шүү дээ одоо. Тэгээд ийм юм оруулж ирээд байх юм. 

З.Энхболд: -Одоо бол асуулт байхгүй. Өөрт чинь тодорхой санал байвал хэлж болно.

С.Дэмбэрэл: -За тэгвэл эдийн засгийг эрчимжүүлэх гэдгийг нэг өөр үгээр сольё. Эдийн засгийн өсөлтийг гэдэг юм уу, хөгжлийг эрчимжүүлэх ч гэдэг юм уу эсвэл хангах ч гэдэг юм уу нэг ийм үгээр орох шаардлагатай шүү дээ. Нэг эрчимжүүлэх энэ тэр гээд нэг Брежнев даргын ярьдаг байсан тийм нэг юм яриад байна даа. 

Сая бас нэг дашрамд хэлэхэд сая одоо би Тэмүүжин гишүүнээс асуусан. Тэр нэг  хаалтан дотор юм баталдаг чинь дараа нь дор нь тайлбар тавьж ингэхгүй бол тэр чинь дараа нь маш их будлианд хүргэдэг юм байна лээ шүү гэж ярьж байна шүү. Энийг бид үг авсан тэгсэн чинь намайг харахгүй тэгээд л яачихсан. Уг нь бол тэгж хуулин дээр их цөөхөн тохиолдлуудад хаалтан дотор жишээлбэл тэр чинь альтернатив юм уу ижил хоорондын тэнцүүгийн тэмдэг юм уу, эсвэл одоо сургуулийн эрхлэгч, боловсролын менежер хийж болдог, эсвэл нөгөө боловсролын сургалтын менежер мөртлөө эрхлэгч биш ийм албан юмнууд байж болно шүү дээ.

Тэгэхээр энийгээ ингээд яахгүй бас тодруулахгүйгээр л баталчих шиг болсон доо.

З.Энхболд: -Хичээлийн эрхлэгч гэж хуучин нэрээр нэрлэгддэг байж байгаад орчин үеийн нэр нь сургалтын менежер болсон. Тэгээд бүх юман дээрээ сургалтын менежер гэж хэрэглэхгүй байгаа юм байна лээ. Одоохондоо бол хоёулаа эн тэнцүү хэрэглэгдэж яваад, яваандаа аль нэг нь үлдэх байх л даа. Тийм утгаар энэ өөрчлөлт бол тийм утгаар орлоо шүү гэдгээ энд ярьж байгаа чинь өөрөө протоколд үлдээд байгаа юм. 

Дэмбэрэл гишүүний эдийн засгийг эрчимжүүлэх гэдэг хоцрогдсон нэр томъёог эдийн засгийн өсөлтийг хангах гэдэг орчин үеийн нэр томъёогоор сольё гэхэд болох уу Чимгээ. Тамгын газар хэн байна. Болохгүй юу тиймээ. 

Дамдины Дэмбэрэл гишүүн.

Д.Дэмбэрэл: -Би сая эрчимжүүлэх дээр юм ярих гээгүй юмаа. Тэр өөр асуудал. Би харин энэ түрүүн хэлж байсан. Хугацааны хувьд тэр Улсын Их Хуралд танилцуулах хугацааны хувьд улирал тутам гээд 4 дүгээр улиралд гэдгийн улирал тутам гээд хэлж байсан юмаа. Тэр харин редакциар авч болохгүй юу. 

З.Энхболд: -Тэрийг редакциар авч болохгүй гэж эцсийн хэлэлцүүлгийн үед ярьсан. Байнгын хороо бол өөрөө сайн дураараа улирал тутам хянаад, шалгаад бичиг баримт гаргаад байж болох юм байна гэж Гарамгайбаатар дарга үзсэн.

Д.Дэмбэрэл: -Протоколд бол тэгж үлдлээ. Энийг бол заавал жилийн эцэс гэхгүйгээр эцсийн улирал гэхгүйгээр ер нь авч хэлэлцэж байх юм байнаа гэж ойлгож байна.

З.Энхболд: -Явцын тухай мэдээллийг.

Д.Дэмбэрэл: -Тийм явцыг. Яагаад гэвэл мөнгө том манай бараг төсвийн орлоготой тэнцэх хэмжээний мөнгө явж байгаа учраас. 

З.Энхболд: -Эдийн засгийн өсөлтийг хангах гэдэг үгээр сольж болохоор бол гарын үсэг зурахдаа сольё. Яахав энэ бол хууль биш энэ бол зүгээр нэг удаагийн Улсын Их Хурлын тогтоол юм байгаа юм л даа. Тэрийг судалж үзье. Сонссонд тооцлоо. 

Тамхины хяналтын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байна уу. Тамхины хяналт дээр үү. Тодорхой энэ үгийг ингэчихвэл зүгээр байна гэдэг тийм л юм ярихаас одоо хуулийн дотор руу бол орохгүй шүү дээ. Тэгээд ашиг сонирхлын зөрчилтэй хүн асуух гээд байдаг. Тамхины хяналтын тухай хууль дээр эцсийн найруулгыг сонссонд тооцлоо. 

Өнөөдрийн манай хуралдаанд Хөвсгөл аймгаас нийслэл хотод их, дээд сургуульд суралцаж байгаа Улсын Их Хурлын гишүүн Энх-Амгалангийн нэрэмжит шилдэг 100 оюутны тэтгэлэгт хамрагдсан шилдэг оюутнуудын төлөөлөл Энх-Амгалан гишүүний урилгаар Улсын Их Хурлын чуулгантай танилцаж байгаа юм байна. Хөвсгөл аймгийн онц сурдаг оюутан залуучуудад сурлагын амжилт, эрүүл энх, сайн сайхныг хүсэн ерөөе. (алга ташив)
Одоо асуулгад Сангийн сайд хариулна. Улаан сайдыг индэрт урьж байна. 

Ч.Улаан: -Улсын Их Хурлын дарга, эрхэм гишүүд ээ,

Улсын Их Хурлын гишүүн Г.Уянгаас 2012 оны 8 дугаар сарын 8-ны өдрийн 12/07 тоот албан бичгээр Сангийн сайд Хаянхярваад тавьсан Улсын Их Хурлын 2011 оны 53 дугаар тогтоолын хэрэгжилт буюу Хүний хөгжил сангаас ахмад настан, хөгжлийн бэрхшээлтэй иргэдэд 1.0 сая төгрөг олгох арга хэмжээний хэрэгжилтийн тухай асуулгын хариуг албан тоотоор ирүүлснийг би та бүхэнд танилцуулж байна.

Нэг. Хүний хөгжил сангаас олгох нэг сая төгрөгийн олголтын байдал ямар түвшинд байгаа талаар.

Улсын Их Хурлын 2011 оны 53 дугаар тогтоолын 1.2, 1.3-т заасны дагуу нэг сая хүртэлх төгрөгийг ахмад настан, хөгжлийн бэрхшээлтэй нийт 334.2 мянган иргэнд олгоход зориулж Хүний хөгжил сангаас 2012 оны төсөвт 334.2 тэрбум төгрөгийн зардал гаргахаар батлагдсан байна. Энэ арга хэмжээг зохион байгуулахтай холбогдуулан Засгийн газраас 2012 оны 96 дугаар тогтоолоор Монгол Улсын иргэн хишиг хувь хүртэх журамд нэмэлт, өөрчлөлт оруулсан ба уг журамд заасны дагуу бичгээр хүсэлт гаргасан ахмад настан, хөгжлийн бэрхшээлтэй иргэдэд 1.0 сая төгрөгийг 4, 5, 6 дугаар саруудад 3 хуваан олгохоор шийдвэрлэжээ.

2012 оны 6 дугаар сарын 30-ны байдлаар 1.0 сая төгрөгийн хишиг хувиа бэлэн мөнгөөр авах хүсэлт гаргасан ахмад настан, хөгжлийн бэрхшээлтэй нийт 306.9 мянган иргэний 4, 5 дугаар сарын 333.0 мянган төгрөгийн санхүүжилтэд 202.6 тэрбум төгрөгийг санхүүжүүлсэн байна.

Мөн Архангай, Дундговь, Дархан-Уул аймгуудын 27.5 мянган ахмад настан, хөгжлийн бэрхшээлтэй иргэдэд 6 дугаар сард олгох 340 мянган төгрөгийн санхүүжилтэд 9.3 тэрбум төгрөгийг олгожээ. Ингээд нийт дүнгээрээ 211.9 тэрбум төгрөгийн санхүүжилтийг Сангийн яамнаас олгосон байна.

Хүний хөгжил санд батлагдсан урьдчилгаа төлбөрийн орлого тасарсан. Ногдол ашгийн орлогын төлөвлөгөө биелэгдээгүй зэрэг шалтгааны улмаас санхүүжүүлэх эх үүсвэр их хэмжээгээр дутагдсан учир ахмад настан, хөгжлийн бэрхшээлтэй иргэдэд гурав дахь ээлжийн 340 мянган төгрөгийг өнөөдрийг хүртэл олгож чадаагүй байна. 

Хоёр. Нэг сая төгрөгийн олголт газар бүрт тэгш биш, зарим аймаг, дүүргүүдэд зөрүүтэй байгаа талаар.

Засгийн газрын 2010 оны 03 дугаар тогтоолоор батлагдсан Монгол Улсын иргэн хишиг хувь хүртэх журмын дагуу иргэдэд хишиг хувь олгох ажлыг хөдөлмөр халамж үйлчилгээний газар хуучнаар одоогийн Нийгмийн халамж үйлчилгээний ерөнхий газар зохион байгуулан хэрэгжүүлж байна.

Улсын хэмжээнд 2012 оны 6 дугаар сарын 30-ны өдрийн байдлаар бичгээр хүсэлтээ гаргасан 279.4 мянган иргэнд 660 мянган төгрөг, 27.5 мянган иргэнд 1.0 сая төгрөгийг 5, 6 дугаар саруудад олгосон байна. Харин Хөдөлмөр халамж үйлчилгээний газраас 2012 оны 8 дугаар сарын 15-ны өдөр Сангийн яаманд ирүүлсэн мэдээллээр улсын хэмжээнд нийт 18959 иргэн 1.0 сая төгрөгийн хишиг хувиа бэлэн мөнгөөр авах хүсэлтээ нэмж гаргасан байна.

Эдгээр иргэдийн хувьд хүсэлт гаргасан хугацаа харьцангуй оройтсон тул 5, 6 дугаар саруудад олгосон 1, 2 дугаар ээлжийн 330 мянган төгрөгийн хишиг хувийн санхүүжилтэд хамрагдаж чадаагүй байна.

Гуравдугаарт. Үлдэгдэл мөнгийг хэдийд олгох, энэ ажил яагаад хугацаа сунжирч, саатаж байгаа шалтгаан. Сангийн яамнаас авч хэрэгжүүлж байгаа арга хэмжээний тухай.

Ахмад настан, хөгжлийн бэрхшээлтэй иргэдэд 1.0 сая төгрөг олгох арга хэмжээ бүрэн хэрэгжээгүй байгаа нь санхүүжүүлэх эх үүсвэр дутагдсанаас голчлон шалтгаалж байна. 

Улсын Их Хурлаас 2011 онд баталсан Хүний хөгжил сангийн 2012 оны төсвийн тухай хуулиар тус сангаас нийт 787.1 тэрбум төгрөгийн зарлага гаргах, нийт зарлагыг 474.7 тэрбум төгрөгийн орлого, 312.5 тэрбум төгрөгийн урьдчилгаа төлбөрийн эх үүсвэрээр санхүүжүүлэхээр шийдвэрлэжээ.

2012 оны эхний 6 сарын гүйцэтгэлээр тус санд урьдчилсан урьдчилгаа төлбөр 312.5 тэрбум төгрөг төвлөрөхөөс 80 тэрбум төгрөг төвлөрсөн нь санхүүжүүлэх эх үүсвэр их хэмжээгээр дутагдахад хүргэсэн юмаа. Энэ нь Тавантолгойн нүүрсний ордыг ашиглахтай холбогдуулан стратегийн хөрөнгө оруулагчийн сонгон шалгаруулалт, хөрөнгө оруулагчидтай хийсэн хэлэлцээ амжилтгүй болсны улмаас Хүний хөгжил санд төвлөрөхөөр төлөвлөсөн урьдчилгаа төлбөр тасарсанаас шалтгаалжээ.

Улсын Их Хурлын 2012 оны сонгуулийн үр дүнд байгуулагдсан шинэ Засгийн газраас дээр дурдсан нөхцөл байдлыг харгалзан үзэж, Хүний хөгжил сангийн 2012 оны төсвийн тодотголын төслийг боловсруулж Улсын Их Хурлаар хэлэлцүүлэн батлуулсан. 

Уг төсвийн тодотголоор Хүний хөгжил сангийн алдагдлыг санхүүжүүлэхэд дутагдаж буй эх үүсвэрийг Засгийн газрын үнэт цаас гаргах замаар шийдвэрлэх саналыг тусгаж, Хүний хөгжил сангийн 2012 оны төсвийн тухай хуульд нэмэлт, өөрчлөлт оруулах тухай хуулийн төслийн хамт Хүний хөгжил сангийн тухай хуульд нэмэлт, өөрчлөлт оруулах хуулийн төсөл болон Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг Улсын Их Хуралд өргөн барьсан.

Гэвч Улсын Их Хурлын 2012 оны 9 дүгээр сарын 14-ний өдрийн нэгдсэн чуулганы хуралдаанаар Хүний хөгжил сангийн 2012 оны төсвийн тухай хуульд нэмэлт, өөрчлөлт оруулах тухай хуулийн төсөл, Улсын Их Хурлын 2011 оны 53 дугаар тогтоолд нэмэлт оруулах тухай Улсын Их Хурлын тогтоолын төслийг тус тус баталсан боловч Хүний хөгжил сангийн тухай хуульд нэмэлт оруулах тухай, Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг хэлэлцэн шийдвэрлээгүй байна.

Хүний хөгжил сангийн 2012 оны төсвийн тодотголоор орлого, эх үүсвэрийг 257.6 тэрбум төгрөгөөр бууруулж, зарлага санхүүжилтийг 78.9 тэрбум төгрөгөөр нэмэгдүүлсэн. Төсвийн тодотголтой хамт өргөн баригдсан хуулийн болон Улсын Их Хурлын тогтоолын төсөл батлагдаагүй тул Хүний хөгжил сангийн 2012 оны төсөвт 313.1 тэрбум төгрөгийн эх үүсвэрийг хэрхэн төвлөрүүлэх асуудал хууль тогтоомжоор шийдвэрлэгдээгүй нээлттэй үлдээд байна.

Хүний хөгжил сангийн 2012 оны төсвийн тухай хууль болон Улсын Их Хурлын 2011 оны 53 дугаар тогтоолд заасны дагуу ахмад настан, хөгжлийн бэрхшээлтэй иргэдэд олгох 1.0 сая төгрөгийн үлдэгдлийг олгох асуудал Улсын Их Хурлаас Хүний хөгжил сангийн тухай хуульд нэмэлт оруулах тухай хуулийн төсөл, Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төсөл батлагдах эсэхээс шууд хамаарч байгаа юмаа.

Иймд Хүний хөгжил сангийн 2012 оны төсвийн тухай хууль, Улсын Их Хурлын 2011 оны 53 дугаар тогтоолын хэрэгжилтийг бүрэн хангахад Засгийн газраас Хүний хөгжил сангийн 2012 оны төсвийн тодотголын хамт өргөн барьсан хуулийн төсөл болон Улсын Их Хурлын тогтоолын төслийг Улсын Их Хурлаас дэмжин хэлэлцэж, шийдвэрлэж өгөхийг энэ далимд хүсч байна.

Анхаарал тавьсан явдалд баярлалаа.

З.Энхболд: -Одоо Улсын Их Хурлын гишүүд асуулт асууна. Асуулттай гишүүд нэрээ өгнө үү. Асуултанд хариулах хугацаа 5 минутаас илүүгүй. Гишүүд асуулгын хариулттай холбогдуулж асуулт асуух хугацаа 3 минутаас илүүгүй байна гэсэн. Хамгийн сүүлд нь асуулга тавьсан Улсын Их Хурлын гишүүн Уянга үг хэлдэг. Ингээд цаг 30 минутад багтах ёстой өнөөдрийн асуулга. 

Манай өнөөдрийн чуулганы хуралдаантай Баянсэлэнгэ гишүүний урилгаар МАХН-ын гишүүдийн төлөөлөл болох Мянгат, зуутын дарга нар төрийн ордон, Улсын Их Хурлын чуулганы үйл ажиллагаатай танилцаж яваа юм байна. МАХН-ын гишүүдийн төлөөлөлд Улсын Их Хурлын гишүүдийнхээ өмнөөс, хувиасаа эрүүл энх, аз жаргал, сайн сайхан бүхнийг хүсэн ерөөе. (алга ташив)
Иймхэн цөөхөн гишүүн байгаа юм уу. Энх-Амгалан гишүүнээр асуулт тасаллаа. Бямбацогт гишүүн асууя.

С.Бямбацогт: -Баярлалаа. Ерөнхийдөө бол ахмад настан, хөгжлийн бэрхшээлтэй иргэдэд одоо олгогдоогүй байгаа 340 мянган төгрөгийг бол төсөвт суулгасан. Энэ онд, сардаа багтаад олгогдчих байх аа гэж бодож байгаа юм. Түүнээс гадна цаашдаа ахмадууд, хөгжлийн бэрхшээлтэй иргэддээ бид бас сар бүр 21 мянган төгрөгийг үргэлжлүүлж олгоё гэсэн хуулийн төслийг МАН-ын бүлгийн гишүүд санаачилсаан. Яагаад энэ асуудлыг ярьж байгаа вэ гэхээр эдгээр иргэд маань орлогогүй байна, ажилгүй байна.

 Ер нь дэлхийн санхүү, эдийн засгийн хямрал Монголд нүүрлэж болзошгүй байгаа. Энэ үед хамгийн түрүүнд өртөж болох иргэд бол эдгээр иргэд гэж үзэж байгаа. Харамсалтай нь энэ хуулин дээр Засгийн газраас санал авах гээд явуулсан чинь Засгийн газар маань энийг дэмжих боломжгүй ээ, ахмадууд, хөгжлийн бэрхшээлтэй иргэд буюу одоо ажилгүй, орлогогүй тийм үү нийгмийн одоо хямралд хамгийн түрүүлж өртөж болзошгүй иргэдэд бид дэмжлэг үзүүлж чадахгүй ээ. Хүүхдүүддээ бол дэмжлэг үзүүлье гэсэн тийм байдлаар хариу өгсөн л дөө.

Яагаад ингэж үзэв ээ. Хүүхдүүдээ бид дэмжинээ, тусалнаа мэдээж. Түүнтэйгээ адилхан ахмадууд, тэр хөгжлийн бэрхшээлтэй иргэд хямралд өртөж болзошгүй иргэдээ дэмжье гэсэн саналыг маань, хуулийг маань яагаад дэмжсэнгүй вэ Засгийн газар аа. Энэ дээр нэг тайлбар өгөөч ээ.

Мөн түүнээс гадна сая төгрөгний хувьцаагаа бэлнээр нь авъя, бэлэн мөнгөө авъя. Нэг сая төгрөгөө бэлнээр нь авъя гэсэн сая 570 мянган иргэн байж байгаа. Хүсэлтээ гаргасан. Эдгээр иргэдийн асуудлыг хэзээ, яаж шийдэх вэ. Энэ дээр одоо бас тодорхой хариулт өгөөч ээ. Одоо болтол тодорхой биш яваад байгаа. Энэ амлалтыг бол МАН, АН хамтарсан Засгийн газар барьж байхдаа мөрийн хөтөлбөртөө тусгасан, хэрэгжүүлж байгаад одоо үлдчихээд дутуу үлдчихээд байгаа. Энэ амлалтаа бид нар хэрэгжүүлэх ёстой. Яагаад гэвэл энэ Засгийн газрын өнгөрсөн 4 жил бид барьж байсан. Одоо АН-ын Засгийн газар эргээд бариад явж байгаа. Энийг одоо биелүүлэх тал дээр Сангийн сайд бас юу бодож байгаа вэ. Манай Хүний хөгжил сангийнхан бас.

Үүнтэй холбогдоод асуухад манай Амлалт нэхэх ард түмний холбооноос 2 гишүүн маань одоо ороод ирсэн. Манай Батцогт гишүүн, Уянгаа гишүүн. Та хоёр маань бас яг одоо чуулган дотор ороод ирсэн юм чинь энийг жаахан шахаж өгөөч ээ. Энэ амлалтаа биелүүлмээр байнаа бүгдээрээ бас тал талдаа. Ардын Намынхан ч та бүхэнтэй хамтаръя. Энэ талдаа одоо бүгдээрээ хамтраад ажиллая. Уянгаа гишүүн бас яг чуулганд орж ирээд өнөөдөр асуулга тавьж байгаа зорилго нь ч гэсэн амлалтаа биелүүлэхийн тулд, гадаа гудамжинд ярьж байсан юмаа Их Хурлын танхимд ярихын тулд орж ирсэн энэ үүргээ ч биелүүлээд өнөөдөр асуулга тавьж байна гэж ойлгож байгаа.

Тийм болохоор энэ дээр бас та бүхэн маань дуугараач ээ. Асуулга тавьсан юм чинь энэнийхээ араас жаахан шахаж шаардаж явмаар байна шүү. Энэ дээр ямар бодолтой байдаг юм бол. Бас тэрийгээ хэлж өгөөч ээ гэж хүсмээр байна.

З.Энхболд: -Гишүүдийн асуулт, сайдын хариулт, Уянга гишүүний асуулгын хүрээнд байх ёстой. Тэгээд халиад би тийм хууль санаачилсан, тэрэнд ямар хариу өг гэдэг бол асуухгүй, хариулахгүй байвал зүгээр. Өнөөдөр бол Уянга гишүүн ингэж асуусан шүү дээ.  

Бүх улс даяар 660 мянга. Би дэгийн хуулиа сахиулж байна. Дэвэн дэлхийн юм ярь гэж Дэгийн хуулин дээр байхгүй байгаа л даа. Гишүүдийн асуулганд хариулах дэг гэж байгаа. Дархан-Уул аймаг, Сүхбаатар дүүрэг, еще хаана ч билээ 660 биш сая төгрөг авсан байнаа. Яагаад вэ гэдэг л асуулт байгаа юм. Тэгээд энэ асуултанд Хаянхярваа сайд хариулах ёстой. Гэтэл Хаянхярваа сайд огцорсон учраас Улаан сайд хариулж байгаа юм. Тэгээд энэ хүрээндээ асуултаа тавьж, хариултаа өгье. Улаан сайд.

Ч.Улаан: -Баярлалаа. Энэ ахмад настан болон хөгжлийн бэрхшээлтэй иргэдэд олгогдох ёстой нэг сая төгрөгөөс үлдчихээд байгаа хүмүүсүүдийн энэ мөнгийг өгөхийг Засгийн газар хичээж байна л даа. Төсвийн тодотголоор ч одоо ийм зорилтоо оруулж ирсэн. Гэтэл манай Ардын Намынхан маань өөрснөө хууль санаачлаад, тэгээд түүнтэйгээ барьцалдуулж байгаад энэ мөнгийг өгөх эх үүсвэрийн тогтоолыг баталж өгөөгүй. Тэгсэн байтлаа Засгийн газарт бас буцаагаагүй. 

Ингээд бид одоо бол энэ Хүний хөгжил сангийн орлогыг бүрдүүлэхэд чиглэгдсэн энэ хуулийг, тогтоолын төслийг хэлэлцэж баталж өгөөч ээ гэж хүсч байгаа юм. Тэгвэл бид одоо энэ оны үлдэж байгаа хугацаанд урд нь өгөх байсан тэр улсуудын нэг сая төгрөгийн дутууг өгөхийн төлөө ажиллая. Тэгэхгүй бол нэг ярихаараа зэрэг өг гэж шаардчихаад, яг өгье гэхээр эх үүсвэрийг нь баталж өгөхгүй болохоор чинь энэ ажил маань хойшлогдох гээд байнаа. 

Эхний ээлжинд ядаж энэ онд төлөвлөчихсөн Дархан, Архангай, Дундговь 3 аймаг Сүхбаатар дүүргээс бусад газарт амьдарч байгаа ахмадуудад энэ өгөгдөөгүй мөнгийг нь өгчихмөөр байна шүү дээ. Тэгэхэд дээрээс нь еще барьцалдуулаад хүн бүхэнд 21 мянган төгрөг өгнө гээд тэртэй тэргүй даахгүй байгаа Хүний хөгжил санг ингээд бүр үйл ажиллагаа явуулах боломжгүй болгочихоод байгаа нь бэрхшээлтэй 

байнаа.


З.Энхболд: -Уянга гишүүн асууя.


Г.Уянга: -Өнөөдөр болтол Хүний хөгжил сангаас 23 мянган төгрөгөө хамгийн сүүлд олгосон 23 мянган төгрөгөө аваагүй хүмүүс байх юмаа. Надад Дорнод аймгийн Халх гол, Цагаан-Овоо сумын иргэд бас Чингэлтэй дүүргийн иргэдийн захидал дүүрэн байна. Энэ мөнгийг хэзээ олгож дуусах вэ гэж асуумаар байна нэгдүгээр асуулт.


Хоёрдугаарт, хувьцаагаа бэлэн мөнгөөр арилжахаар шийдсэн иргэдийн тоо эцэслэж гарсан уу. Тэдний хувьцаа бүрэн мөнгөжсөн үү, яаж энийг мөнгөжүүлэх гэж байнаа, хэзээ олгох вэ гэдэг асуудал байна.


Гуравдугаарт, хувьцаагаа нэг сая төгрөгөөр сольсон шүү дээ. Тэгэхээр энэ хувьцааны үнэ ямар үндэслэлээр хэрхэн тогтоогдсон үнэ вэ. Зөвхөн сонгуулийн өмнө яарч яаран одоо сандран тогтоосон, нөгөө амлалтандаа бариулсан үнэ үү, эсвэл зах зээлийн үндэслэлтэй үнэ үү гэдгийг асуумаар байна.


Нэг ноцтой асуудал байгаа юм. Энэ бол өндөр настан, хөгжлийн бэрхшээлтэй иргэд энэ мөнгийг эхэлж олгохоор Засгийн газрын шийдвэр гарсан. Гэтэл Дорнод аймагт, тухайлбал хөдөлмөрийн чадвартай 20-30 насны эрүүл энх ийм залуучуудад 335 иргэнд одоо олгосон байгаа. 335 сая төгрөгийг. Мөн сонгуулийн өмнө одоо Дорнод аймаг Нийгмийн хамгаалал, хөдөлмөрийн дэд сайд байсан Номтойбаярын дэвшсэн Дорнод аймаг, мөн Сангийн сайд байсан Хаянхярваагийн дэвшсэн Дархан-Уул аймагт энэ мөнгийг олгосон. Сонгуулийн сурталчилгаа дуусахаас ганцхан хоногийн өмнө олгосон байгаа. 

Тэгэхээр энэ олголт нь бас их нотой. 2012 оны 6 сарын 25-ны өдөр хувьцааны төлбөр олгох дараалал тогтоох тухай тушаал гараад тэр өдөртөө ХААН банк Хадгаламж банкинд шилжиж очиж, Номтойбаяр сайдын нэрээр тухайлбал одоо олгогдсон байгаа юм. Хаянхярваа сайдын нэрээр энэ тэр. Тэгэхээр энэ одоо мөнгийг төсвийн энэ нэг тэрбум 213 сая төгрөгийг сонгуулийн сурталчилгааны зориулалтаар ашиглагдсан байнаа гэх үндэслэл энд гарч ирж байгаа юм. Би Ардын Намынхантай холбож байна. Тэгээд энэ хууль зөрчсөн үйлдэл биш үү, энийг бас хариулж өгөөч ээ.

Иргэд хувьцаа худалдах хүсэлтээ гаргаж дуусаагүй байхад яагаад энийг олгож эхэлсэн юм бол оо. Энд ямар хууль зүйн үндэслэл байнаа. Улс төржсөн, сонгуулийн сурталчилгаа дуусахад нэг хоногийн өмнө ийм шийдвэр гаргаж байгаа нь энэ өөрөө илт сонгуулийн дүнд нөлөөлөх, сонгуулийн бульхай, луйвар гэж үзэх үндэслэл байгаа юмаа. Ардын Намын эрх баригчид энийг чухам ямар үндэслэлээр Сангийн сайд, Нийгмийн хамгааллын дэд сайд  хоёр ямар хуулийн дагуу энэ тогтоол шийдвэрийг гаргасан юм бэ. Энэ тогтоол шийдвэрт хяналт тавьдаг хүн байна уу, олгосон энэ хамааралтай хүмүүс нь энийг бас хариулж өгөөч ээ гэж хүсч байна.

З.Энхболд: -Хэн хариулах вэ. Улаан сайд. Улаан сайд шаардлагатай бол ажлын хэсэг рүүгээ асуулт шилжүүлж болно. Тэнд сууж байгаа.

Ч.Улаан: -Баярлалаа. 23 мянга биш л дээ, нөгөө сар бүхэн өгч байсан 21 мянган төгрөгний асуудал байгаа тиймээ. За тийм, үүнийгээ авч чадаагүй бас улсууд үлдчихсэн улсууд бий. Тэр нь голдуу нөгөө иргэний шинэчилсэн бүртгэлд бүртгэгдээгүй, бичиг баримтын зөрчилтэй, болзол хангаагүй байсан улсууд хойшлогдсон улсууд байгаа.

Тийм учраас бас тэрэнд одоо тооцож үзээд ирэх оны төсөв дээр тэр улсуудын одоо дутуу авсан мөнгийг гүйцээж өгөх хэмжээний эх үүсвэрийг бас суулгасан байгаа. Энийг бол зөрчил нь арилсан тохиолдолд  үргэлжлүүлээд өгөх юм. 

Хувьцааны хувьд бол шинээр судалгаа хийгээгүй. Нэг сая төгрөгийнхөө хувьцааг мөнгө болгож, бэлэн мөнгөөр нь авъя гэсэн хүмүүсүүдийн судалгааг өмнө нь хийсэн судалгаа байгаа юм байна лээ. Тэр судалгаан дээр үндэслээд үзэхэд 1.5 их наяд төгрөгийн эх үүсвэр шаардагдаж байгаа юм байна лээ. Гэтэл манай одоо үндэсний аж ахуйн нэгжүүд энэ хувьцаагий нь бэлэн мөнгөөр худалдаж авъя гээд одоо сан байгуулаад, тэнд хөрөнгө мөнгөө төвлөрүүлсэн энэ дүнг үзэхэд бол 27 тэрбум төгрөгийн л эх үүсвэр тэнд төвлөрсөн байгаа.

Тийм учраас одоо энэ хувьцааг бэлэн мөнгө болгох асуудал бол санхүүгийн эх үүсвэр талаасаа бол одоогоор тодорхой шийдлийг олоогүй байгаа. Судлагдаж байгаа ийм асуулт байгаа юмаа.

Тэр Дорнод, Дархантай холбоотой асуудлыг бол одоо би хариулах нь зохимжгүй байх. Энэ улсууд нь өөрсдөө хариулах байх гэж бодож байна. Манай ажлын хэсгийнхэн нэмэх асуудал байвал нэмээрэй. 

З.Энхболд: -За Халамжийн дарга Баярсайхан. Тэр үед ажлаа хийж байсан. Одоо ч гэсэн ажлаа хийж байгаа. Яагаад заавал Улаан сайдын дурдсан 3 аймаг,  нэг дүүрэгт бусдаас илүү мөнгө олгогдсон тухай тайлбарлаадах даа.

Д.Баярсайхан: -Энэ нэр бүхий 3 аймагт ахмад настан, хөгжлийн бэрхшээлтэй иргэдэд сая төгрөг олгоно гэж заасан байгаа. Тэгээд энэний дагуу бол тухайн үеийн Хөдөлмөр, халамж үйлчилгээний газар бол хуваарийн дагуу 4, 5, 6 дугаар сарын хуваарийг тухайн сар бүрийн эхэнд бол Төрийн санд хуваарийг гаргаж өгч байгаа, өгч байсан. Тэгээд энэ 4, 5 сарын бол хуваарийн дагуу олголт бол 100 хувь бүрэн хийгдсэн. 6 сарын хуваарийг бол бид бас бүх аймаг, дүүргээр нь тооцоод Сангийн яамны Төрийн сангийн газарт бол хүргүүлсэн байгаа. Зүгээр энэ 3 аймгийг бол одоо хэн шийдэж, яаж сонгосон нь бол бид нарт бол мэдэгдээгүй, бид бол энэнд оролцоогүй. Зүгээр байгаа эх үүсвэрийнхээ хэмжээнд бол энэ 3 аймгийг сонгосон юм билээ.

Манай хувьд бол ийм л мэдээлэл өгөхөөр байна. Тэр хувьцаа борлуулсны одоо орлогоос хувьцаагаа бэлэн мөнгөөр авъя гэж хүсэлт гаргасан сая 570 гаруй мянган иргэд байсан. Энэ бүртгэлийг бол улсын хэмжээнд Хөдөлмөр халамж үйлчилгээний газар өөрийн харьяа байгууллагуудын хүрээнд бүртгэж, нийслэлийг бол өгсөн байгаа. Эндээс бол эхний ээлжинд бас ахмад настан, хөгжлийн бэрхшээлтэй иргэдэд олгохоор нэрс гаргах үүргийг бол Хөдөлмөр, халамж үйлчилгээний газар л гүйцэтгэсэн.

Зүгээр хэрхэн мөнгө орж ирсэн, мөнгийг хэзээ, хэдэн сард, хичнээн хүнд олгох асуудал нь бол тухайн үеийн гэрээгээр бол Төрийн өмчийн хороо хариуцаж байсан. Тэгэхээр энийг бол Төрийн өмчийн хорооныхон хариулах байх.

З.Энхболд: -Хариулах гэж байгаа хүн нь нэрээ хэлээрэй.  Тэр 3 аймаг, нэг дүүрэг чинь яаж сонгогдоод, ямар бичиг гарсан юм гэж асуугаад байна шүү дээ. Хэн шийдсэн юм гээд. Сонгуулийн урд өдөр Сангийн сайдын аймаг, Сангийн дэд сайдын дүүрэг, Нийгмийн хамгааллын дэд сайдын нэр дэвшиж байгаа тойрог, Архангай нь ямар шалгуураар орсон юм мэдэхгүй. Ийм болохоор гишүүд хардаад байна шүү дээ. 

Яг энэ шийдвэрийг хэн гаргасан юм. Халамж дээр гараагүй юм бол тэгвэл хаана гарсан юм. Сангийн яам. Ганбат чи ажлаа хийж байсан биз дээ тэр үед. 

Ж.Ганбат: -Ерөнхийдөө яахав 4, 5, 6 дугаар саруудад энэ иргэдэд ахмад, тахир дутуу иргэдэд сая төгрөг олгох энэ ажлын хүрээнд 4, 5 сарын мөнгөө өгөөд, 6 дугаар сарын мөнгө олгох дээр бол бид нар яг нөгөө эх үүсвэртэйгээ уялдуулаад үлдэгдэл мөнгөндөө тааруулаад ерөнхийдөө аймгууд дээр бол ямархуу зарчмаар энэ мөнгийг хуваарилбал зөв өө гэдэг ийм асуудал. Энэ тэгэхдээ 2 асуудал байгаад байгаа юм.

Дорнод яг Сангийн яамтай холбоотой асуудал нь бол бид нар яг Хүний хөгжлийн сангаасаа олгогдож байгаа тэр нөгөө эх үүсвэр Их Хурлаас батлагдчихсан энэ хэмжээндээ гээд аймгийн асуудал гарна. Нөгөөдөх нь бол сая Баярсайхан даргын хэлсэн тэр Төрийн өмчийн хороо энэ үнэт цаасны төлбөр тооцооны төвөөр дамжиж олгогдсон ийм юм байгаад байх шиг байна.

Сангийн яаман дээр бол бид нар яг эх үүсвэртээ бид нар 5 сарынхаа санхүүжилтийг өгөөд үлдсэн 6 сар дээрээ бол аймгууд дээрээ тараагаад, мөнгө үлдэх дээр нь нөгөө аймгуудыг ерөнхийдөө бүсчилж олгоё гэдэг ийм зарчим бариад, хүн амын бас тоотой нь уялдуулаад, хамгийн бага хүн амтай аймгуудаасаа эхэлж олгох нь зүйтэй юмаа гээд Дархан, Архангай, Дундговь гэсэн ийм 3 аймгуудад бол эхэлж энэ үлдэгдэл мөнгийг нь ингэж олгосон ийм асуудал хийсэн байгаа юм.

З.Энхболд: -Тэр шийдвэрийг хэн гаргасан юм гэж асуугаад байна шүү дээ. Хэн гэдэг хүний гарын үсэг.

Ж.Ганбат: -Яг тийм ингэж бүсчилж ингэж, яг тийм бол албан ёсны шийдвэр яахав бид нар мөнгөндөө уяад л яг саяын зарчмаараа л. Угаасаа нөгөө халамжаас энэ нөгөө 330 мянган төгрөг олгодог зарчим бол халамжаас нэрс ирээд л, нэрс ирснийх нь дагуу Сангийн яам эх үүсвэртэйгээ уялдуулаад л аймаг болгонд тухайн сар болгонд нь санхүүжилтийг нь хийгээд явж байсан. Яг энэ зарчмаараа л.

З.Энхболд: -Үгүй ээ, чи Ганбат байх аа. Ганбат аа, та нар санамсаргүй 3 аймаг, нэг дүүрэг сонгочихсон чинь Сангийн сайдын нэр дэвшиж байгаа аймаг, Сангийн дэд сайдын нэр дэвшиж байгаа дүүрэг, Нийгмийн хамгааллын дэд сайдын нэр дэвшиж байгаа аймаг таарчихаад байна шүү дээ. Тэгээд энийг санамсаргүй гэхэд чамаас өөр итгэх хүн байхгүй шүү дээ.

Ж.Ганбат: -Яахав Сангийн яамнаас бол ерөнхийдөө яг олгогдсон дүн нөгөө Хүний хөгжил сангаасаа олгогдсон мөнгө нь.

З.Энхболд: -Бишээ, би тэрийг чинь асуугаагүй байна. Энэ 4 аймгийг яаж сонгосон юм бэ гэж байна. Яагаад Өвөрхангай байж болоогүй юм, Баянхонгор байж болоогүй юм.

Ж.Ганбат: -Бусад нь бол нөгөө Төрийн өмчийн хороогоороо явсан болохоор би бас тэрийг нь хариулж мэдэхгүй байна л даа.

З.Энхболд: -Баян-Өлгий байж яагаад болоогүй юм. Тэгээд хэн гэдэг хүн ийм шийдвэр гаргасан юм л гэж асуугаад байгаа юм. Хэн нь ч мэдэхгүй юу тиймээ. Ямар нэгэн цаас байх ёстой шүү дээ.

О.Хуягцогт: -Энэ дээр жаахан тодруулга нэмье. Сангийн яамны Баялгийн сангийн удирдлагын хэлтсийн дарга.

Ер нь бол ахмад настан, хөгжлийн бэрхшээлтэй иргэдэд 330 мянгаар 3 удаа хувааж олгохоор шийдсэн. 4 сараас олгох ёстой байтал бид нар эх үүсвэр байхгүй учраас 4 сардаа нэг ч мөнгө олгож чадаагүй. 5 дугаар сард бол эх үүсвэр төвлөрсөн хэмжээгээр нийтдээ Хөдөлмөр халамж үйлчилгээний газраас бол 21 аймгийг олгоо гэдэг бичиг нь сарын эхэнд ирчихдэг. Гэтэл тэр мөнгө нь байдаггүй учраас 5 сардаа аймгуудыг хоёр, гурав хувааж олгосон байгаа. Эхэлж мөнгө орж ирэхээр л аймгууддаа ингээд гаргаад байсан цувуулаад.

Яг энэ зарчмаар бол хоёр дахь ээлж нь явсан. Ингээд гурав дахь ээлж нь бас яг орж ирсэн мөнгөний хэмжээгээр энэ 3 аймагт бол олгогдсон байгаа. Тэгэхээр энэ дээр бол Хөдөлмөр халамж үйлчилгээний газраас нийт 21 аймагт төдөн иргэн байнаа, төдөн төгрөг олгоно гэдэг бичиг нь ирдэг. 21 аймаг, 9 дүүрэг. Энэ дээр бол Төрийн сангаас нөгөө Хүний хөгжил сангийн одоо дансанд байгаа мөнгөний хэмжээтэй уялдуулаад аймаг аймгаар нь гаргадаг.

Тэгэхээр яг энэ процессоор явж байгаад л энэ 3 аймаг олгогдсон ийм юу байгаа юм. Гурав дахь ээлж дээр бол.

З.Энхболд: -Үгүй ээ, хэн гэдэг хүн гарын үсэг зурсан юм. Энэ 3 аймаг, нэг дүүрэгт өгье гэдгийг, илүү өгье гэдгийг.

О.Хуягцогт: -Энэ дээр бол дотоод журам байгаа. Санхүүжилт хийдэг, нөгөө байгууллагаас ирсэн хүсэлтийн дагуу бол Төрийн сан дээр тодорхой журмын дагуу бол хянаж, гарын үсэг зурж мөнгийг нь шилжүүлдэг ээ.

З.Энхболд: -Бишээ биш. Ингээд 21 аймаг нэмэх нь 9 дүүрэг байлаа шүү дээ. 30 нэгж байлаа. Энэ 30-аас 4-ийг нь яаж сонгосон юм бэ л гэж, хэн гэдэг албан тушаалтан сонгосон юм бэ л гэж би асуугаад байна. Би их ойлгомжгүй асуугаад байна уу. За за. Оюунхорол гишүүн асууя. Би Уянга гишүүний асуултыг өмнөөс нь асуугаад байна.

Д.Оюунхорол: -Би бас нэг хоёр, гурван асуулт асууя. Хүний хөгжил сангийн тухай хууль бол Монгол Улсын уул уурхайн салбарыг эдийн засгийн эргэлтэнд оруулж, түүнээс орж ирж байгаа орлогыг иргэдэд хамгийн тэгш шударга хуваарилах ийм зарчмын одоо шинж чанартай сайн хууль болсон гэж боддог.

Зүгээр энийг одоо хэрэгжүүлж байгаа арга хэмжээ, үе шаттайгаар бол бас нэлээн амжилттай хэрэгжиж байсан. Би Улаан сайдыг бас харамсаж байна. Сая та бол энд ингэж хариулж байна шүү дээ. Бид бол өнөөдөр цөөнх. Та МАН-ын нэр дээр хаяглаж энэ үлдэгдэл мөнгийг олгох асуудлыг та бүхэн шийдсэнгүй ээ гэж ярьж сууж байна. Энэ зааланд хэн олонх байгаа билээ гэдгээ та бодож энэ асуудлаа Сангийн сайдын хувьд бол хариуцлагатай мэдэгдэл хийх хэрэгтэй. Та өнөөдөр ард иргэдэд өгөх ёстой мөнгийг ямар арга замаар, яаж олгох, энэ асуудлыг тогтоолыг яаж шийдвэрлүүлэх вэ гэдэг бол таны ажил үүргийн үндсэн хуваарийн дагуу та хийх ёстой ажил. 

Тийм учраас та бол ийм хариуцлагагүй юм ярьж болохгүй ээ. Тэр ард иргэдэд өгөх ёстой мөнгө төгрөгийг өгч олгох ёстой. Энэ бол таны хийх ёстой үүрэгт ажил. Энэ асуудлаа та Улсын Их Хурлаар, Засгийн газраараа яаж оруулж байж, яаж шийдвэрлүүлэх нь бол таны ажлаа хийх менежмент. Та энийг бол ялгаж салгаж ойлгож ярих хэрэгтэй. Олонх асуудлаа шийдээд явдаг, энэ ардчилсан нийгмийнхээ үнэт зарчмаар өнөөдөр Монгол Улсын парламент дээр ажил явж байгаа гэдгийг та хатуу ойлгох хэрэгтэй.

Нөгөө талаас гэвэл 1036 ширхэг хувьцааны асуудлыг ер нь хэзээ, яаж олгох энэ ажил ер нь хаана, ямар шатандаа яваа вэ гэдэг асуудалд бас хариулт авмаар байна. Иргэд бол энэ асуудлыг маш их асууж байгаа. Миний хувьцааг яаж олгох вэ, хэзээ олгох вэ гэж. Өнөөдөр төрийн ажил бол залгамж шинж чанараараа л явах ёстой. Тийм учраас бас олгох ёстой гэж ингэж бодож байгаа.

Нөгөө талаас өндөр настан, хөгжлийн бэрхшээлтэй иргэдэд олгох мөнгөний асуудлыг шийдэж чадахгүй байгаа асуудлыг ямар нэгэн улс төрийн өнгө аясаар тайлбарлах гэж оролдож байгаа чинь өөрөө буруу. Тийм учраас энэ асуултанд бол таныг би их зөв хариулж өгөх байх аа гэж бодож байна.

Би дараа нь энэ уул уурхайн одоо компаниуд болон энэ төрийн өмчийн оролцоотой байгаа Эрдэнэт болон Эрдэнэс МГЛ эд нараас асуумаар байна л даа.  Ер нь өнөөдөр энэ Монголд уул уурхайн салбарыг эрхэлж байгаа энэ үйл явц маань түүнээс орж ирэх орлогын хэмжээ маань ер нь ингээд цаашдаа ямархуу байдлаар, ямар үе шаттайгаар яаж хэрэгжиж, ер нь үр дүн гарах тийм боломж бололцоонууд байгаа юм бэ. Орлогын төвлөрөлт нь хэр байгаа юм. Үнэхээр одоо эдийн засагтаа ганцхан бидний хараат байгаа энэ эдийн засаг маань үнэхээр өнөөдөр одоо бодлогын хувьд олигтой шийдвэрүүдийг энэ төрөөс хүлээж байгаа байх аа гэж зарим талаар бас хардаг.

Тэгээд энэ ажил маань ер нь яг ямар шатандаа явж байгаа юм, ямар төрийн дэмжлэг одоо энд шаардлагатай байдаг юм. Нөгөө талаас энэ компаниудын ажлыг дэмжихгүй, хэрвээ их мохоох юм бол магадгүй төсөвт орж ирэх орлогын хэмжээ, энэ их яриад, хүсэмжлээд байгаа тэр их мөнгө төгрөг чинь босох боломж бололцоо ер нь байгаа юм уу, үгүй юу гээд ийм хэдэн асуултыг асуумаар байна. Баярлалаа.

З.Энхболд: -Улаан сайд болон тэр Эрдэнэс нэртэй компаниудын захирлууд хариулаарай. Улаан сайд эхлээд хариулъя.

Ч.Улаан: -Баярлалаа. Ер нь энэ Хүний хөгжил сангаас өгөх эх үүсвэрийг баталж өгөөгүй явдлыг бид бүгдээрээ мэдэж байгаа шүү дээ. Хэн нь одоо эсрэг санал өгөөд, ингээд унагаачихсан билээ. Бид одоо зөндөө л тайлбарласан. Тэгээд л та бүхэн маань бүх иргэнд хавтгайруулж өгнө гэсээр байгаад л энийг ингээд хойшлуулчихсан шүү дээ. Тэгэхээр энийг одоо ийш нь, тийш нь бултуулаад байж хэрэггүй л дээ. Шууд л одоо хэн хэнийгээ харж байгаад л ярих хэрэгтэй.

Ер нь бол одоо энэ 1036 хувьцааг мөнгөжүүлж өгөх асуудлыг би л лавдаа ойрын хугацаанд харахгүй байна. Харахгүй байна. 1.5 их наяд төгрөгийг одоо хаанаасаа бүрдүүлэх юм. Компаниудын маань одоо бүрдүүлж байгаа чадавхи нь ерөөсөө л 30 тэрбум төгрөг байна шүү дээ тиймээ. Тийм учраас энийг бол ул суурьтай судлах учиртай. Нэг их одоо сайхан санал хэлээд л байдаг. Энийгээ бодит байдалтайгаа уялдуулахгүй бол энэ маань эргээд биднийг илүү хүнд байдалд оруулах гээд байнаа.

Тийм учраас би энэ асуудлыг бол нэлээн ултай судалж байж тэгж байж шийдэх ёстой. Тэгэхгүй зүгээр ингээд л одоо юу гэдэг юм таавраар, таамгаар ингээд асуудлыг шийдчихдэг. Тэгээд нөгөөдөх нь эргээд хэрэгжих боломжгүй болчихоод байна шүү дээ. 

Түрүүн манай нөхдүүд хариулж чадахгүй байна л даа. Би ч бас бодож байсан юм. Энэ хариулж чадахгүй л дээ. Яагаад гэвэл тэрэн дээр энэ 3 аймагт өгөөрэй гэсэн бичиг цаас, гарын үсэг байхгүй байгаа байх.  Ер нь байхгүй байгаа. Тийм цаас олдохгүй байгаа юм. Зүгээр л хийгээд өгчихсөн хуваарь дотроос тэр 3-т өг гээд л ингээд үүрэг өгөөд өгүүлсэн л одоо процесс бодитой байгаа шүү дээ. Энийг одоо тэгээд тойруулаад хэрэггүй байх. Энэ ажил хариуцаж байсан улсуудыг ингэж хүнд байдалд оруулж, улалзуулаад байх ч явдал байхгүй. 

Би тийм үүрэг өгчихсөн юмаа гээд хэлчихдэг хүн байвал шууд хэлээд л тэрийгээ хүлээгээд явах хэрэгтэй байх аа. Ийм хэмжээний улс төрийн болоод бас нэг албан тушаалын этиктэй байж сурмаар байгаа юм шүү дээ. Баярлалаа.

З.Энхболд: -Энэ компаниуд Оюунхорол гишүүний асуултанд хариулах хүн байна уу. Эрдэнэс Тавантолгой компаний захирал Батсуурь.

Я.Батсуурь: -Манай компани 2010 онд хятадын нэг компаниас 250 сая доллар аваад 5 жилийн хугацаатай нүүрс нийлүүлэх гэрээ байгуулаад явж байгаа. Энэ жил тэр Чалко компаниас нэмж 100 саяыг авсан. Ингээд 350 сая доллар хятадаас зээлээр авсан. Тэгээд энэ 350 сая долларынхаа 210 орчим буюу 297 тэрбум төгрөгийг нь Хүний хөгжил санд сонгуулийн өмнө одоо өнгөрсөн жилүүдэд хураалгасан, одоо шилжүүлсэн. Үүнээс болоод компаний санхүүгийн байдал туйлын хүнд болсон. 

Өнөөдөр үйл ажиллагаагаа эрхлэн явуулах зардал байхгүй. Нүүрсний үнэ унасан. 70 доллараар тэр компани 5 жилийн хугацаанд нүүрсээ нийлүүлэх иймэрхүү гэрээ байгуулж, ийм гэрээ байгуулсан хатуу гэрээ. 70 доллар нь еще бас хятадын зах зээл дээрх нүүрсний үнийг индексээр буурч өснө. Одоо үнэ нь нүүрсний үнэ буурсантай холбоотойгоор манайд зарагдаж байгаа нүүрсний үнэ тонн нь 56 доллар орчим болчихоод байна өнгөрсөн 3 дугаар улиралд. 4 дүгээр улиралд дахиад унана.

Манайхаас гарч байгаа нүүрс өндөр өртөгтэй, 54 орчим доллар гэж тооцож байгаа. Том байгаадаа нэг, хоёр долларын ашигтай ингэж ажиллаж байна. Тэгээд үйлдвэрлэлээ нэмэгдүүлье, олборлолтоо нэмэгдүүлье гэхээр нэгдүгээрт үнэ одоо ийм ашиггүй байгаа, гэрээ хатуу байгаа. Зардал байхгүй. Нөгөө 350 сая доллараа Хүний хөгжил санд хураалгачихсан учраас үйл ажиллагаа явуулах одоо санхүүгийн эх үүсвэргүй болсон. Иймэрхүү хүнд байдалтай болчихоод байгаа.

Тэгээд үүнээс бол одоо тийм учраас энэнээс гарах даруй зайлшгүй одоо авах арга хэмжээ, санхүүжилт төрийн дэмжлэг зайлшгүй шаардлагатай байгаа. Тэгэхгүйгээр одоо манай Эрдэнэс Тавантолгой компани иргэдийн дор одоо 1072 хувьцаа болоод Хүний хөгжлийн санд бол ойрын хугацаанд мөнгө өгөх санхүүжилт хийх ийм боломж байхгүй.

З.Энхболд: -Улсын Их Хурлын гишүүн Нямаагийн Энхболдын урилгаар Төв аймгийн сонгогчдын төлөөлөл Төрийн ордонтой болон Улсын Их Хурлын чуулганы үйл ажиллагаатай танилцаж байна. Төв аймгийн иргэд сонгогчид та бүхэнд эрүүл энх, аз жаргал, ажлын амжилт хүсье. (алга ташив)
Батцогт гишүүн асууя.

Д.Батцогт: -2008 оны сонгуулиар манай 2 нам нөгөө иргэд, сонгогчдынхоо хулхин дээр нь цэцэг ургуулна гэдэг юм болсон юмаа. Асар том том амлалтууд амалсан. Тэгээд энэ амлалтын биелэлт нь одоо хэр байгаа вэ гэдгийг тэртэй тэргүй тайлбарлаж ярихгүйгээр мэдэж байгаа. Тэгээд энэ Сангийн сайдын саяын одоо асуултанд хариулж байгаа байдлаас харах юм бол амлалтаа биелүүлчихсэн ч юм шиг, биелүүлээгүй ч юм шиг, сая төгрөгийг өгсөн ч юм шиг, өгөөгүй ч юм шиг, өгөх гээд байгаа ч юм шиг, өгөхгүй ч юм шиг ийм одоо ойлгомжгүй хариулт байж байна.

Дээрээс нь тэр хувьцааны асуудал байж байгаа. Ард иргэд битүү төөрөгдөлд байна шүү дээ. Хамгийн гол нь энэ Уянга гишүүн энэ асуулгыг тавьсан явдал нь ард иргэдэд ил тод, нээлттэй үнэн зөв мэдээллээр хангая гэдэг зорилгоор хийж байгаа болов уу гэж бодож байгаа. Тэгэхээр манай Засгийн газрын нөхдүүд өгөх гэж байгаа юм бол яг хэдийд, хэдэн төгрөгийг өгөх гэж байгаа юм бэ гэдгээ тов тодорхой нэгд хэлмээр байгаа юм. Тэр хувьцаагаа өгөх юм бол хэзээ өгөх юм бэ. Ямар одоо үе шаттай, яаж өгөх юм бэ гэдэг энэ юмнуудаа бүгдийг нь одоо тайлбарлаж, ярьж ард иргэдийг энэ төөрөгдлөөс тэгээд дээрээс нь тэр горьдлого тээсэн юмнаас нь салгах хэрэгтэй байгаа юм.

Уг нь одоо энэ 2 том намын амлалтыг ард иргэд өөрснөө одоо нэхэж шаардахын тулд ард түмний захиалгаар энэ Амлалт нэхэх ард түмний холбоо тэмцэл хийж, жагсаж тэмцэж явсан шүү. Одоо нөгөө 2 намаасаа биш одоо Уянга бид хоёроос амлалт нэхдэг ийм юм руу явж байна. Улсын Их Хурлын гишүүд нь ч ингээд яриад сууж байна. Иргэд сонгогчид нь ч Батцогт оо, Уянгаа нөгөө амлалтаа биелүүлэх юм яриад сууж байна шүү дээ. 

Тэгэхээр энэ бид нараар нэхүүлсэн нэхүүлээгүй манай энэ 2 намын нөхдүүд маань энийгээ хийх ёстой юм байгаа биз дээ. За мэдээж нэгэнт л холбоо байгуулаад тэмцсэн юм чинь энэ зорилгынхоо төлөө явах нь үнэн байх. Дээрээс нь тэр манай ажлын хэсгийн нөхдүүд бол тун хариуцлагагүй одоо хариулт өгч байна шүү дээ. Албан тушаалаа урвуулан ашигласан хэрэг болсон шүү дээ энэ 3 аймагт. Би зүгээр ямар азаар Ховдод энэ тараагдаагүй юм гэж бодож байгаа юм. Тараагдсан бол би одоо өдийд энд суухгүй байгаа шүү дээ. Тэгээд тараасан улсууд нь гараад ирчихсэн байгаа шүү дээ.

Тэгэхээр энэ улсууд дээрээ одоо хариуцлага тооцдог юм байдаг юм уу, байдаггүй юм уу. Энэ эзэн холбогдогчийг нь олж тогтоох юм байна уу, байхгүй юу. Энэ дээрээ одоо нэг мөр одоо хариулт өгөөч ээ. Хэнээс асуухаа одоо мэдэхгүй байна. Улсын Их Хурлын даргаас асуух юм уу, Сангийн сайд энэ тал дээр бол олигтой юм хэлэхгүй байх.

Тэгээд энэ хувьцааныхаа асуудлыг тодорхой болгоод нэг яг одоо барин тавин хэлээд өгөөч. Дээрээс нь тэр үлдэгдэл сая төгрөгийг одоо, сая төгрөгийн үлдэгдлийг хэзээ бусад аймгуудад өгөх юм бэ. Энийгээ нэг тов тодорхой онтой, сартай нь хэлээд өгөөч ээ гэж хүсч байна.

З.Энхболд: -Сангийн сайд хариулъя.

Ч.Улаан: -Батцогт гишүүний асуултанд хариулъя. Бид нар төсвийн тодотголыг Улсын Их Хуралд оруулж ирж батлуулахдаа энэ одоо нэр дурдагдсан 3 аймаг, 1 дүүргээс бусад газарт нэг сая төгрөгийнхөө дутууг авч чадаагүй байгаа улсуудад нь энэ онд нь багтааж гүйцээж өгье гэж 110 тэрбум төгрөгийн эх үүсвэрийг ингэж одоо оруулж ирж батлуулсан.

Тэгээд энэ 110 тэрбум маань өнөөдөр уул уурхайн үйлдвэрүүд маань бидний хүсээд байсанчлан үйл ажиллагаа нь явсангүй ээ. Энэ орлого орж ирсэнгүй. Урд нь өгчихсөн мөнгийг ч гэсэн энэ орсон бодитой орлогоос өгөөгүй. Зээл аваад өгчихсөн. Сая одоо тэр 300 сая тэрбум төгрөгнөөс 300 сая доллар авлаа л гэж байна шүү дээ хятадын компаниас. Монголбанкнаас 220 тэрбум төгрөг аваад зээлээр өгчихсөн. Тэгээд эх үүсвэр байхгүй.

Тийм учраас энэ санг тэгш одоо жигд хуваана, бэлэн мөнгөөр бүгдэд нь хүртээнэ гэдэг энэ бол одоо хоосон яриа байсан. Тэгэхээр одоо энэ 110 тэрбум төгрөгийг бид нар өгье. Ингэхийн тулд бололцоотой эх үүсвэрийг зах зээл дээрээс дайчилъя. Энэ одоо эрхийг олгоод өгөөч ээ гэж саналаа оруулсан. Тэгэхээр 110 тэрбум төгрөгийн эх үүсвэрийг нь батлаад өгчихсөн. Энэнийг бүрдүүлдэг эх үүсвэрийг нь, арга замыг нь шийдэж өгөөгүй. Ингээд энэ асуудал маань өнөөдөр хэрэгжихгүй явж байнаа.

Цаана нь одоо бас нэг асуудал бий. Тэр одоо 21 мянган төгрөгөө сар тутам авч байгаад авч чадаагүй, сүүлийнхээ сарынхыг аваагүй улсуудад үлдчихсэн бичиг баримтын зөрчилтэй улсууд бий. Би буруу санаагүй бол энэ дээр 32 тэрбум төгрөгийн асуудал байгаа. Бид төсөв дээр суулгаад явж байгаа. Энийг бол ирэх онд нь багтааж барагдуулнаа. Төсвийнхөө бүрдэлттэй уялдуулаад. 

За 1.0 сая төгрөгийн хувьцааг бэлэн мөнгө болгох асуудлыг бол би одоо хэлж чадахгүй байнаа. Тийм боломжийг би харахгүй байна. Тийм боломж харагдахгүй байна тиймээ. Компаниуд маань энийг худалдаж авах ёстой шүү дээ. Тэгэхээр компаниудад маань тийм чадвар алга. Өнөөдөр дээд тал нь 30 тэрбум төгрөгийг л авах одоо ийм эх үүсвэр байна. Цаана нь 1.5 их наяд төгрөг дутаж байна. Төсөв энийг худалдаж аваад өгчих чадвар байхгүй. 

Тэгээд тийм учраас худлаа ярьж одоо ард түмний дунд бас буруу хүлээлт бий болгоод хэрэггүй. Энэ асуудлыг бол одоо хувьцаагаар нь өгөх нь илүү үр дүнтэй. Энэ дээрээ одоо бодлого гаргагчид та хэд маань бас тогтож одоо шийдэх нь зөв гэж бодож байна.

Ер нь алс ирээдүйгээ бодох юм бол өнөөдөр бэлэн мөнгө авснаас хувьцаагаа авах нь эдийн засгийн хувьд одоо зөв шүү гэдгээ одоо ард түмэндээ ойлгуулаад, энэ чиглэл рүүгээ яваасай гэж би хүсч байна.

З.Энхболд: -Батцэрэг гишүүн асууя.

Н.Батцэрэг: -Баярлалаа. Эрдэнэс МГЛ, Эрдэнэс Тавантолгой компаниудын захирлаас эхлээд нэг асуулт асууя. Сая Батсуурь захирлын ярьж байгаагаар бол монголын талд үнэхээр одоо ашиггүй тийм гэрээ хийгдсэн байхаар дуулдаж байна. 300 сая долларын зээл авахдаа тонн тутмыг нь 70 доллараар үнэлээд авсан. Одоо гарч байгаа тэр тонн тутмын нүүрснийх нь өртөг, манай одоо ашигтай ажиллагааг харахад нэг, хоёр долларын ашигтай байж чадах үгүйтэй, өөрөөр хэлбэл 0 баланстай, орлого, зарлага нь тэнцүү маягаар явж байгаа үед та нар авсан зээлээ яаж цаашид төлөхөөр байж байгаа юм бэ. 

Төлөвлөгдөж байгаа нүүрс олборлолтоо хийж чадах юм уу. Түрүүн үгэн дотор чинь бас нэг юм гарлаа. Ингээд авсан зээлийг бол ийм нийгмийн халамжийн зардал санхүүжилтэнд Засгийн газраа хураагаад авсаан гээд. Ингээд яахав үг бол тэгж туссан байх. Тэгэхдээ яг ямар чиглэлээр, ямар одоо эрх зүйн орчин дотор тэр 300 сая долларыг авсан юм бэ. 

Тэрнээс гадна тэр 300 сая долларын зээл авахдаа ч гэсэн зориулалтыг нь ер нь юу гэж авсан юм бэ. Уурхайн ордтойгоо, олборлолт, үйлдвэрлэлээ өргөжүүлэхээр авсан юм уу. Эсвэл Засгийн газар өөрийн одоо тусгай зориулалтаар ашиглахаар бас давхар гэрээтэй байсан юм уу. Тэрийг чинь юу гэж ойлгох вэ энэ чинь. Тэр талаар нэмж тодруулж тайлбар хэлээч ээ гэж хэлмээр байна.

Дараад нь би Сангийн яамны ажил хариуцаж байгаа хүмүүсийг сонсоод сууж байхад сая ингээд асуултанд хариулахгүй байгаад байх юм. Тэр их сонин байна. Ер нь бол энэ зардал санхүүжилтийн чинь хуваарийг заавал баталдаг шүү дээ. Сангийн сайд, Төрийн нарийн бичгийн дарга нар ингээд л тушаал гаргаад л батлаад л яваа харагддаг. Үгүй тэгээд цаасаараа байхгүй хэрвээ мөнгө гараад явчихсан байвал ер нь маш ноцтой асуудал байна. Цаасаараа байгаа бол тэр одоо 3 аймаг, 1 дүүргийг сонгосон тухай асуудлыг бас тайлбарлах ёстой. Энэ дээр дахиад асууя. Энэ чинь дуугуй байж болохгүй шүү дээ. Юу гэж ойлгох юм. Төрийн ажил ингэж хийгдэж болохгүй шүү дээ. 

З.Энхболд: -Эрдэнэс Монгол, Эрдэнэс Тавантолгой, дараа нь тэр цаасгүй шилжүүлэг хийсэн тухай Сангийн яамныхан хариулаарай. 

Я.Батсуурь: -Батцэрэг гишүүний асуултанд хариулъя. 350 сая долларыг бол бид одоо нүүрсний урьдчилгаа төлбөр гэж авсан юмаа. 5 жилийн хугацаатай, 70 доллараар үнээ тогтоогоод, тэгээд зах зээлийнх нь үнээр дээш доошоо индексээр нэмэгдэх, хасагдахаар ингэж тооцож авсан. Ойролцоогоор 5 сая орчим тонн нүүрс гэсэн үг. 

Үүнийг бол бид одоо үйлдвэрлэлээ өргөжүүлэх, дэд бүтцээ сайжруулах, зам харгуйгаа тавих, тоног төхөөрөмж авах, олборлолтоо нэмэгдүүлэх, экспортоо нэмэгдүүлэх ийм зорилгоор авсан. Гэтэл одоо үүнийг Хүний хөгжил санд авч тараасан байж байгаа. Хүний хөгжил санд бол бид уг нь одоо ашигтай ажиллаад, орлогоосоо татвараа нийцүүлэх ёстой байсан. Гэтэл бидний одоо өөр зорилгоор авсан мөнгийг аваад ингээд одоо компани маань тоног төхөөрөмж, үйлдвэрлэлээ өргөтгөж чадахгүй, тэгээд тэр одоо нэгэнт авсан хүүтэй, 3-5 хувийн хүүтэй байгаа энэ 350 сая доллар. Үүнийхээ одоо зээлийг барагдуулаад явж байна.

Өнгөрсөн 3 дугаар улирлын 7, 8, 9 сарын үнэ нь 56.9 байж байгаа юм. Одоо энэ 9 сараас хойш нүүрсний үнэ дахиад бас тодорхой хэмжээгээр унаж байгаа. Одоо бол түүнээс доошоо унана. Энэ тохиолдолд бол одоо манайх ашиггүй ажиллана. Үйлдвэрлэлийн олборлолтоо бол зогсоож болохгүй. Яагаад вэ гэхээр зэрэг нэгэнт одоо хүүтэй зээл авчихсан учраас ямар нэг байдлаар энийг одоо төлж барагдуулах үүднээс бид бол одоо олборлолтоо үргэлжлүүлж байна. Ашиггүй одоо ингэж ажиллах шатандаа орж байна.

Энэнээс одоо яаж гарах вэ гэхээр зэрэг түрүүн Оюунхорол гишүүн бас асуусан. Үнэхээр төр, засгийн дэмжлэг хэрэгтэй. Хөгжлийн банкнаас болоод гадаад, дотоодын одоо санхүүгийн эх үүсвэрүүдийг хайж байна. Энэ зууны одоо тээвэрлэлт болоод түлшний зардлыг төлж чадахгүй хүнд байдалд орсон байсан. Сая Хөгжлийн сангийн одоо Хөгжлийн банкнаас 100 орчим сая доллар нэмж зээлээд үйлдвэрлэлээ, олборлолтоо үйлдвэрлэж үргэлжлүүлж байгаа. Энэ мөнгө бол бас хангалтгүй, удахгүй дуусна. Нүүрснээсээ ашиг олж ирэхгүй өрөө төлөөд байдаг. Тэгээд нүүрсний одоо ингээд алдагдалтай байгаад байдаг.

 Мөн одоо гадаадын зээлүүдийг одоо ярьж байгаа. Орд маань бас одоо үнэтэй, олон улсуудын одоо хүлээлт байгаа учраас бас гадаадын санхүүжүүлэгчид чинь бас тодорхой хэмжээний мөнгө санхүүгийн зээл үзүүлэх ийм боломжийг бол олдож байгаа юм. Үүнд л одоо найдаж байна. Тэгээд одоо энэ зээлээс даруйхан гарах шаардлагатай. Энэ зээлээс гарахын тулд бол одоо нэгэнт одоо ийм хатуу 5 жилийн хугацаатай нүүрсээ нийлүүлнэ, 70 доллар гээд тогтчихсон учраас тодорхой хэмжээний 350 саяын дотроос бас бэлнээр буюу одоо заавал нүүрсээр биш ийм төлөх боломжийг ч одоо бид нар хайж байгаа.

З.Энхболд: -Эрдэнэс Монгол хариулах уу.

Я.Долгоржав: -Батсуурь захирлын хэлсэн дээр нэмээд ганцхан зүйлийг хэлчихье. Тэгэхээр төвлөрүүлэх ёстой хөрөнгийн тодорхой хэсгийг сая Батсуурь захирлын хэлсэнтэй адилхан нүүрсний урьдчилгаа төлбөрийн хэлбэрээр очсон. Үлдсэнийг нь дотоодын банкнуудаас зээл авчихсан байж байгаа юм. Тэр дотоодын банкнаас гэдэг нь тодорхой ярих юм бол Худалдаа хөгжлийн банк, Голомт банкнаас 118 тэрбумын зээл авчихсан. Тэрний хүү бол одоо төлөгдөөд, төлж чадах, чадахгүй хэмжээндээ хүрсэн байна. Үүнийг төлөх аргаа бол одоо нэгэнтээ одоо банкнаас зээл авахдаа барьцаа болгож нүүрсээр барьцаа болгосон. Тэгээд нүүрсийг банкууд маань нүүрсийг  худалдаж авах, одоо худалдан авагч олох юм бол тэрэнд тэрүүгээр суутгах ийм хүрээнд асуудлыг ярьж байгаа. Ийм л байгаа.

З.Энхболд: -Сангийн яам. За Улаан сайд.

Ч.Улаан: -Асуултанд хариулъя. Санхүүжилт бол бичиг цаасгүй гарахгүй л дээ. Энэ бол одоо халамжийн газар хуваарь хийж өгсөн байгаа. Тэр хуваарийнх нь дагуу аймгуудынх нь халамжийн газруудын данс руу мөнгийг нь хийж өгсөн ийм процесс явсан байна тийм.

Тэгэхээр зэрэг одоо энэ энэ аймгуудад эхний ээлжинд санхүүжилтийг нь хий гэдэг одоо ийм нэг шийдвэр байсан л байх. Тэр нь бол бичиг цаасан дээр байхгүй. Энэ зүгээр ам өгөгдсөн үүрэг болов уу гэж бодож байна. Зүгээр санамсаргүй тохиолдлоор хийсэн сонголт ингээд таарчихсан гэж хэлэхэд итгэл  үнэмшил муутай дуулдаж байна л даа. 

Яг ний нуугүй ярихад би одоо эзний нь олох гэж нэг их хөөцөлдөөгүй ээ. Нэг 3 аймаг авсан л байна. Бусдад нь өгөх ёстой. Тэгэхээр одоо авчихсан бусдыг нь гүйцээж өгье гэдгээ л ярьж байснаас биш яагаад ийм болчихов гэдгийг улс төрийн агуулгаар ингэж хөөцөлдөөгүй, хойноос нь хөөцөлдөөгүй юм байнаа. Харин одоо шаардлагатай бол бид бас энийг тодруулж болох юмаа. Хэн одоо тэр өдрийн санхүүжилтийг гаргав, ямар чиглэлээр юугаар сонголт хийж гаргасан юм тэр энэ тэрийг судалж болох байх аа.

З.Энхболд: -Тодруулга бол байхгүй. Нөгөө 4 минутаа бүгдээрэнгий нь зарцуулсан байна. Энх-Амгалан гишүүн асууя.

Л.Энх-Амгалан: -Хоёр асуулт байгаа юмаа. Сая Улаан сайдын юугаар бол одоо нэг ахмад настнууд, хөгжлийн бэрхшээлтэй улсуудад өгөх дутуу байгаа нэг 340 мянгыг л одоо уг нь бол бид нарын ойлголтоор бол нөгөө хүүхдийн мөнгөнд эх үүсвэр шаардлагатай нэг 60 тэрбум төгрөг. Тэгээд энэ ахмад настан, хөгжлийн бэрхшээлтэй хүмүүсийн дутуу сая төгрөгний дутуу 340 мянган төгрөгөнд шаардлагатай нэг 110 тэрбум төгрөгний эх үүсвэр одоо 2012 оны нөгөө төсвийн тодотгол ярилцаж байхад бол энэ эх үүсвэрийг ер нь шийдээд, энэ ондоо ингээд 340 мянган төгрөгөө өгөөд дуусчихнаа гэж одоо тэгж ойлгож, бид нар бас сонгогчиддоо бол энэ мөнгийг чинь ер нь ондоо багтааж дуусчихнаа л гэж хэлээд байгаа шүү дээ.

Тэгэхээр одоо саяын тайлбараар бол яг өгөх ч юм шиг, өгөхгүй ч юм шиг, эсвэл одоо Их Хурлаас нэг шалтгаалаад зарим тогтоол шийдвэр нь дутуу байгаа юм уу нэг ийм бүдэг бадаг хариулт өгөөд байна л даа. Тэгэхээр одоо 2013 оны төсөв хэлэлцэж байна. Тэгэхээр яг энэ 2013 оны төсвийн тухай хууль хэлэлцэж байгаа дээр ер нь одоо 2012 оныхоо төсвийн тодотголоор тэгвэл тодорхой асуудал шийдэж чадаагүй бол энэ 2013 оны төсвийн тухай хууль хэлэлцэж байгаа энэ үед одоо яг 340-ийг бүр тодорхой болгоод өгөх ийм бололцоо байхгүй юу. Энэ одоо яг цаг үе нь одоо өнөөдөр мөн юм биш үү гэсэн нэг ийм асуулт байна.

Хоёрт болохоор Улсын Их Хурлын гишүүдийн нэр бүхий гишүүдийн санаачилсан тэр Хүний хөгжлийн сангийн сангаас 2012 онд хишиг хувь хэмжээ хүртээх тухай гээд нэг хуулийн төслийг бид нар санаачлаад Засгийн газарт өргөн барьсан. Тэгээд Засгийн газраас хариу ирсэн юмаа. Засгийн газраас хариу ирээд энэ дээр Улсын Их Хурлаас нийгмийн халамжийн хөрөнгийг зорилтот бүлэгт чиглүүлэх зорилгоор халамжийн, Нийгмийн халамжийн тухай хуулийн шинэчилсэн найруулгыг 2012 онд баталсан бөгөөд уг хуулиар нийгмийн халамжийн дэмжлэг туслалцаа зайлшгүй шаардлагатай өрхийн иргэн бүрт халамжийн тэтгэмж олгох асуудал зохицуулагдсан болноо гэж байгаа юм.

Тэгэхээр энэ 7 сарын 1-нээс үндсэндээ бол энэ халамжийн тухай хууль хэрэгжиж эхлэх ёстой байсан. Тэгээд өнөөдөр хүртэл энэ яг нөгөө халамж хэрэгтэй байгаа өрхийнхөө тоог одоо яг тодорхойлсон, эцэслэж тодорхойлсон зүйл бас байхгүй байх шиг байгаа юм. Тэгэхээр нийт хэдэн өрх, хэдэн өрхийг, хэдэн өрхийн хэдэн хүнийг энэ халамжийн юугаар хамрах юм бэ. Энэний эх үүсвэр одоо энэ 2013 оны бас төсвийн эх үүсвэрт тусч одоо сууж чадсан уу гэсэн энэ хоёр асуултанд нэг хариулт өгөөч ээ гэж хэлэхийг хүсч байна.

З.Энхболд: -Улаан сайд хариулъя. 

Ч.Улаан: -Тэгэхээр энэ жилийн төсөв дотор ахмад настан, эмзэг бүлгийн хүмүүсүүдэд олгох ёстой 1.0 сая төгрөгөөс өгөгдөөгүй байгаа хэсэгт нь одоо энийг гүйцээж өгнөө гэсэн эх үүсвэрийг бол Их Хурлаас шийдэж өгсөн тогтоолоор. Гэхдээ Засгийн газрын үнэт цаас гаргах замаар Хүний хөгжил сангийн орлогыг бүрдүүлэх, Хүний хөгжил сангаас урд өмнө нь зээлээд авчихсан банкны зээлийн өрийг барагдуулах зарлага гаргах эрхийг олгосон тогтоолыг баталж өгөөгүй байгаа Их Хурал. Тэгэхээр ойрын үед энэ асуудлыг хэлэлцэж баталж өгөөч ээ гэж би одоо хүсч байгаа юм. Тэгвэл энэ асуудал маань энэ жил одоо бид нар хугацаа алдахгүй, хөөцөлдөж эхэлнээ. Одоо хугацаа бага үлдэж байгаа ч гэсэн. 

Халамжийн эх үүсвэртэй холбоотой асуудлыг бол 2013 оны төсөв дээр тусгагдсан арга хэмжээний талаар төсвийн хүрээндээ ярих нь илүү оновчтой юм болов уу. Энэ маань энэ асуусан асуултын хүрээнд хамаарахгүй байнаа гэж үзэж байна. Хоёр дахь өдөр Байнгын хороогоор энэ асуудлыг хэлэлцэнэ. Тэрний наана шаардлагатай бол бид энэ Энх-Амгалан гишүүнд энэ халамжийн талаарх мэдээллийг нь жичид нь өгүүлье. Баярлалаа.

З.Энхболд: -Баярсайхан гишүүн байхгүй юу. Гарьдхүүгийн Баярсайхан гишүүнийг хаслаа. Одоо асуулга тавьсан гишүүн Уянга үг хэлнэ.

Г.Уянга: -Ер нь ямар ч байсан 23 мянган төгрөгөө аваагүй, сүүлийн сарын тэр мөнгөө. Тийм сүүлийнх нь 23 байхгүй юу. 6 сарынх нь 23, яагаад гэвэл хүмүүст 23-ыг өгсөн учраас үлдсэн хүмүүст бас 23-ыг өгөх ёстой байх. Тэгээд энэ мөнгө бол ямар ч байсан олгогдох юм байнаа. Харин тэр үлдэгдэл 340 мянгыг өгөх ажлыг бол ямар ч байсан энэ Улсын Их Хурал батлаад өгчих хэрэгтэй юм байна. Ардын Намынхан энд одоо бас одоо өөрсдийн чинь санаачилсан ажил юм чинь энийг саатуулахгүй баталж өгөх байх гэж бодож байна.

Ер нь бол та нарын тавьсан амлалт, та нарын тавьсан энэ лай шинэ Засгийн газрын нуруун дээр ирж байнаа. Тэгээд хариуцлагаа бол энэ хийсэн хүмүүс нь бас хүлээх ёстой байх аа гэж бодож байна. Энэ Номтойбаяр гишүүн, Хаянхярваа гишүүн хоёртой холбоотой асуудал бол үнэхээр ноцтой. Бид ийм юманд хариуцлага тооцохгүй бол, чухам ийм л юманд хариуцлага тооцох гэж бид нар орж ирсэн. Тийм учраас энийг зүгээр орхихгүй гэж бодож байна.

335 хүний ар гэр 1200 гаруй сонгогч байгаа. Энэ бол сонгуулийн дүнд ноцтой нөлөөлөхүйц ийм одоо тоо байгаа юм. Тэгээд албан тушаал, эрх мэдлээ ашигласан, шууд ийм үйлдэл бол харагдаж байгаа. Шударга бусаар сонгогдож орж ирсэн, сонгогчдын саналыг худалдаж авах замаар. Үүндээ төсвийн мөнгийг ашигласан. 1.2 тэрбум төгрөгийг шууд одоо зориулалтын бусаар ашигласан ийм одоо үндэслэл энд шууд харагдаад байгаа юм.

Тийм учраас шинэ Их Хурал ямар ч байсан ийм хүмүүст хариуцлага тооцохгүй бол бид нар ямар юмны шударга ёс ярих юм бэ. Та нар нэг их шударга ёс, өнөөдөр ч гэсэн Амлалт нэхэх ард түмний холбоо энэ амлалтыг биелүүлэх гэж, шаардах гэж орж ирсэн. Энийгээ шаард гэж Бямбацогт гишүүний хэлж байгаа нь бол зохисгүй байна л  даа. Та бол Улсын Их Хурлын гишүүн болохдоо амалсан, та эрх мэдэлтэй байж байхдаа өгөөгүй байж байж одоо яагаад Амлалт нэхэх ард түмний холбооноос бид хоёроос шаардаад байгаа нь нэг их утгагүй байна.

Чухам ийм юм амалчихаад, биелүүлж чадаагүй та нартай хариуцлага тооцох асуудлыг бид бас үүрэг хүлээж орж ирсэн хүмүүс шүү гэдгээ хэлье.

Тэгээд албан тушаалаа урвуулан ашигласан энэ хүмүүст шударга ёс ярьж, чуулган хуралдуулахгүй хаадаг энэ хүмүүст өөрсдөд нь хариуцлага тооцох асуудлыг бас давхар ярих ёстой байх аа. Энэ асуудлыг чухам ямар шугамаар яаж тавьбал зүгээр юм бэ. Яг энэ хариуцлага, энэ асуултанд хариулж чадахгүй байгаа тэр албан тушаалтнуудыг Авлигатай тэмцэх газар, Эрүүгийн цагдаагийн газарт өгөх ёстой байх аа гэж бодож байна.

Тэгээд ер нь сая бас миний асуултанд сайн хариулсангүй. Тэгэхдээ ерөнхийдөө бол ойлгомжтой боллоо л доо. Энэ Эрдэнэс Тавантолгой, Эрдэнэс Монгол билүү компаний удирдлагуудаас би бас асуумаар байна. Та нар ерөөсөө ямар аймаар, төрийн ажилд яаж ханддаг нь энэ хандлагаас нь харагдаад байгаа байхгүй юу. 350 сая доллар зээлсэн. Зориулалт нь ойлгомжтой байсан. Тэгээд 217 саяыг нь Хүний хөгжлийн санд авнаа гэхээр нь л өгчихсөн байгаа байхгүй юу. Өөрөөр хэлбэл энэ зориулалт юу, юуны төлөө таныг одоо энд суулгаж байгаа вэ гэдгийг л одоо ойлгоогүй, яг энэ улс төржсөн томилгооны хэлбэр. Өөрөөр хэлбэл энэ мөнгийг энэ Хүний хөгжлийн санд өгөхгүй ч юм уу гэж хэлэх эрх бол тэр даргад байсан. Гэвч одоо хэн ажилд тавьсан тэрэндээ шахагдаад л ийм хууль бус үйлдэл хийчихээд л тэгээд одоо өнөөдөр ийм юм яриа сонсож байна. Ийм юм яриад сууж байдаг бол дэндүү инээдэмтэй байна л даа.

Тэгээд хэн нэг таныг албан тушаалд тавьсан тэр албан тушаалтан чинь таныг шоронд ор гэвэл шоронд орох уу, үх гэвэл үхэх үү, хууль зөрч гэвэл зөрчих үү. Ийм байж бас болохгүй шүү дээ. Яг ийм албан тушаалтнуудаас төр салсан цагт л тэр шударга ёс чинь тогтоноо. Бид яг энийг л тогтоох гэж орж ирсэн. Энэ асуудлыг нухацтай цааш нь үргэлжлүүлж, авч явж, хэн хэн аль аль шатанд ямар ямар буруутай үйлдэл хэн хийсэн юм бэ гэдгийг тогтоохгүйгээр яаж бид нар шударга ёсыг тогтоох юм, яаж энэ Засгийн газар шинэчлэлийн Засгийн газар байх юм. 

Би бол энийг холбогдох хүмүүс нь Авлигатай тэмцэх газрынхаа анхааралдаа аваасай гэж бодож байна. Шаардлагатай бол би өөрөө энэ холбогдох албан тушаалтнуудыг нь бас Авлигатай тэмцэх газар, Эрүүгийн цагдаад өгөх ёстой юм байнаа гэж ингэж бодож байна.

Яг надад одоо Дорнодоос ирсэн захидлууд энэ байна. Ийм зузаан, энэ шударга бус үйлдэл болсон шүү, шударга бус сонгууль болсон шүү гэдгийг одоо хэлсэн ийм зузаан захидал байна. Энэ хүмүүс өнөөдөр энэ зурагтаар хариугаа авсан байх гэж би бодож байна. Энэ хүмүүс яг энэ асуудлын эцсийг нь олж өгөө. Одоо шударга ёс гэж байгаа бол хэн буруутай юм, түүнийг олж тогтоож, хариуцлага тооцуулах ажлыг хийж өгөө. Чухам одоо өөрөө л Амлалт нэхэх ард түмний холбоо Уянгаа л одоо энийг хийж чадах байх гэж найдаж байна гэж ийм надад маш олон зуун хүний захидал байна. Би энэ хүмүүсийн захидлыг одоо хариулт өгөх ёстой. Энэ хүмүүсийн захидлын дагуу явах ёстой учраас энэ одоо буруутай албан тушаалтнуудыг зохих газарт нь өгнөө гэж ингэж бодож байна.

З.Энхболд: -Улсын Их Хурлын гишүүн Уянгаас Сангийн сайдад хандан тавьсан асуулгын хариуг чуулганы нэгдсэн хуралдаан дээр сонслоо.

Өнөөдрийн үдээс хойшийн Дэгийн тухай хуулиар товолсон асуудал дууслаа. Өдөр би 13 цаг 30 минутад чуулган завсарлуулахдаа хэрвээ цаг 30 минутанд энэ асуудал дуусдаг юм бол чуулганы хуралдааныг үргэлжлүүлнэ гэсэн. Чуулганы хуралдаан тэр үед Иргэний эрүүл мэндийн даатгалын тухай хуулийн шинэчилсэн найруулгаар явж байсан. Хэлэлцэх эсэхээр. 
Одоо тэр хуулийн Байнгын хорооны санал, дүгнэлттэй холбогдуулан үг хэлэх гишүүд байвал нэрээ өгнө үү. Дэмжсэн 3, эсэргүүцсэн 3, нийт 6 гишүүн үг хэлнэ. Тлейхан гишүүнээр үг  тасаллаа. Энх-Амгалан гишүүн үг хэлнэ.

Л.Энх-Амгалан: -Энэ хуулийг дэмжиж үг хэлж байгаа юмаа. Үнэхээр одоо Монголд шинэчлэлт өөрчлөлт гэвэл үнэхээр энэ эрүүл мэндийн шинэчлэлт өөрчлөлт бол хамгийн чухал шинэчлэлт өөрчлөлт. Тэгэхээр мэдээж энэ эрүүл мэндийн салбарын шинэчлэлт өөрчлөлтийн хамгийн суурь юм нь бол энэ хууль хэр зэрэг сайн хууль гарч чадахаас шалтгаална гэж бодож байгаа.

Тэгээд мэдээж энэ улс төрч дахь улс төржих, улс төржихгүй гэж асуудал байдаг. Энэ эрүүл мэндийн одоо энэ даатгалын иргэний эрүүл мэндийн даатгалын хууль дээр бол нэг улс төржихгүй, яг нийгмийн нэг зөвшилцөл хийж энэ хууль гарах ёстой гэж бас тийм ойлголттой байж байгаа. Тэгээд өөрөө бас санаачлагаараа бас энэ ажлын хэсэгт орж ажиллая гэж хүсэлтээ гаргасан байж байгаа.

Мэдээж хамгийн гол өглөө ярьж байсан гишүүдийн гол гол гишүүд бол тодорхойлчихсон шүү дээ. Энэ хуулиар юу юугаа тодорхой болгох вэ гэдэг дээр мэдээж энэ эрүүл мэндийн даатгалынхаа санг бие даалгах, тэгээд хараат бус байлгах, энэний удирдлага менежментийн асуудлуудыг нэлээн шинэ шатанд гаргах ёстой. 

Ер нь бол энэ засаглалын, энэ сангийн засаглалын асуудлыг хэр зэрэг ил тод нээлттэй бие даасан болгож чадсанаараа бид нар энэ иргэний эрүүл мэндийн даатгалын хуулийг бол нэлээн сайн хууль болгож чадах юм байнаа. Амин сүнс нь бол тэнд байгаа юм байна. Ингэж байж энэ эрүүл мэндийн бие даасан даатгалынхаа энэ санг бие даалгаж, эд нар нь одоо өөрсдөө эмнэлэг, эмнэлгийн анхан шатны туслалцаа үзүүлж байгаа энэ эмнэлэгтэйгээ хариуцлагаа тооцож чаддаг, эргээд даатгалд даатгал төлж байгаа ард иргэдийнхээ эрх ашгийг хамгаалдаг ийм байгууллага болж чадаасай гэсэн ийм өөрийн төсөөлөлтэй байгаа гэж бас хэлэхийг хүсч байна.

Тэгээд мэдээж энэ дээр бол одоо өнөөдөр тэр даатгагчдын сэтгэл ханамжийн асуудал байж байгаа тиймээ. Өглөө бас Эрүүл мэндийн сайд ч гэсэн хэлж байсан. Ерөнхийдөө нийт одоо эрүүл мэндийн даатгалын тухай ард иргэдийн сэтгэл ханамж бол 50 орчим хувиар буурсан гэсэн бас тодорхой статистик ярьж байсан. 

Мөн Азийн хөгжлийн банк одоо олон улсын одоо энэ бодлогын банкууд ч гэсэн манайд бас энэ талаар нэлээн тодорхой дэмжлэг туслалцаа үзүүлж, анхаарч ажиллаж байгаа юм байна лээ. Тэгэхээр энэ дээр бол гол гол асуудал дээр нь нэг улс төржихгүй, нийгмийн зөвшилцөл хийж одоо бас энэ хууль батлагдах ёстой байх аа гэж ойлгож байгаа.

З.Энхболд: -Одоо 2 гишүүн үг хэлсний дараа санал хураалт явагдана. Иргэний эрүүл мэндийн даатгалын хуулиар. Гадаа байгаа, өрөөндөө байгаа гишүүдийг хуралдаа ирэхийг урья. Дээд тал нь 8 минутын дараа санал хураах нь байна шүү. Оюунхорол гишүүн үг хэлнэ.

Д.Оюунхорол: -Баярлалаа. Иргэний эрүүл мэндийн даатгалын тухай хуулийг хэлэлцэх нь зүйтэй гэж үзэж байна. Хэлэлцүүлгийн явцад бол олон асуудлуудыг тодорхой болгох шаардлага бол байгаа. Хуулийн өргөн баригдсан төсөл бол олон хэлбэртэй байгаа. Тийм учраас энийг бол нэгтгэж ажлын хэсгээ томоор байгуулаад, тэгээд ярих ёстой гэж бодож байгаа. Энэ хуулийг бол маш удаан хугацаанд ярьсан. Ер нь бол олон улсын байгууллагын өгсөн санал, дүгнэлтүүд ч бас их олон байдаг. 

Олон улсын туршлагаас бол бид нар олон зүйлийг харах ёстой гэж үзэж байгаа. Яг эцсийн үр дүн дээрээ бол өнөөдөр Монгол Улсад эрүүл мэндийн даатгалын тогтолцоог бол эв санааны нэгдэл дээр суурилсан эрүүл мэндийн даатгалын тогтолцоо байх нь бол зөв юмаа гэж боддог. Цаашдаа ч ийм хэлбэртэй явах байх аа гэж бодож байгаа юм.

Зүгээр хөгжиж байгаа болон хөгжиж буй орнуудад эрүүл мэндийн даатгалын дийлэнх тогтолцоо бол даатгуулагч болон бусдад одоо оролцогч байгууллагуудыг оруулсан, өөрөөр хэлбэл Засгийн газар дээр нэмэх нь ажил олгогчдын төлөөлөл агентаараа дамжуулж өөрийгөө төлөөлүүлж, өөрсдийн эрх ашгаа хамгаалуулдаг, засаглалын ийм механизмтай байдаг.

Тэгэхээр энэ механизмыг бол би ашиглах нь илүү зөв юмаа. Засаглалын ийм хамтарсан механизмыг ашиглаж байж энэ нийгмийн даатгалын, эрүүл мэндийн даатгалын одоо санхүүжилтийн үйлчилгээг чанартай нь уялдуулах ийм боломж бололцоог бол бүрдүүлнээ гэж үзэж байгаа юм. Яагаад гэвэл эрүүл мэндийн даатгал төлөгчдийн 50 хувийг Засгийн газар төлж байгаа юм. Бусад үлдсэн 50 хувийг нь бол ажил олгогчид төлж байгаа. Хувийн хэвшлийн аж ахуйн нэгжүүд төлж байгаа. Ажил олгож байгаа байгууллагууд нь төлж байгаа.

Тийм учраас энэ бүх харилцааг одоо үндэслэж, ямар ч байсан төрийн оролцоог тодорхой хэмжээгээр Засгийн газрын оролцоо бол би байх ёстой гэж ойлгодог. Аль нэгэн яаманд давуу эрхийг өгөх нь бол одоо бас дэмий байнаа гэж ерөнхийдөө бол үздэг. Гэхдээ зөвхөн ямар үүрэг хариуцлага хүлээх нь одоо мэдэгдэхгүй, тэгээд ийм сайн дурын өөрөөр хэлбэл манай одоо яриад байгаа тэр үндэсний зөвлөлд зөвхөн хариуцуулах нь бол буруу юмаа гэж үзэж байгаа юм. 

Тэгэхээр Засгийн газрын оролцоотой бие даасан тийм байгууллагыг байгуулах нь илүү зөв. Эцсийн үр дүндээ бол даатгуулагч өвдсөн үедээ үйлчилгээгээ хангалттай авч чаддаг тийм тогтолцоог л бид нар бий болгохын төлөө бол зүтгүүлэх ёстой гэж бодож байгаа юм. 

Өнөөдөр бол ихэвчлэн даатгуулагчид бол сэтгэл ханамжийн баталгаа тийм сайн биш байгаа. Би ер нь эрүүл мэндийн даатгал төлөөд миний эрүүл мэндийн даатгалын үр дүн бол надад эргэж ирэхгүй байнаа, би өвдсөн үедээ үр дүнтэй эмчилгээ авч чадахгүй байнаа, хувиасаа мөнгөө зардлаа төлж байнаа гээд иймэрхүү зүйлүүдийг их яриад байгаа учраас даатгуулагчийн эрхийг дээдлэх тэр хамгаалах чиглэл рүү нь энэ хуулийг бол илүү анхаарлыг нь хандуулж, батлах ёстой гэдэг дээр бол бид нар зарчмын хувьд бол их олон жил ярьж байгаа.

Тэгээд энэ асуудлаа нэлээн одоо үр дүн гарах ёстой. Эрүүл мэндийн даатгалын нэр хүндэд бол эмнэлгүүд болон үйлчилгээнийх нь чанар бол нэлээн их нөлөөлж байгаа гэдэг дээр бол бас онцгой ач холбогдол өгч, Эрүүл мэндийн яамыг энэ эрүүл мэндийн даатгалын тухай хуультай нь бол үр дүнтэй нь уялдуулах чиглэлээр илүү олон зүйлийг анхаарах ёстой гэж боддог.

Үнэхээр эрүүл мэндийн даатгалын үр дүн нь өвчтөндөө тэр үйлчилгээнийх нь чанар нь сайжирчихсан байх юм бол сэтгэл ханамж нь 100 хувь байгаа тохиолдолд эрүүл мэндийн даатгалаа бол иргэд төлөөд явнаа. Энд бол харамсах зүйл байдаггүй. Үнэхээр өнөөдөр ийм зүйл нь дутуу байгаа учраас энэ санхүүжилтийн механизм, менежментийг нь зөв хийх тогтолцоог бол Монгол Улсын Их Хурал бол үнэхээр хариуцлагатай хандаж гаргах ёстой. 

Тийм учраас хэлэлцээд цаашаа явах нь бол зөв байх аа гэж бодож байгаа юмаа. Баярлалаа.

З.Энхболд: -Тлейхан гишүүн үг хэлнэ.

А.Тлейхан: -Баярлалаа. Өнөөдөр манай улсад хамгийн сайжруулбал зохих нийгмийн захиалгат ажлын нэг бол эрүүл мэндийн үйлчилгээг сайжруулах явдал. Өнгөрсөн парламентын үед Эрүүл мэндийн тухай хуулийг шинэчлэн баталж, энэ салбарын суурь бодлогуудад нэлээн өөрчлөлт орсон. Одоо эрүүл мэндийн даатгалын тухай хууль орж ирж байгаа нь сайшаалтай хэрэг юмаа.

Энэ хуулийг баталснаар энэ салбарын зах зээлийн харилцаанд шилжих, ялангуяа санхүүжилтийн асуудал нэлээн цэгцтэй болно гэж ойлгож байгаа. Энэ хуулийг хэлэлцэхийг бол дэмжиж байгаагаа юуны өмнө илэрхийлье.

Хэлэлцэх явцдаа олон юмнуудыг бол сайжруулах, чамбайруулах, тал талаас нь ярилцах, дэлхийн жишиг болон өөрийн эх орны онцлогтой тохирсон ийм хувилбар батлагдах ёстой гэсэн байр суурьтай байгаа. Юуны өмнө эрүүл мэндийн салбарт өрсөлдөөн бий болох ёстой. Өвчтөн хүн даатгуулагч өөрөө хамгийн сайн эмнэлгийг сонгож үйлчлүүлдэг ийм тогтолцоо руу орох ёстой. Одоо бол хүссэн ч, хүсээгүй ч одоо нэг эмнэлэг дээр очдог. Төрийн өмчийн байгууллагын. 10-аад хоног хэвтдэг. Ор хоногийг нь төлөөд л тэгээд одоо эдгэрсэн ч, эдгэрээгүй ч тэгээд гардаг ийм л байдалтай болж байна шүү дээ.

Тийм учраас энэ хуулийн бас нэг гол зорилгын нэг нь өрсөлдөөн бий болгох, энэ салбарыг улам зах зээл рүү шилжих явцыг гүнзгийрүүлэх ийм зорилгыг агуулах ёстой гэж бодож байгаа.

Одоогийн тогтолцоог өөрчилж, зөвхөн ор хоногийг санхүүжүүлэх зарчмаар биш эмнэлгийн бусад төрлийн олон үйлчилгээг санхүүжүүлдэг даатгалаас. Эцэстээ, эцсийн бүлэгтээ өвчтөн хүн эдгэрсэн байх энэ зорилгыг агуулах ёстой гэж үзэж байгаа. Нөгөө талдаа түрүүн бид асуултын явцад бас хэлсэн. Өнөөдөр иргэдийн амьдралын түвшин сайнгүй байгаа. Гэтэл янз бүрийн одоо зайлшгүй шаардлагын үүднээс өндөр өртөгтэй эмчилгээнд ордог, хагалгаанд ордог, эрхтэн шилжүүлж суулгадаг ийм одоо зардлуудыг бас даатгалаас нь нэг хэсгийг нь хариуцах ёстой гэж үзэж байгаа юмаа.

Нөгөө талд нь даатгал төлсөн мөртлөө янз бүрийн одоо даатгалаас үйлчилгээ аваагүй иргэдэд зохих ёсны урамшил бас байх ёстой. Ингэж байж энэ маань шударга ёсонд нийцэх болноо гэдгийг хэлэх ёстой. Харьяаллын хувьд бол одоо яахав үндэсний зөвлөл гэдэг зүйл яригдаж байгаа. Тэгэхдээ энийг бас нягтлах ёстой. Үндэсний зөвлөл гэдэг нэрийн дор бас энэ үйл ажиллагааг эзэнгүйдүүлж болохгүй юм. Тодорхой хариуцлага хүлээх чадвартай ийм одоо субъектын одоо даатгалын санг удирдах ёстой. Янз бүрийн ажлыг хийж байгаа улсууд хавсрах маягаар явах юм бол энэ бол олигтой үр дүнд хүрэхгүй. Тодорхой ажлын албатай байж таарах байх.

Тийм учраас тэр харьяаллын асуудал, менежментийн асуудал дээр илүү анхаарал хандсан байдлаа л хуульчлах ёстой гэж ингэж үзэж байгаа. Ингээд энэ хуулийг мэдээж одоо хэлэлцэх явцдаа томоохон ажлын хэсэг гарах байх. Эргэж одоо өргөн барьсан хүмүүс Засгийн газрын байгууллагууд, мэргэжлийн салбар, олон улсын байгууллагуудын тал талын оролцоогий нь харгалзаж хууль эцэслэн батлагдах байх аа гэж бодож байна. 

Ингээд давтаад хэлэхэд энэ хуулийн төслийг хэлэлцэхийг дэмжиж байна. 

З.Энхболд: -Гишүүд үг хэлж дууслаа. Одоо төслүүдийг хэлэлцэх эсэх асуудлаар санал хураая. Эзэнгүй кнопуудаа сугалчихвал яасан юм бэ. Сугалахгүй бол энэ чинь унах гээд байна л даа. Үгүй ээ, эзэнгүй чинь хоосон дарагдчихаад, уначихна шүү дээ. Тийм эзэнгүйгээ сугалчих. Зааланд бол хангалттай санал байна. Огт эзэнгүй ширээнүүд байгаа шүү дээ. Тэрийг бүгдийг нь сугалаадах. Санал хураахад бэлэн үү. Санал хураалт явууллаа. Би юугаа уншаагүй юм байна шүү. Зогсоочихъё. Энэ туршилт бишээ, зүгээр зогсоочихъё. Би томъёоллоо уншаагүй байна.

Байнгын хорооны саналаар Иргэний эрүүл мэндийн даатгалын тухай хуулийн шинэчилсэн найруулга, Нийгмийн даатгалын тухай хуульд нэмэлт оруулах тухай, Эрүүл мэндийн даатгалын, Эрүүл мэндийн тухай хуульд өөрчлөлт оруулах тухай, Иргэний эрүүл мэндийн даатгалын тухай хууль хүчингүй болсонд тооцох тухай хуулийн болон тогтоолд өөрчлөлт оруулах тухай Улсын Их Хурлын тогтоолын төслүүдийг хэлэлцэх нь зүйтэй гэсэн саналын томъёоллоор санал хураая. Санал хураалт.

Санал хураалтанд оролцсон 39, зөвшөөрсөн 34, 87.2 хувийн саналаар хууль, тогтоолын төслүүдийг хэлэлцэх нь зүйтэй гэж үзлээ.

Төслүүдийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ.

Үүгээр өнөөдрийнхөө хуралдааныг завсарлая. Гишүүдэд баярлалаа.

Хуралдаан 17 цаг 16 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш

Х

